
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ОРЧУУЛАГЧААС ӨГҮҮЛЭХ НЬ

	 

	1960-аад оны үед Зөвлөлт Эстонийн утга зохиолын амьдралд нэгэн шинэ үзэгдэл бий болсон бөгөөд утга зохиолын судлагч, шүүмжлэгчид түүнийг «Эстонийн шинэ уран зохиол» хэмээн нэрийдсэн билээ. Энэхүү «шинэ уран зохиол» нь Энн Ветемаагийн уран бүтээлтэй шууд холбоотой төдийгүй, зөвлөлтийн утга зохиол судлагч Л. Аннинскийн үзэж буйгаар энэхүү «шинэ уран зохиол» нь Э. Ветемагийн тэр үед бичсэн зохиолуудаар хэмжигдэж байжээ. Үүнд, жараад оны дунд үеэр уншигчдын гар дээр удаа дараалан очсон бэсрэг романууд нь Эстонийн уран зохиолд шинэ хандлага бий болохын нэгэн үндэс болжээ.

	Бид Энн Ветемаагийн эл романуудаас «Хөшөө», «Ядрал», «Газарт булсан өндөг» хэмээх гурван бэсрэг романыг нь эх хэлнээ буулган уншигч нартаа толилуулж байна. Эл гурван романд хамгийн түрүүн ажиглагдаж буй нэгэн зүйл бол аль алинд нь бидний ойлгодгоор «эерэг баатрын» дүр байхгүй нь билээ. «Хөшөө»-ний гол баатар уран барималч Свен Вооре фашизмд хэлмэгдэгсдэд зориулан босгох сүрлэг хөшөөний төсөл гаргахдаа, хамтран ажиллаж байсан авьяаслаг барималчийнхаа олсон уран санааг хүчингүй болгуулан өөрийн төслийг хэрэгжүүлдэг. «Ядралын» гол баатар яруу найрагч Руубен Иллиме өөрийн нь «гарыг ганзаганд хөлийг дөрөөнд хүргэж» өгсөн багшаасаа урван, зарим нэг хүний ятгалгад орж багшаа ул үндэс муутайгаар шүүмжлэн хурал дээр үг хэлж, хэвлэлд бичдэг. Тэгвэл «Газарт булсан өндөг» романы гол баатар Яан бөөрний өмөн өвчний учир эмнэлэгт хэвтэж, хэзээ хэзээгүй энэ хорвоогоос «данс дугуйлан» явна гэдгээ мэдэж байхдаа «ертөнц дахинаас, тэр ч байтугай амьдралаас урваж» түүнийг үгүйсгэдэг.

	Э. Ветемаагийн «Хөшөө» роман 1965 онд Таллин хотноо хэвлэгдэн гарахад утга зохиолын мэргэжилтнүүд эл романыг янз янзаар хүлээн авчээ. Нэг хэсэг нь энэ роман хэтэрхий хар бараан өнгөтэй, бас цаг үеэс хоцрогдсон гэсэн байна. Үүний баталгаа нь ч хялбархан юм шиг байв. Яагаад гэвэл дээр бидний дурдсанаар зохиолд сайн талын баатар байгаагүй бөгөөд зальхай овжин Свен Вооре ялж гардаг. Нөгөөтээгүүр Свен Вооре ялахдаа 1950-иад оны үеийн догматик сэтгэлгээтэй хүмүүсийг ашиглан ялдаг бөгөөд тийм хүмүүсийг утга зохиолд аль хэдийн илчлэн гаргасан учир энэ нь өнгөрснийг давтсан буюу хоцрогдсон арга хэлбэрийн илрэл гэж үзэж байжээ. Гэвч залуу романчийн зохиолыг зөвөөр ойлгон хүлээж авахад нь Лениний шагналт зохиолч Юхан Смуул их үүрэг гүйцэтгэсэн байна. Тэгээд ч нэг жилийн дараа буюу 1966 онд Э. Ветемаагийн «Хөшөө» нь орос хэлнээ орчуулагдан зөвлөлтийн нийт уншигчдын хүртээл болжээ.

	Э. Ветемаагийн эдгээр бэсрэг романы баатрууд нь цөм уран бүтээлч, сэхээтэн хүмүүс бөгөөд зохиолын баатрууд нэгдүгээр биеэс хүүрнэх байдлаар зохиолын үйл явдал өрнөдөг. Энэ хэлбэрийг судлагчид «Эстонийн лабораторийн «уран зохиол» гэж нэрлэсэн бөгөөд оюун ухааны талбарт «Туршиц» хийхэд нэн тохирсон арга байсан бөгөөд энэ нь зөвхөн Эстонийн утга зохиолоор хязгаарлагдаагүй, Бүх холбоотын хэмжээнд бий болсон үзэгдэл юм гэж тэд үзэж байна. Э. Ветемаагийн зохиолуудыг эхэн үедээ шогчилсон зохиол хэмээн үзэж байснаа сүүлдээ «голчлон сэтгэлзүйн талыг барьсан» гэж үзэх болсон байна. Зохиолчийн сэтгэл зүйн хандлага нь түүний далаад оны үед бүтээсэн жүжгүүдэд нь тодоор гарч ирсэн бөгөөд энд бид «Таван хүний оройн хоол» жүжиг, «Ариун Сусанна» шог жүжиг зэрэг нийгэм - сэтгэл зүйн бүтээлүүдийг нь дурдахыг хүсэж байна.

	Энн Ветемаа 1936 онд Таллин хотноо уран барилгачны гэр бүлд төрсөн бөгөөд 1959 онд Таллин хотын Политехникийн дээд сургуулийг, 1965 онд мөн хотын Хөгжмийн дээд сургуулийг тус тус төгсжээ. 1958 оноос анхны нь зохиолууд хэвлэгдэж эхэлсэн бөгөөд 1962 онд «Шилжилтийн нас», 1966 онд «Цас шидэлцэн тоглохуй» хэмээх яруу найргийн хоёр номоо хэвлүүлжээ.

	Э. Ветемаагийн зохиолууд зөвлөлтийн ард түмнүүдийн болон гадаад хэлээр олон удаа хэвлэгдсэн бөгөөд тэрээр Зөвлөлт Эстонийн Ю. Смуулийн нэрэмжит шагналтан билээ.

	1976 онд Таллин хотноо нээгдсэн, тус бүгд найрамдах улсын дүрслэх урлагийн үзэсгэлэн дээр уран зураач Юри Аррак «Энн Ветемаа» гэсэн зургаа тавьсан бөгөөд уг зураг дээр зохиолчийг урт зотон дээр хажуу талаас нь харуулан зурж, өмнөө байгаа ширээн дээрх, эгц урдаасаа харсан өөрийн... толгойг ширтэн бясалгалд автан суугаагаар зурсан байсан гэнэ. Энэ нь зохиолч 1976 онд хэвлэгдсэн түүвэр зохиолоо «Толгойнуудын тухай» хэмээн нэрлэсэнтэй ямар нэгэн хэмжээгээр холбоотой байж болох ч Э. Ветемаагийн зохиолд сайн муу ямар ч явдал хийж байлаа гэсэн баатрууд нь өөрийн хийж, бодож буйг байнга эргэцүүлэн бодож, сэтгэл санаа, үйл ажлын хувилбар, хэлсэн хийсэн болоод хэлэх хийх бүхнээ үргэлж тунгаан бодож, уг бодлын явцаа илэн далангүйгээр дэлгэн харуулдаг тэр байдлын нь нэгэн тусгал хэмээн бодож байна.

	Монгол уншигчид орос Зөвлөлтийн сонгодог уран зохиолтой эх хэлээрээ аль эртнээс дотнын танил бөгөөд зөвлөлтийн олон үндэстний утга зохиолтой ч эртний танил билээ. Ганц жишээ татахад манай уншигчид дээр нэр дурдагдсан Юхан Смуулийн, Лениний шагнал хүртсэн «Мөсний номыг» олон жилийн өмнө эх хэлээрээ уншсан бөгөөд өнөөдөр, Зөвлөлт Эстонийн нэрт зохиолч Ю. Смуул анх утга зохиолын уудам далайд «хөтлөн оруулсан» Э. Ветемаагийн бэсрэг романуудтай танилцах гэж байна. Бүх холбоотын хэмжээнд нэгэнт уншигчид, судлагчдын зүгээс өндөр үнэлэлт авч зөвхөн Эстонийн төдийгүй зөвлөлтийн олон үндэстний утга зохиолд өөрийн байрыг эзэлсэн эл романууд манай өндөр соёлт уншигчдын ч оюун санааны шаардлагад нийцнэ гэдэгт эргэлзэх юун бил ээ! Гагцхүү уншигч Танд хүргэхийг зориглохдоо мөхөс миний бие зохиолын давтагдашгүй амт шимт, шууд ба тойруугаар ёжлон шоглосон өнгө аяс, гүн ухааны дүгнэлт, яруу сайхны нээлт, дотор сэтгэлгээ «уудалсан» хайр найргүй илчлэлт, энэ бүхний эцэст гарах дүгнэлт, сургамжийг нь алдаж эндэлгүй, амт шимт өнгө аясыг нь хадгалан буулгаж чадсан бол өөрийгөө зэмлэхгүй байх сан билээ.

	ГАЗАРТ БУЛСАН ӨНДӨГ

	 

	ТАМАРА МООРЛАТАД

	 

	1

	Би өөрийнхөө зузаан хүрэн дэвтэртээ "өнөөдөр зүгээр аятайхан өдөр боллоо" гэж бичив.

	Намайг эргэхээр хэн ч ирсэнгүй, өнөөдөр зүгээр аятайхан өдөр болов. Агнесыг төрөх газар луу авч явсныг үдийн хоолны дараа мэдэв. Өвчтөнийг эргэх өдөр тэр алгасалгүй ирдэг байсан болохоор түүнийг төрөхөөр явсан байх гэж бодож байсан минь оножээ. Хүүхэд гаргана гэдэг хэцүү ажил бөгөөд би эхнэрээ хоёр долоо хоногоос нааш үзэж чадахгүй бололтой.

	Агнес хоёр дахь өдөр над дээр ирээд бараг гурван цаг болсон. Түүний гэдэс нь жигтэйхэн том, тэгээд хүндээр амьсгалан, хөлөрч, гурван сарын өмнө би бугуйгаараа ороох дуртай байсан түүний гайхамшигтай хар үс одоо тослог, ширүүн болжээ. Бид хоёр цэцэрлэг дотор, исгэлүүвтэр үнэр ханхлуулах улиасны дор сууж байсан бөгөөд эл үнэр надад цаг үргэлж миний өмөн үү өвчнийг минь санаанд оруулж, түүнээс үүдэн цавинд загатнавч цэцэрлэгээр зугаалж яваа хүмүүсийн нүүрэн дээр маажиж чадахгүй байлаа. Үүний зэрэгцээгээр би ам хуурай суулгүй цаг үргэлж ямар нэгийг ярихынхаа зэрэгцээгээр Агнесын зан төрхөд нь нийцүүлэхийн тулд өөрийн царайны хувирлыг байнга ажиглаж байлаа.

	Тийм ээ, Агнес их хөлөрч, чийглэг биеийг нь барьсан цамцны нь цаанаас сүү орон томорсон хөхний нь толгой нүднээ тодхон тусна. Агнес миний харцтай мөргөлдөөд хөхөө шахвал цайвар шар шингэн гарч байна аа гэж итгэмжлэн шивнэлээ... «Шинэ хүний маань хоол унд бэлэн» гэж бардам бөгөөд ичингүйрсэн өнгөөр хэлээд эл явдалд хангалуун байгаа эсэхийг минь мэдэхийг хүсэв.

	Хажуугаар маань гарч явсан Яаника биднийг харсан учир надад эвгүй байв. Би хангалуун байна гээд, өөрийнхөө дараа энэ хорвоод ямар нэгэн юм үлдээсэн гэдгээ мэдэж байна гэдэг маш сайн гэж нэмж хэллээ. Миний хариулт Агнест таашаагдсан боловч тэрээр дорхноо л, чи үхлийн тухай ам ангайж ч болохгүй, тэгэх тусмаа ирэх бүрийд царай чинь улам сайн болсоор байна гэж намайг итгүүлэхийг оролдож, эцэстээ хоёул үүнийг зөвшив.

	Агнес хэсэгхэн дуугүй байсныхаа дараа удахгүй хоёулаа болчхоод намайг эргэхээр ирнэ гэв. «Хоёулаа» гэдэг үгийг хэлэхдээ түүний царай ялимгүй ёсорхог болсон бөгөөд энэхүү ёсорхог байдалд нь эх дагинын ямар нэгэн шинж байсан бөгөөд гэнэт би өөрийгөө хажуу тийш шахагдан гарснаар ойлгов. Эмэгтэйчүүд иймэрхүү юм ярьж, чингэхдээ ингэж харахад нь эрэгтэйчүүд яах ч аргагүй болдог бөгөөд эх дагинын харц зэрэгцээ шугамууд огтлолцсон тэртээ алс руу чиглэж, тэдний байгаа бүх байдал нь эрчүүдэд огтоос хамаагүй юм шиг, эрчүүдтэй хавьталгүй, дээд тэнгэрээс үр олж болно гэдэг ярианд итгэхэд хүрнэ. Агнес миний толгой дээгүүр алсыг ширтэн, түүний харцнаас бие минь хүйт оргих шиг боллоо.

	Өнөөдөр үнэхээр сайхан өдөр боллоо. Ганцхан удаа огиулж, орой нь зугаалахаар цэцэрлэгт очив, би хүнсний ногооны хэдэн үелээ далан ба ургамлын бордоо, томорсон хулуу бүхий цэцэрлэгийн бүр захад хүрлээ.

	Би дөчин таван минут хэртэй хадаасны хуучин хайрцаг дээр сууж, агаар орчны чимээ чагналаа. Ургамлын гаралтай тэр бордоо тосорхог, чийглэг хав хар, тэгээд эхүүвтэр үнэртэйгээс толгой ялимгүй эргүүлэх ч аястай. Газраас сайхан үнэр ханхийнэ. Нас барсан хойноо чандарлуулахыг хүсдэг хүмүүс байдаг, би тийм нь биш. Шатаагдана гэдэг ямар нэгэн юмнаас бултан зугтана гэсэн үг, үүнийхээ хамтад яаж ч болохгүй үнс болохын тулд хайлахын урт замыг туулна.

	Хадаасны хайрцаг дээр сууж байхад над сонин бодлууд төрсөн. Бордоон дээр дэлгэрэн ургасан хулууг харахад түүнд эх дагина буюу олон хүүхэдтэй эхийн ямар нэгэн юм, тухайлбал амарлингуй байдал байгааг үзэв. Хатамжит, шаргал өнгөтэй тэр байдгаараа өөртөө шингэжээ. Тэр хиймэл бордоон дээр бас холтсон цэцэг ургасан боловч, баялаг бордоо байсаар байхад юу ч үгүй хатжээ. Өөдтэйхөн шиг хэсгийн нь төлөө булаацалдан үндсийг нь гэмтээчихсэн байж болох хулганууд үүний буруутан байж болно. Холтсон цэцгийн дэлбээ хулууныхаас илүү шар бөгөөд гялалзаж байвч, энэ нь биеэ тоосон шар өнгө биш байлаа. Эл усархаг шар цэцэгс нэг л халширгаатай янзын бөгөөд миний хүүхэд насны үеийн, салан задгай, үргэлж мэрчихсэн хумстай байдаг, эв хавгүй байрын Имби охин гэнэтхэн санаанд орж ирлээ. Тэр анги бүрийд хоёр жил суудаг, сургуулийн бүжгэн дээр дандаа л хана налан зогсож, арван таван нас хүрэхдээ л пивоны мухлагаар эргэлдэж эхэлсэн. Тийн шар өнгийг заримдаа яагаад завхай зайдан гэдэг нь надад одоо ойлгомжтой юм шиг санагдаж, өөрийн энэ нээлтдээ би хангалуун байлаа. Эмнэлэгт хэвтэх хүртлээ ийм юмыг боддоггүй байлаа.

	Би ийнхүү холтсон цэцгийн өнгөний талаар эргэцүүлэн бодож хайрцаг дээр сууж байхдаа хулуу, холтсон цэцэг гэхчлэн бүгд өнгө хослон гоёмсог зохицол бий болгож байна гэж үзлээ. Шингэж буй наран хүртэл энд их л зохицон, ургамлын бордоог гэрэлтүүлэхдээ цатгалан улаан өнгөтэй байлаа. Ямар ч л гэсэн эл натюрмортд амьдралын хүчин хангалттай их байлаа.

	Чингэтэл наран жаргаж, холтсон цэцэг ичингүйрэн нурмайв. Хашааны чанадаас хадах дуун тодоор сонстоно. Эрчүүд оройн цагаар суун пиво уудаг төмөр замын далангийн хаа нэгтэйгээс гармон хөгжимд ямар нэгэн орос дуу дарна. Бас алсад бөмбөг өшиглөх ба трамвай тойруулга дээр хяхтнах чимээг ялган сонсоно. Би трамвайг болон цүнхэндээ лонх сүү, нэг боодол татсан мах хийчхээд явж буй хотынхноо сэтгэлдээ дүрслэн бодож үзэв. Тэд хуучирсан бөгөөд тойруулга бүр дээр хяхтнан дуугардаг трамвайд суун оройн сонин дэлгэж дэлхий дахинаа болж буй үйл явдлын тухай сүүлийн үеийн мэдээг уншиж байгаа.

	Бие жихүүцэв.

	Би босож халгай хүрээлсэн нарийн жимээр эмнэлгийн зүг болгоомжтой алхлаа. Чингэтэл халгай сэрүүн юм шиг, бусад бүх ургамлаас хамаагүй сэрүүн юм шиг санагдлаа. Яагаад гэдгийг тайлбарлаж үл чадна. Хөлөө халгайд түлчихгүй байх юм сан гэдэг бодолд л хөтлөгдөнө. Энэ халгай гэгч эмнэлгийн нимгэн хувцсыг нэвт түлчихдэг.

	Би цэцэрлэгийн доторх зам дээр гарч ирээд, замын төгсгөл хэрд байгаа эмнэлгийнхээ том цагаан барилга, түүний сүрлэг баганыг харлаа. Зарим өрөөнүүдийн гэрэл хэдийн асаж, гал тогооны жигүүрээс сав суулга харших чимээ сонстоно. Өнөөдөр эмнэлгийн байшин маань надад онцгой нүсэр юм шиг, тэгсэн атлаа, том байшингууд зүүдэнд ямархуу харагддаг бил ээ, тийм харагдлаа. Энэ маань амьдралын эцсийн буудаллах газар минь гэсэн сэтгэгдэл төрснөөс тэр. Би удаан зогсож эмнэлгийнхээ байшинг харан, энэ байшин одоо миний гэр шүү дээ гэсэн айдас, уярал хослон төрж байлаа.

	Шатан дээр надтай зургийн хавтастай эр тааралдав. Тэр Лео ч бил үү, Леопольд ч бил үү. Би түүнийг сэтгэлдээ Леопольд гэж нэрлэсэн. Нөгөө гартаа тэр будагтай хайрцаг ба хоосон шил барьжээ. Леопольд сайн дурын зураач (мөн ч тэнэг илэрхийлэл болж байна). Тэр өдөр бүрий хэдэн цагаар суун усан будгийн зураг зурдаг. Тэр энэ удаа ч өөрийн дуртай ажлаасаа ирж байгаа нь энэ бөгөөд сэтгэл хангалуун байгаа бололтой. Түүнээс би ямар нэгэн шинэ сэдэл олов уу, эсвэл хуучин газраа дасгал хийж байна уу? хэмээн асуулаа. Би түүнийг хүүрийн байшинг биш, харин хиймэл бордоотой тэр газрыг зураач гэж хэлэх гэснээс ийн асуусан юм. Би хэрвээ зурж чаддаг сан бол яг түүнийг зурахаар оролдох байсан. «Дасгал хийж» гэсэн үг түүний хор шарыг хөдөлгөсөн бололтой тэр өнөөдөр, урьд адилаараа зурсан гэж үглэн хариулав.

	Леопольдод ямар ч өмөн үү байхгүй гэдгийг бид бүгдээрээ мэднэ. Гэвч тэр өөрөө үүнд итгэдэггүй бөгөөд ямар нэгэн хэмжээнд би түүнийг ойлгож байгаа юм. Мэс заслын өрөө рүү авч яваа өвчтөн цагаа тэмдэглэдгийг эмч нар лав гадарладаггүй байх. Бүтэн хагас юм уу, хоёр бүр тэгээд гурван цагийн дараа тэндээс буцаж ирж байгаа бол эмч нар тэнд ямар нэгэн юм хийсэн болохоор эдгэрч болох юм гэж найддаг. Леопольдын мэс засал дөнгөж дөчин таван минут үргэлжилсэн бөгөөд иймэрхүү мэс заслыг эсвэл өмөн үүг авах боломжгүй болсон буюу үгүйбээс ерөөс байхгүй бол л ийм хугацаанд хийдэг. Өмөн үү байхгүй тохиол гэдэг ёстой ховор бөгөөд рентген болон бусад шинжилгээнүүд арваас есөд нь зөв хариу өгсөн байдаг. Леопольдийн дотор ямар нэгэн наалданги байсан байх, гэтэл тэр өөрийгөө нөгөө ертөнцөд хамгийн түрүүн явах ээлжтэй хүн гэж үздэг.

	Иймээс Леопольд өдрөөс өдөрт хүүрийн байшинг зурж байгаа нь бусад өвчтөнд хүүхэд зан шиг санагдаж тэд түүнийг даапаалдаг. Түүний гэдэс доторх өмөн үү эмчилгээгүй шатандаа орчихсон байгаа бол түүний энэ сонирхлыг нь бас л гэнэхэн хүүхэд зан гэж үзэх болов уу? гэдэг нь сонин. Ямар ч л гэсэн Пээтер өөрийн үхэлдээ хандах нь үүний яг эсрэг байсан ч гэсэн үүнээс л дээргүй юм даг. Сарын өмнө нас барсан, миний анд байсан Пээтерийн талаар би хойно өгүүлнэ.

	Леопольдийг бүү уурлаг гэж бодсоноос түүнийг өөрийн бүтээлээсээ аль нэгийг нь надад бэлэглээч гэхэд тэр, цөм өөрт минь хэрэгтэй гэв. Би түүнд чин үнэнээсээ сайныг хүссэн бөгөөд Леопольдийн зурсан зураг нь дунд бараг зүйл байдаг болохоор миний гомдох ээлж боллоо. Би түүнээс дахиад юу ч асуулгүй алхаагаа хурдасгав. Би өөрийнхөө гудамд орсон хойноо тэр намайг дуудаж байг сонсов. Намайг зогсоход тэр над руу хүрч ирлээ. Леопольд ялимгүй ичингүйрэн байх шиг над санагдана. Тэр, миний зурсан зураг үнэхээр таалагдаж байгаа бол аль дуртайг чинь дуртайяа өгнө гэв.

	— Таныг урлагт дуртай, түүнийг ойлгодог гэдгийг би мэднэ гээд тэр намайг маргааш өглөө өөр дээрээ очиж, дуртай зургаа сонгон ав гэлээ. Тэр, хоёр хөл дээрээ ээлжлэн зогсож, сормуусгүй, улайсан нүдээ онийлгоно. 

	Би очно гэж амлав.

	Би энэ эмнэлэгт ирээд гурван сар гаруй болж байвч бодсон санаснаа тэмдэглэх санаа тун саяхнаас төрсөн юм. Хүмүүс жуулчлан явахдаа замын тэмдэглэл бичдэг нь жир хэрэг бөгөөд, миний эл жуулчлал ч гэсэн ямар нэгэн Швейцар, Ойрх Дорнод юм уу, тэр ч байтугай Галт Газар луу жуулчлан явснаас юугаараа ч дутахгүй. Энэ хэлсэн маань сагсуурал байж болох ч үнэнээс нэг их хол зөрөхгүй.

	Би өдрийн тэмдэглэлээ гартаа эргүүлээд дундаас нь нээлээ. Тийн миний гараар дээр нь юм бичигдэхгүй үлдэх тэр хуудсыг эхлэх газрыг мэдмээр санагдана. Би энэ тэмдэглэлээ бичихийг болих цаг ирэх бөгөөд тэр үедээ бичсэнээ эхнээс нь аваад дуустал нь дахин уншина. Энэ маань их сонирхолтой болно гэдэгт итгэж байна. Тэр үедээ би, эхэндээ, өөрөөр хэлбэл яг одоо энэ үедээ би энд хүртэл амьд байж, туулсан шигээ ийм л замыг туулж, иймэрхүү санаа сэтгэлийн байдалтай байна гэдгээ мэдэхгүй байж шүү! хэмээн бодно. Эцэст нь хүргэхгүй ажлыг эхлэхэд сайхан байдаг. Гэвч энэ тохиолд, дуусгаагүй энэ зүйлд маань дууссаны тодорхой нэгэн шинж бас байх болно гэдгийг хүлээх хэрэгтэй.

	Тэмдэглэлээ бичих санаа хүрэн дэвтрээс эхлэн төрсөн билээ.

	Долоо хоногт нэг удаа манай гол гудамд мухлаг ажиллаж, бид тэндээс бичиг цаасны хэрэглэл, зарим нэгэн ном худалдан авч болдог. Би өөрийн номтой учир ном худалдаж авдаггүй, харин хүрэл өнгөт энэ дэвтэр над их аятайхан санагдсан. Би нэг дэвтэр авъя гэхэд Виктория эгч цэнхэр хавтастайг сунгав. «Үгүй, энийг биш» гэж хэлээд одоо миний өмнө ширээн дээр байж байгаа энэ хүрэн дэвтрийг тэргэн дээрээс нь гараараа авсан. Адиссоны өвчнийг бас хүрэл өвчин ч гэж нэрлэдэг. Миний алга, дэвтрийн хавтас хоёр нь ижилхэн өнгөтэй байлаа. Виктория эгчээс би, хүрэн өнгө над илүү зохиж байна гэдгийг харахгүй байна гэж үү? гэхэд тэр миний хэлснийг ойлгоогүй учир эл хоёрын өнгийг харьцуулж үз гэж түүнд шууд хэллээ. Чингэхэд л ойлгов. Энэ ариун сэтгэлт эмэгтэй хахаж цацан инээв. Яг үнэнээрээ бол түүний жижигхэн цайвар хөх нүд, чийг даасан зууван улаан ам (уруул нь нарийн цагаан татлагаар оёчихсон юм шиг жимийсэн) нь хоёр дов шиг унжсан хацрын нь цаана нуугдаж, хөхөвтөр ягаан хацар нь л инээж байлаа. Виктория инээж хацар нь зугаатай хөдлөн, ийм нүүрэнд байгаа нүдэнд л хэцүү юм, улаан хад шороотой уул газар хөдлөхөд эл хоёр сүүмгэр нүүр савнаасаа халин гарах нь байна гэж би бодлоо.

	Тэр намайг шоолон инээх бөгөөд эмнэлгийн ёс зүйгээр бол түүний энэ инээдийг эмч нар ширүүн зэмлэх ёстой авч, тэр нь над яагаад ч юм таашаагдав. Эл инээмсэглэл миний өвчнийг дооглосон инээд, Адиссоны өвчнөөр өвдсөн хүрэн өнгийн хувцастангуудын нэр төрийг дооглосон инээд байсан билээ. Би хэдэн сарын дараа өөрийн орогнох сүүлчийн оромж болсон бөгөөд Леопольдийн уран зургийн онгодыг сэргээдэг тэр намхан, туйпуун байшинд Виктория эгчийн мэдэлд очиход (Агнес гуравт юм уу тавтын дэвсгэр өгөх хэрэгтэй болно) тэр миний хэлж байсан энэ үгийг заавал ч үгүй эргэн санана. Би Виктория эгчийн өмнө цайрдмал ширээн дээр нүцгэн очих тэр үедээ улам ч хар хүрэнтсэн байна гэдэгтээ итгэж байна.

	«Их наргиа хүн байсан юм» гэж хэрвээ миний өөрийгөө тарчилган зовоосон эл алхмыг санавал дурсан хэлээд Виктория эмээ муна шиг бүдүүн гараараа улайран арчиж эхэлнэ. Их наргиа хүн гэдэг энэ нэр зэрэгцээх ширээнүүд дээр нам гүм хэвтэж байгаа зовлонт нэгт ах дүү нарын минь дэргэд над илүү давуу байдал олгоно.

	Виктория эгчийн үндсэн албан тушаалыг бид мэддэггүй гэж үздэг. Гэвч бид түүний энэ ажилд дургүйцэх юм юу ч байдаггүй бөгөөд бичиг цаасны янз бүрийн зүйлийг түүнээс дуртайяа худалдан авдаг.

	Эл цох гэгч хавтгай, намхан шавж хуучирсан зэсийн өнгөтэй. Хэлбэрийн хувьд гэхэд сүүлийн үед гадаадын сэтгүүлд байнга үзэгдэх болж байгаа шахалтат агаараар газраас тусгаарлагддаг автомашин шиг. Тэр чихрийн луувангийн навчийг иддэг. Бясаа шиг удаан мөлхөн явдаг.

	Бид хөвөн ба маарлийн жижиг тасархайг шинэ найрлагатай эмээр норгоод конус хэлбэрийн тусгай шилэн савд хийж, тарьсан ногооны үелээнүүдийн завсар, тэр шилэн саваа хоолойд нь хүртэл газарт буллаа. Шөнө нь гол батарейнаас тэжээл авдаг жижигхэн чийдэнг шил сав дотроо асаав. Уг чийдэнгүүд чихрийн лууван дотор муурын хорсолт жижигхэн нүд шиг гялалзаж, надад гэнэтхэн газрын гадарга гэдэг нимгэхэн дээвэр бөгөөд түүнд олон нүх өрөмдөн гаргаж түүгээр эх газрын дээд талын танхимуудын гэрэл нэвтрэн байх шиг санагдлаа.

	Бид ногооны үелээ дунд зогсоно. Навч шажигнуулан шавжийг үргээчхэж мэднэ гэж айгаад эхэн үедээ хөдөлж ч чадахгүй байлаа. Сүүлдээ айхыг больсон, яагаад гэвэл тэр цохнууд гэрэл рүү мөлхсөөр л байлаа. Тэд, гэрэлд тостой юм шиг эгээ л чийдсэн адил гялтганах навчаар дамжин, урт цуваагаар цувж, чихрийн луувангийн нарийхан ягаан шилбэнээс бөөн бөөнөөрөө бидний тавьсан шил сав руу унана. Тэд эгнээ эгнээгээрээ цувах бөгөөд нэг ч цуваа хурмын зуур ч үл зогсоно.

	Надтай ажиллагсад туршлага маань амжилттай болсныг үзээд надад баяр хүргээд гэр лүүгээ явцгаалаа. Би туршлагын талбай дээр шөнөжингөө байв.

	Өглөөгүүр нэг шил саваа малтаж аваад хүлэмжийн лабораторид аваачив. Шилэн савны ёроолд сулруулсан давсны хүчил байсан бөгөөд сулруулаагүй нь хурц үнэртэй учир цохыг үргээчхэж мэднэ гэж бодсон юм. Бас үүнээс гадна давсны хүчлийн үнийг бодоод үзэх хэрэгтэй, тэр нэг их үнэтэй биш ч, бидний зохион бүтээсэн эл ажил маань бидний мөрөөдөж байсан тэр хэмжээгээр нэвтэрч эхэлбэл давсны хүчлийн зарцуулагдах үнэ их хямд байх болно.

	Би мензуркнээс хүйтэн спирт уулаа. Би түүнийг усаар сулруулаад хөргөхөөр хөргөгчид хийн тавьсан бөгөөд шил сав маань цантжээ. Шил сав дахь давсны хүчлийн найрлага хангалттай байгааг үзэв. Түүнд унасан эхний цохнууд зунгааралдсан ногоон юм болсон байв. Шил савны дотор талын хананд аз дайран гарч чадсан тэр амьтад ч хүчлийн уурт цохигдон савны ёзоорт унаж байлаа.

	Үр удмаа үлдээх гэсэн учир энэ шил савд авч ирсэн зөн бэлгийн талаар би эргэцүүлэн бодлоо. Тэгээд зөн бэлгэ гэгч үнэнхүү сохор бөгөөд хүчтэйг ойлгов. Тэд давсны хүчлийн төөнөсөн үнэрийг мэдэрч байсан ч өөр нэг дуудлагын үнэр илүү хүчтэй байж, энэ нь тэднийг урт цуваа болон манай энэ эвгүй хлор үнэртсэн галт уул руу унагажээ. Тэгэхлээр энэ төрлийн цох хорхойн бэлгийн шүүрлийн томьёог олох гэж манай лаборатори бүтэн хагас жил оролдсон хөдөлмөр маань талаар өнгөрсөнгүй.

	Би үхсэн буюу үхэж буй эдгээр шавжийг хараад эдгээр Cassida nebulosa үзэл бодлын үүднээс бол би тэдний догшин шулам нь юм гэж бодлоо. Гэсгээлийн шүүхийн өдөр, тэд өөрсдийг нь аттрактантын амтлаг үнэрээр мэхлэн сөнөөсний хариуд, дахиад л ийм урт цуваа болон ирээд чихрийн луувангийн навчийг идэж байгаа юм шигээр намайг цоочин иднэ гэж бодов. Эл бодол намайг яльгүй хөгжүүн байдалд орууллаа. Би спиртээ ууж дуусаад шавж бүхий савыг гоожуур луу тонгойлгов. Бусад савууд үелээ дунд үлдлээ.

	Сулруулсан хүчил гар нүүр угаагуурын тосгуурын төмөр хүрээн дээр тусан устөрөгчийн бяцхан цэврүү үсчиж шуугина. Тосгуур луу чимх хужир хийж, гараа угаагаад гэрлээ унтраав. 

	Үүрийн гэгээ цайж, тэнгэр цайвар ногоон өнгөтэй болж хотын захын эхний галт тэрэг явахыг удаан хүлээхгүй болсон байлаа.

	Би гол батарейнаас чийдэнгүүдийг салгахад дэлхийн дээвэр дахиад бүтэн боллоо. Чихрийн луувангийн шилбэнд шүүдэр тогтож би оймсоо норгов.

	Ийнхүү бидний туршиц амжилттай боллоо.

	Хэлтсийн шинэ эрхлэгч маань бүртгэл дээр перфокартын систем нэвтрүүлснийг өглөө нь бид мэдлээ. Сувилагч нар маань, дурамжхан байв. Тэд одоо бидний тухай мэдээг перфокартад оруулах хэрэгтэй бөгөөд энэ нь шөнө жижүүр хийж буй тэр хүмүүсийн үүрэг. Урьд нь тэд тарилга ба өвчтөний шээсийг зөөхийн хооронд бага ч гэсэн цаг гаргаад хулдаасаар өнгөлсөн урт буйдан дээр зүүрмэглээд авч амждаг байлаа. Тэгэх тусмаа шөнө болгон хүн нас бардаггүй, ер нь тэднийг Маргит янзалдаг билээ.

	Надад эхлээд перфокартын талаар хэлэхэд намайг энэ карттай хайрцагт буюу ямар нэгэн отоонд шахаад оруулчихсан юм шиг санагдсан. За ингээд хаа нэгтээ нэгэн хайрцаг байна, тоон болон бусад хэлбэрийн үзүүлэлтээр байгаа минь хамаагүйгээр ерөөс намайг түүнд оруулсан байна. Тэндээс би өөрөө ч гарч чадахгүй, бусад хүн ч гаргаж чадахгүй. Бид цөм нэг л хигээсэн дээр даруулаастай байна гэсэн бодод хурмын зуур төрсөн билээ.

	Урьд иймэрхүү бодол толгойд орж ирдэггүй байсан. Харин одоо бол ийм юм бодох цаг хугацаа элбэг байна. Би энэ хорвоогийн элдэв хэрэг явдалд тоомжиргүй байх чанарыг өөртөө бий болгохыг хүсэж байна. Заримдаа би сонин үздэг ч гэсэн өчигдөр гэхэд л хаа нэгтээ эх орончдыг цааш харуулсан мэдээ жишээлэхэд миний сэтгэлийг өчүүхэн ч хөдөлгөсөнгүй. Урьд нь бол тийм байгаагүйг сайн санаж байна. Грекчүүдийг дэмжин жагсаал хийж байсан билээ. Би нэг хүний зургийг, одоо бодоход Манолис Глезосынхыг барьж явсан бөгөөд сүүлдээ гарын мэдээ алдарсан юм даг. Халуухан өдөр байсан, нар толгой дээрээс жигнэж, миний хөлс цутган, нүдний өмнө өнгө өнгийн толбо жирэлзэн байсан. Хэлж байсан үг нь урт, уйтгартай ч тэр шаналан буй грекчүүд миний сэтгэлийг хөдөлгөж, адайр зангаасаа болоод өөрийн Глезосын зургийг хэнд ч өгөөгүй. Одоо бол би гараа ардаа мушгиулаад шоронгийн машин руу чирэгдэн яваа тэр хилэнт залуу хүмүүсийг гэх ямар ч сэтгэл төрөхгүй. Над талхан шанз авчирч өгөн, хэрвээ намайг хүсвэл хөтөвч дээр суулгах боловч хувь заяагаа өөрөө сонгож авах эрхгүй болгосон. Хаа нэгтээ хэн нэгэн эх оронч буудагдан алагдахаа хүлээж байна гэхэд тэр юуны төлөө үхэж буйгаа ядаж мэддэг. Би түүнд атаархана, яагаад гэвэл миний өөрийн минь үхэл тэнэг явдлын дээд хязгаар. Иймээс л би амьдралын элдвийг бодохгүйг хичээж өөрийнхөө талаар болон, перфокартын ажил шиг зугаатай зүйлийн талаар бодох минь дээр.

	Эл нүхэлсэн картын ажилд дургүй нь хүрч гүйцсэн хүн ганцхан би биш ээ. Өдөр бид хагас хэвтэж болдог сандал дээр сууж байхдаа энэ шинэчлэлийн талаар баахан ярилцсан. Ялангуяа нэг өндөр залуу тун их мэрийсэн. Түүний нэрийг хэн гэдгийг би мэдэхгүй, уушгины өмөнтэй санагдана, гэвч үүнийгээ үл харгалзан эрвээхэйтэй зангиа зүүж, хумсаа буддаг.

	— Элдэв эм ууж байх шаардлага над дахиад үгүй ч болох юм бил үү, хатагтай сувилагч та юу гэж үзэж байна? хэмээн тэр Маргитаас асуугаад өнгөт торгон алчуур луу нулимаад, — Энэ бүхнийг чадагч зүү бид бүгдийг ялгалгүй эмчилж эдгэрүүлнэ, гагцхүү сайн л хатгах хэрэгтэй гэв.

	Түүний хацар нь өвчний улаан туяатай, хачин дүрсийн улаан цэцэг гэсэн үг. Зүүний тухай санаа нь өөрт нь их л зугаатай байсан бололтой. Надад яагаад ч юм тэр, эрд эмлүүлдэг хүн шиг санагддаг.

	Карт болон зүү эргэлзээгүйгээр ач тустай болно гэдгийг Маргит тайлбарлахыг оролдлоо. Тэр, ямар нэг бүлэг болгон хуваах нь эмч нарын ажлыг хөнгөвчлөх тухай өгүүлэв. Эмч нар хайрцагтай карт дээр шавааралдан байгааг би сэтгэлдээ бодож үзлээ. Нэг! гэхэд хайрцгаас жишээлэхэд нэг хэсэг өвчтөнийг зүүн бөөрнөөс нь дэгээдэн гаргаж ирнэ. Хоёр! гэхэд ширээн дээр сүрьеэтэнгүүдийн бүлэг гарч ирнэ. Гялалзсан төмрөөр хийсэн эл цахилгаан ямар ч үед хорхой идсэн шүдний нь тоогоор, шээсэн дэх уургийн тоогоор ч юм уу, санаанд юу л гэж орж ирнэ, тэр болгоноор нь ангилан хамгийн янз бүрийн, хамгийн санаанд багтамгүй хамт олныг бий болгож чадна. Ингэхэд чи өөрөө сэжиглэл төрмөөр эмэгтэй хүн маягийн залуутай ч юм уу, эсвэл Леопольдтой ч юм уу, үгүйбээс би ерөөс хүлцэж ул чаддаг хоёрдугаар өрөөний Й. Андрескоок зэрэг хачин нөхөдтэй нэг хэлхээсэнд орчхож болно. Тэдний хэн нь ч чамтай зэрэгцэн хайрцгийн нэг нүдэнд орж, түүнтэй өдөр шөнөгүй бөөр нийлүүлэн хэвтэж байх хэрэг чамд тулгарч мэднэ. Хэрвээ тиймдээ хүрвэл би Яаникийг хөршөө болгохыг хүснэ. Агнес, Яаник хоёрын хэн нэгнийг нь сонгон авах тохиолд ч гэсэн би Яаникийг авна.

	Би Агнесын талаар олонтоо, ямар ч л гэсэн хүссэнээсээ ихээр боддог. Аль хэдийн мартагдчихсан гэж бодогдож байсан тийм нарийн ширийн зүйл, нөхцөл байдал бүр аар саар зүйлс ч хүртэл санаанд орж ирнэ.

	Өглөө нь би Леопольд дээр очлоо. Тэр үхэл бушуухан ирээсэй гэж хүлээсэн Ижор нутгийн нэг өвгөнтэй хамт байдаг. Тэр өвгөнийг эмнэлгээс гаргаж, түүнд ямар ч хамаатан садан байхгүй учир өндөр настны газар луу явуулах гэж хэд хэд оролдсон боловч (тэр өөрийн гээд очиж толгой хоргодох газар ч үгүй бололтой) тухай бүрийд нь Москвад байдаг өндөр албаны ач хүүгээ дурсан хэл ам гаргаж, тэр «та нарт үзүүлээд өгнө» гэдэг ажээ. Хэрвээ санаанаасаа зохиосон зүйл биш бол тэр ач хүү нь ч хамаа алга, харин энэ үед өвгөн халуурч өвдөж байна гэж, гомдол тоочин, цусаар ханиадаг. Тийм байхад нь эмнэлгээс гаргахын аргагүй. Бусад талаараа бол номхон хүлцэнгүй, хэнд ч саад болдоггүй эр гэж Леопольд хэлдэг юм. Зөвхөн нэг удаа л шөнө дунд фин - орос аялгаараа намуухан дуулсан гэнэ. Өвгөн амьсгал хурааж байна гэж Леопольд бодсон авч өглөө нь тэр зүв зүгээр байсан гэнэ.

	Леопольд миний ирэхэд бэлтгэн, гал тогооноос цайтай сав авчирчээ. Бас үнэртэй ус ханхийсэн гоньдын давслаг жигнэмгээр дайлав. Харандаан ба усан будгийн зургаа өрөөгөөрөө нэг дэлгэжээ, Ор, цонхны тавцан, тэр байтугай бараг бүх шалаараа зургаа дэлгэжээ. Харин надад зориулан нэг мухар сандлыг сул үлдээсэн байв.

	— Таныг мартчихаад ирэхгүй нь үү гэж бүр бодож байлаа гэж Леопольд хэлэв.

	Миний ирсэнд тэр чин сэтгэлээсээ баярлаж байх шиг санагдав.

	Шөнө нойр муутай хоносон учир өглөөний хоолны дараа цаг хэртэй хэвтлээ гэж би хариуллаа. Леопольд ч шөнө муу унтжээ. Өвгөн өчигдөр цэцэрлэгт очиж интоор дэндүүлэн идэж шөнөжин пижигнүүлсэн гэв.

	— Интоор дэндүүлж чихчхээд шөнөжин өмхий тавьсан. Гомдол мэдүүлнэ дээ гэж өвгөнийг айлган, шар хуруугаараа сүрдүүлэнгүй занав. Тэр надад хандан, намуун дуугаар нэлээд эелдгээр өвгөн интоор хэтрүүлж идчихээд түүний үнэр унтуулсангүй гэж тайлбарлав.

	Өвгөн ер жишим ч үгүй, зөвхөн л залирхгаар инээмсэглэх шиг санагдав.

	Ялимгүй байсныхаа дараа тэр амнаасаа интоорын улаан яс гарган хөнжлийн даавуу руугаа унагаад дахин инээмсэглэв.

	Би зай муутай давчуу өрөөн дундуур эгээ л зургийн үзэсгэлэнгийн газраар явж буй адил гараа үүрэн явж үзлээ. Чингэж яваад гэнэтхэн энэ бол насандаа сүүлчийн удаа үзэж байгаа үзэсгэлэн минь байх гэж бодлоо.

	Намайг зураг үзэж байх тэр зуур Леопольд мухар сандал дээр их л буурьтай маягаар сууж байв. Зарим хүн гэрэл зурагчны өмнө суудаг тэр байдлаар сууна.

	Леопольдын бүх зураг хоорондоо бараг ижил байсан нь миний гайхлыг төрүүлэв. Бас тэднийгээ цөмийг нь нэгэн цэгээс зурсан байв. Хүүрийн байшингийн нүүрэн тал л түүнд илүү аятайхан санагддаг бололтой. Нэг ч зурган дээр нь хажуугийн ханыг нь зураагүй байв. Би энэ тухай яримаар санагдсан боловч Леопольдын сууж байгаа байдлыг хараад түүний тайван байдлыг алдагдуулах зүрх хүрсэнгүй. Гэлээ ч бүх зураг нь хоорондоо ижил байсангүй. Тэнгэрийг янз янзаар зуржээ. Зарим зурагт нь хүүрийн байшингийн дээр бөөн хар үүл байхад заримынх нь дээр тунгалаг цэнхэр тэнгэр байна. Хов хоосон, үүлгүй тэнгэртэй, зургууд нь ялангуяа яндан байхгүй тэр газарт цайвар шаргал нар зурсан тэр зураг санаанд илүү нийцэв. Би түүний хажууд илүү удаан зогсохыг ажигласан: Леопольд надад уран сайхны таашаал эргэлзээгүй байна гэв.

	— Та хялбарчилсан хандлагыг дурладаггүй юм байна. Тэр байшингийн дээр хар үүл байгааг нь сонгон авах хүн олон байгааг би мэдэж байна гэв.

	Нар бүхий зургийг нь би гуйхад Леопольд, өгөөмөр сэтгэлээр зөвшөөрөв.

	— Бас тэр модон дээр шувуу сууж буйг харж байна уу? Уран саналга. Миний сайн бүтээлийн нэг гээд, инээмсэглэж, — Гэвч үүнийг би танд тун дуртайяа өгье гэв. 

	Үнэхээр нэг модон дээр том шар өнгийн шувуу сууж байлаа.

	Леопольд над хамгийн таашаагдсан зургийг авч өвгөний гэдэс дээрх саарал бүтээлгэн дээр шууд тавилаа.

	— Хүйтэвтэр өнгийн дэвсгэр дээр улам сайн харагдаж байгаа юм гэлээ.

	Би зөвшөөрлөө. Ингэхэд өвгөн сонирхон зургийг харснаа, дахиад л тоомжиргүй байдлаар гэдрэг харан хэвтэж адар ширтэн, дахиад нэг интоорын ясыг амнаасаа түлхэн гаргав. Дараа нь тэр огт санамсаргүй мэт байдлаар бүтээлгээрээ мөрөө хучих гэж буй янз үзүүлэн, уг ясыг зураг руу өнхрүүлэх гэсэн боловч хөнжлийн нэг нугалаасанд тээглэв. Орныхоо ард нэг сав интоор нөөцөлсөн байхыг нь би үзлээ. Тэр уут нь улаан шүүс болжээ.

	Леопольд зургийг аваад өвгөн рүү дахин, «Сайхан мэдээрэй!» гэж хуруугаараа зангав. Өвгөн урьд адилаараа дуугүй байна. Харин энэ удаа инээмсэглэсэнгүй, царай нь дүнсгэр, уурлангуй байдлыг илтгэнэ. Аманд нь нэг ч шүд байхгүй байснаас улаан шүүс болсон ам нь бараг хамартаа хүрч, түүнээсээ үүдэн өвгөнийг элэг хөшмөөр бардам байдалтай болгожээ.

	Леопольдыг зураг өгсөнд нь би талархал илэрхийлээд, бид хоёр, хоёр аяга цай уув.

	Би явахыг завдан босоход Леопольд бас босож миний гарыг атгалаа. Миний мөрөн дээгүүр тэр өөрийн нь сэтгэлийг догдлуулж байсан ямар нэгийг үзэв бололтой тэрхэн дороо цонх руу ухасхийв.

	— Тэр юунд тэнд эргэлдээд байна. Дөнгөж сая мэс заслын хутган дороос босож ирсэн байж одоо бутан дундуур тэнэж явах юм гэж хорсолтойгоор хэллээ.

	Эхлээд би нэг их онцгой юм ажигласангүй. Хүүрийн байшин, түүнийг тойрсон голт борын бутыг үзлээ. Дараа нь бутан дундаас аажуухан гарч ирсэн Яаникаг үзлээ. Том биетэй, цайвар үстэй, хүүхдийнх шиг царайтай Яаника залхуутай алхаагаар эмнэлгийн байшин руу явна. Түүний улавч нь элсэн зам дээр бүдэгхэн мөр үлдээнэ.

	— Тэд юу хийж түүгээр хэснэ вэ! Хориглох хэрэгтэй... Энэ нөхөр ч бас тийшээ явжээ... хэмээн тэр шүднийхээ завсраар сийгүүлэхэд нь хүүрийн байшингийн тэр хавиар хэн нэгнийг зугаалахыг мань эр тэвчдэггүйг ойлголоо.

	Голт борын бутны цаанаас Й. Андрескокк гарч ирлээ. Тэр байнга барьж явдаг таягаараа багваахай цэцгийн толгойг цохин унагааж, эмнэлгийн байшин чиглэн алхана. 

	Би энэ Андрескоккийг тэвчиж чаддаггүй, түүний таягийг ч, сүмийн ахлагчийнх шиг царайг нь ч, луувангийнх шиг хүрэн улаан хацрыг нь ч хүлцэн тэвчиж чаддаггүй.

	Леопольд дахиад миний гарыг атгаж, дахин дахин ирж байхыг шаргуугаар гуйв.

	— Ирмээр санагдсан үедээ л ороод ирж бай. Урлагийн талаар дахиад ярилцана. 

	Би ойрын өдрүүдэд ирнэ гэж амлалаа. Түүний мөрөн дээгүүр би, өвгөн сэмхнээр өндийн хивсэн дээр байгаа зураг руу интоорын голын улаан ясаар нулимахыг харлаа.

	Би оройн хэмжээт преднизолоноо залгиад цонхоо онгойлголоо. Өрөөндөө салхи оруулаад номоо аван суулаа. Одоогоор надад сонирхол төрүүлж буй ганц ном гэвэл анатомийн атласууд, физиологийн сурах бичгүүд, анагаах ухааны нэвтэрхий толь л болой. Би эдгэрнэ гэсэн итгэлээр өөрийгөө хуурахыг хэдийн больсон бөгөөд хүн гэдэг ер нь ямар гэгч амьтан юм бэ гэдгийн учрыг олигтойхон ололгүйгээр үхэх нь тэнэг санагдана.

	Шөнийн агаар өрөөнд урсан орж ирнэ. Энэ нь яагаад ч юм онцгой цэнгэг байдаг билээ. 

	Би дахиад л энэ давхрын ганц хүний ортой хамгийн жижиг өрөөнд орсон учир дураа хүрсэн үед цонхоо онгойлгож болно. Бас бараг л зочид буудалд байгаа юм шиг шөнө ном уншин, тэмдэглэлээ бичиж болно. Эмнэлгийн ном уншиж байгаа минь эмч нарт таашаагддаггүй. Би химийн шинжлэх ухааны дэд эрдэмтний хувьд хэн нэгэн хүн миний мэргэжлийн дагуу ном зохиолыг сонирхвол түүнийг нь эсэргүүцэн дургүйцэх юм над байхгүй, гэвч эмч нар гэдэг өвөрмөц хачин ааштай хүмүүс. Анагаах ухаан анх сүм хийдэд бий болсон болохоор өнөөдрийн өдөр хүртэл эмч нарт лам нарын хачин зан зарим хэмжээнд байсаар байдаг. Тэд миний номыг авч явах гэхэд нь би аймаар хашхиран, тэрэгчин шиг хараал урсгасан. Намайг тайван дөлгөөн өвчтөн гэж үздэг болохоор сүүлдээ тэд зөнд минь орхисон. Би бөөрний булчирхайн өмөн үүтэй учраас тэр талаар хэдэн тэрэг ном бараг уншсан. Бөөрний өмөн үүнээс болоод Адиссоны өвчтэй болсон гэдгээ ерэн есөн бүхэл, зууны есөн хувийн итгэлтэйгээр хэлж чадна. Өвчнийхөө шалтгааныг яг мэдэж байхад санаа сэтгэлийн байдал арай зүгээр байдаг. Өмөнгийн хоёр дахь голомт нь улам цаашаа ахисан байх, хэрвээ тийм биш сэн бол миний зүүн бөөрний булчирхайд ч мэс засал хийх байсан бөгөөд энэ булчирхайгүйгээр амьд явж болдог, гэхдээ аптекийн тусламж хэрэгтэй гэлцдэг. Надад мэс засал хийх нь гэвч оройтсон бололтой.

	Анагаах ухааны ном заримдаа зөвхөн л инээд хүргэх юм. Саяхан би Шимкевич гэдэг нэг хүний өгүүллийг уншлаа. Тэр бөөрний булчирхайн нийтээр зөвшин тогтсон Glandulae sypvarenales нэрийг Glandulae advenales гэж солихыг улангасан шаардсан байх юм. Түүний санал болгосон энэ нэр нь бөөрний орчмын булчирхай гэсэн үг бөгөөд уг булчирхай үнэхээр бөөрөн дээр биш, харин түүний хажуу талд байдаг. Зөвхөн хүний ба хүн дүрст бичнийх л бөөрөн дээрээ байдаг байна. Энэ нь хувьслын явц дунд тэд хойд хоёр мөч дээрээ босож явснаас болжээ. Харин бусад бүх, босоо биш байдлаар намбалаг явдаг анхдагчуудын бөөрний булчирхай нь, бид эргээд дөрвөн мөч дээрээ явбал мөн л тийм байдалд орохын адилаар бөөрнийхөө хажуу талд байдаг байна. Чамайг бөөрний булчирхайг яаж нэрлэн бичих нь биш, харин тэр булчирхай өөрөө зовоон шаналгаж байхад, иймэрхүү эрдэм шинжилгээний цэцэрхэл инээд хүргэхийн зэрэгцээгээр бас бухимдал төрүүлнэ. Тэр Шимкевич гэгч дөрвөн мөчөөрөө яван баярлаж байг. Энэ байрлалдаа тэр хүн Glandulae advenales-тай байх болно. Бөөрний булчирхайн филогенезийн талын сонгодог бүтээлүүдэд өөрийн судалгааны объект болгон матар ба зана шувууг авсан байгааг үзэхэд бас иймэрхүү сэтгэл төрнө... Гэвч ямар ч л байлаа гэсэн иймэрхүү янзын ном зохиолыг унших нь над сонин байх юм. Нөгөөх Шимкевичийн бүтээл хүртэл шүү! Яагаад гэвэл хүний бие махбодын шаналгаанд огтын хамаагүй байдлаар эдгээр ажилд хандсан байдгаас тэр билээ. Шууд болон шилжүүлсэн утгаараа хүүхэлдэйн зураач байсан Пээтер шиг үхэхийг би хүсдэггүй.

	Хэрвээ иймэрхүү илэрхийллийг хэрэглэж болох юм бол Пээтер бид хоёр өрсөлдөгчид байсан юм. Харамсалтай нь энэ уралдаанд бид хоёрын хэн нь ялсныг би шийдвэрлэж чадахгүй. Тэр барианд түрүүлж хүрсэн авч би илүү удаан тэсэж байна. Эрүүл саруул хүмүүс энэ бол философийн асуудал хэмээн ухаан зааж эхэлнэ. Чингэх тусмаа тэр өвчин зовлон тоочдоггүй, зөвхөн мэдрэл нь шальгүй муудсан нөгөөх Данийн хан хүүгийн талаар уншсан бол бүр ч ярилтгүй. Тэдний бөөрөнд хүчтэйхэн шиг өмөн хийгээд өгвөл тэд хоосон гоёрхсон асуултаа тавихаа болино доо. Миний бодлоор бол үхэлд ямар ч философи байхгүй. Үхэл гэдэг энэ нарт хорвоо дээрх хамгийн бузар шударга биш явдал. Үхлээс тойрч гарахгүй нь ч түүний цагаатгал биш.

	Пээтер, жирийн, сайхан, баатарлаг хүлцсэн үхлийг гавьяа болгох гэсэн юм. Хэдийгээр тэр тэнэг бодолтой байсан ч гэлээ эцсийн эцэстээ тэр над хүндтэй болсон юм. Тэр сэхээтний зөөлхөн, жижигхэн гартай, хонгор зул цэцгийн цэнхэр нүдтэй, цайвар буржгар үстэй, шулуун гэдэсний өмөнтэй байсан. Пээтер хүүхэлдэйн театрын зураач байсан бөгөөд хүүхэлдэйн театрт Андерсений аймшиггүй тугалган цэргийн паян зэрэг тийм өөдрөг бадрангуй зүйлсийг тоглодог.

	Гэвч үхлийг гоёор чимж, додомдох хэрэггүй. Үнэртэй ус гэдэг хэдийгээр юуг ч аврахгүй боловч түүний байхыг бас ойлгож болох юм. Үнэртэй ус байлаа ч эс байлаа ч өмөн өвчтөн хэвтэж байгаа өрөө ямар л үнэртэй байдаг билээ, тэр л үнэр ханхална. Хамгийн жигшүүртэй нь тэр эцсийн амьсгал хүртлээ улс төрийн бодлого, урлаг, тэр ч байтугай шатар ч гэсэн сонирхлыг нь татаж байгаа хуурамч байдал үзүүлэн, түүнд хамаг хүчээ барж байсан нь болно. Тэр сонирхол гэдэг нь ямар болохыг би үзсээн. Би түүнийг шатар тоглоход нь хань болдог байсан бөгөөд түүнд итгэж байгаа байдлыг их л зовж байж үзүүлдэг байлаа. Тэр бол тун чиг зовуурьтай цаг байдаг байсан бөгөөд тэгэх тусмаа мань эр шатар муу тоглодог, эмнэлэгт ирэх хүртлээ шатрыг төдий л сонирхдоггүй байсан байрын. Амьдралд ч, шатарт ч тэрээр ноёны гамбитад дурлагч тэгээд хохирогч байв. Тэр, үхэл нь ойртох тусам утга учиргүйгээр бод юмаа хаяж өгөх нь хэрээс хэтэрч билээ. Энэ нь түүнээс асар их чармайлт шаардахын зэрэгцээгээр огтоос утга учиргүй зүйл байв. Үхэл гэдэг булай явдал, үхэл гэдэг бид бүхний хожигдсон эндшпиль. Гэтэл юуны учир түүнээс дээгүүр байгаа мэт царай гарган үхлийг нулиман тоохгүй байх юм бэ? Хэн ч хэзээ ч үхлээс дээгүүр байж чадахгүй. Үхэл гэдэг бол ухамсарсан зайлшгүй юм. Эрх чөлөө гэдэгт яг л ийм үгээр тодорхойлолт өгсөн байдаг ч гэлээ ийм л юм.

	Баатар болж тоглох нь бусад хүмүүстээ ч эвгүй. Энэ нь өрөвдөх ба туслах сэтгэлийг төрүүлдэг. Өөр ертөнцөд одож буй тэр хүн байдаг чадлаараа хашхирах юм бол амьд үлдэж буй хүмүүстээ зүй ёсны эвгүй сэтгэл төрүүлнэ. Үхэл гэгч өөрөө жигшүүртэй болохоор үхэж байгаа хүн ч гэсэн жигшүүртэй байг. Жигшил зэвүүцэл төрүүлж байгаа тэр төрх байдал нь эцсийн эцэстээ амьдралыг бататгахын төлөө явдал гэж би үздэг, яагаад гэвэл энэ нь амьдралын эсрэг тал болсон тэр зүйлийг үзэн ядах үзлийг бий болгодог. Хөлөө жийх цаг минь ирэхэд би ямар л шаардлагатай гэж үзнэ, тийм хэмжээгээр хашхирч орилно. Үхэл гэгч хуурамч маяг үзүүлэхийг тэвчдэггүй. 

	Пээтер тавдугаар сарын эхний долоо хоногт нас барсан. Ховорхон тохиолддог цэлмэг, дулаахан хаврын өдөр байлаа. Энэ талаар Пээтерийн маань санасан бодсон яг гүйцэлдэв. Агнес тэр өдөр над баглаа цэцэг авчирсныг санаж байна. Түүний гэдэс нь ялимгүй томорч, уруулаа будаж, үсээ янзалсан болохоор тэр тун чиг аятайхан харагдаж байсан бөгөөд бид хоёр цэцэрлэгээр зугаалж, би түүнийг үнсэн, бүсэлхийгээр нь тэвэрч байлаа. Надад эрүүл хүний нэгэн адил хүсэл шунал төрж байлаа. Агнесаас ням гарагийн өглөөний танил үнэр ханхийнэ. Үнэхээр ч ням гарагийн өглөө байсан. Миний өвчний талаар ч бид тэр үед бүхнийг бүрэн мэдээгүй байсан билээ. Мэдээж яг тэр минутад ч миний бөөрөнд өмөн байсан боловч тэр үед түүнд бас итгэхгүй байж болох байв.

	Бид цэцэрлэгийн зам дээр зурсан дөрвөлжин «анти» дээгүүр алхаж, Агнес гутлынхаа хоншоороор хүүхдүүдийн орхисон гутлын тосны хайрцгийг өшиглөж байгаа нь тэр хүүхэд болон ангиас анги руу дэгдмээр санагдаж байгааг нь би ойлгов. «Өө би лав болохгүй байх» гэж тэр хэлээд хацар нь улайв. Эл явдлын дүр зураг гүн цэнхэр тэнгэр, ялдам ногоон навч зурсан тавдугаар сарын зурагт хуудас адил нялуундуу ч Агнесын маань ичингүйрэл нь сэтгэл тун хөдөлмөөр байсан. Яг тэр үед Маргит гарч ирээд, шатар тоглоё гэж Пээтер чамайг яаралтай дуудаж байна гэсэн. Би тэрхүү «яаралтай» гэдгийг нь ойлгож түүн рүү явах хэрэгтэй болсон.

	Орой дахин ирэхийг хүсээд яльгүй гомдсон Агнесыг ганцаарыг нь цэцэрлэгт үлдээсэн. «Энд нэг хачин нөхөр байдаг юм... Мэдрэл...» гэж намайг хэлэхэд Агнес явав. Тэр эрүүл хүмүүс рүү, ням гарагийн өглөөний хот руу, пиджакгүй, ханцуйг нь эргүүлсэн цамцтай явж байгаа эрчүүд рүү явсан. Мөн чанартаа бол зүй ёсны эсрэг, Маргитын энэ гуйлтад би анх удаа маш дургүйгээр очсон.

	Пээтерийн шургуулга дээр Пушкиний шүлгийн боть байлаа.

	«Гайхамшигтай шүлгүүд. Дөнгөж сая уншлаа» гэж тэр шивнэв. Түүний уншсан гэдэгт би итгэхгүй байсан боловч уг номыг дэлгэж:

	 

	Далайн тэртээ хөхрөх алс тийш

	Салхин бид хоёр зугаацах зүг тийш!

	 

	гэдгийг гаргасан байлаа.

	Энэ нь Пушкиний «Хоригдол» шүлэг байв. Чингээд харанхуй тагт, гимназийн байрны гудасны эвгүй үнэр, нулимсны амт зэрэг хүүхэд насны юмс гэнэт сэтгэлд бууж ирсэн боловч энэ бүхэн одоо чухал биш байлаа.

	«Би эр хүн шиг байгаа... Над одоо тарилга хийнэ, тэгээд л тоглоё». 

	Пээтер хумсаа алгандаа шигтгэн, хагас ангайн «О» үсгийн хэлбэртэй болсон ам нь агаар сорох хөдөлгөөн хийнэ.

	Нэг хүн нөгөөдөө үзүүлж чадах сүүлчийн тэр нигүүлсэнгүй байдлаар Маргит шприцээ пантопоноор биш, морфиноор дүүргэхийг би харлаа.

	«Энэ бол витамины уусмал» гэж Пээтер над шивнэн хэлэв. Тэр нүдээрээ намайг сорж, амаараа агаар сорно. Хөнжил нь хаа нэгтээ рүү гулсан уначих гээд байгаа мэтээр өвдгөөрөө хөнжлөө чичирхийлэн тогтоон байхыг нь би ажиглалаа. Пээтерийн бие байдгаараа татвалзан чичирхийлнэ. Үхэл гэдэг хэчнээн булай явдал вэ гэдгийг би дахин мэдрэв. Өрөвдөлт Пээтер маань ч үүнийг нууж чадсангүй.

	«С, В витамин... бас глюкоз» гэж тэр бувтнана.

	Нөгөөх л баатарлалд тэмүүлдгийнхээ учраас мань эр урьд нэг удаа, ямар ч тохиолд наркотикоор тарихгүй байхыг гуйж байж билээ. Гэвч тэр наркотикийн хүчээр л тэсэж байна гэдгээ аль хэдийн ойлгосон боловч, өөрийн үгэнд үнэнч үлдэхийн тулд мэдээгүй байдал үзүүлнэ. Тийн эцсийн амьсгал хураахынхаа өмнөх хурамд ч эл найдваргүй тоглоомоо үргэлжлэн тоглосоор байлаа. Тэр мэдээж баатар байсан боловч, түүний сайхан үхэл нь миний үзсэн бүх юман дотроос хамгийн сайхан биш нь байсан.

	Би усанд орлоо. Гэрэл асаалгүй, нойтон модон сандал дээр суулаа. Ариутгалын бодис сулхан үнэртэж эвдэрсэн цоргоноос ус гоожно.

	Дараагийн шөнө нь Пээтер байхгүй болсон.

	Аль хэдийн мартагдчихсан гэж бодогдож байсан шальтай шальгүй элдэв явдалтай холбогдоод Агнес санаанд орж ирж байлаа гэж өчигдөр би бичсэн.

	Одоо ч гэсэн ялгаагүй, Леопольд их л бардам байдлаар уран саналга гэж хэлж байсан шар өнгийн шувуутай усан будгийн зургийг харахад Агнес орондоо орчхоод урлагийн түүхийг цээжлэн байсан нэг шөнө санаанд орж ирлээ.

	Бид хоёр ихэнхдээ тусдаа унтдаг бөгөөд тэр маргааш өглөө шалгалт өгнө гэж байсан тэр шөнө би түүний өвөрт орлоо. Зарим нэрийг яаж дуудахыг тэр надаас лавлаж байсан бөгөөд миний унтахад түүний жижигхэн, шөнийн чийдэн над саад болдоггүй байв. Би ийнхүү «өөрийгөө золиосонд гаргах» нь түүний сэтгэлийн гүнд аятайхан байдгийг мэддэг байсан боловч ийм нөхцөлд жирийнхээсээ эрт, түүний гүнгэнэн унших чимээнд бүүвэйлэгдэн дорхноо нойр хүрэн унтдагаа түүнд хэлдэггүй байсан юм.

	Тэр шөнө би яагаад ч юм гурван цагийн үед сэрчхээд дахин унтаж чадсангүй. Шөнийн гэрэл бие эвгүйрхүүлж, түүний гүнгэнэн байх нь тун ч тэнэг явдал санагдан ерөөсөө л уур хүргэлээ. Үүний дээр бас тэр цээжлэх юмаа хэдийн тогтоочихсон, эр нөхөрт гарсан эмэгтэй, сургуулийн хүүхэд адилаар шалгалтаас ингэж айж байгаа нь байж боломгүй тэнэг явдал санагдав.

	 

	«... Амьдралынхаа сүүлийн жилүүдэд Винсет Ван Гог мянга есөн зуун наян зургаан онд парист сууж байхдаа хүрээлэн буй орчноосоо сэдвийг нь олж авсан бөгөөд олон тооны байгалийг зураг натюрмортдоо дүрсэлснээр илрэлээ олсон зургийн арга барил нь бүрнээ тогтнон төлөвшсөн арлийн орчим амьдарч байсан бөгөөд Винсент Ван Гогийн зураг нь нэлээд хийрхүү тасалданги болсныг нь мөн тэр онд эхэлсэн сэтгэл мэдрэлийн өвчнөөр нь тайлбарлаж болохгүй...» 

	 

	гэж миний хичээнгүй зүтгэлт эхнэр минь гүвтнэнэ.

	Хөнжил дороос Агнесын зүүн хөлийн хуруу цухуйх бөгөөд нэг хуруу нь яльгүй мурийсан нь шөвгөр хоншоортой гутал өмссөнөөс тэр.

	«Мөн тэр онд түүний хөл нь муруй болж гүйцсэн үү?» «Унтаагүй байна уу? Ван Гог муруй хөлтэй байгаагүй, харин... (Агнес оныг нь санах гэсэн бололтой)... бүр залуудаа ордны танхим дотор унаж нуруу нь эмчилгээгүй, хүнд гэмтэл олсон Тулуз - Лотрек муруй хөлтэй болсон юм» хэмээн Агнес нь цээжилснээ урсгав.

	«Тэр ордон нь хаана байсан юм бэ?» гэж би ёжтойгоор асуув.

	«Ордон уу?.. Одоо хараадахъя»

	«Харах хэрэггүй. Түүнийг жирийн эрүүл саруул хүн бүрий харалгүйгээр мэднэ».

	«Би чамд ер нь саад болоод байна аа даа?» гэсэн энэ асуулт эх хүний анхаарал халамжаар дүүрэн сонстоно.

	«Ордон дотор унасан муруй хөлтэй хүнийг хэн гэдэг байсан юм бэ?» гэж би шаардангуй асуув.

	«Эхлээд тэр унаж дараа нь хөл нь майга болсон. Чи нойрмог байгаа учраас хольж хутгаад байна» гэж Агнес ялдмаар тайлбарлалаа.

	«Тэр хүнийг хэн гэдэг байсан юм бэ? Хэн гэдэг байсан юм бэ?»

	«Түүнийг мэдээжээр Анри де Тулуз-Лотрек гэдэг юм»

	«Энэ хүний нэр нь түүнийг хаана төрснийг чамд хэлж өгөхгүй байна уу? Чам шиг хүнийг бол би шалгалт дээр хайр найргүй унагана даа».

	«Хэрвээ надад саад болоод байвал би мэдээж унаж л таарна».

	Тэр хичээлийн тэмдэглэлээ ухаж эхэллээ. Ялихгүйхэн боловсролтойхон хүн бол миний асуултад түгдрэлгүйгээр Тулузэд юм уу, түүний ойролцоо гэж хариулах ёстой. Тэр энэ талаар огт ойлголтгүй байлаа ч гэсэн, Анри де Тулуз-Лотрек өөрөө тэнд хорвоотой мэндэлнэ гэж бодоогүй байлаа ч гэсэн ингэж хариулах ёстой байсан гэж бодохоос өөр аргагүй боллоо. Лотрек Дээд Гароннаас холгүй төрсөн гэж тэр над улам ялдмаар хариуллаа. Бас «Чи намайг унагадаг нь биш» гэсэн үг сонсов.

	«Тэр яагаад өөрийн анд Гогений чихийг огтолсон юм бэ?» гэж асуухдаа энэ тийм биш гэдгийг би мэдэж байлаа.

	«Винсет Ван Гог огтолсон бөгөөд...»

	«Өө тэгэхлээр Ван Гог Лотрекийн чихийг огтолсон болж байна уу? Сайн байна. Маш ажил хэрэгч явдал. Энэ хэсгээ яг цээжил»... Би их хөгжүүн болов.

	«Лотрекийнхийг ч биш, Ван Гог ч биш... өөрөөр хэлбэл Ван Гог огтлох нь огтолсон, тэгэхдээ Лотрекийхийг биш, харин өөрийн чихээ огтолсон».

	«Бас л муугүй байна. Миний эхнэрээс ийм зүйлийн мэдлэгийг шаардаж байгаа нь над таатай байна».

	Ингэхэд тэр тоглоомгүй уурлаж, босож дэрэн дээрээ суун, өөр өрөөнд орно гэв. Хэрвээ тэгэхгүй бол би өөр өрөөнд орох болно гэж мэдэгдээд түүний энэ санааг нь дэмжив. Гэвч тэрхэн дороо түүнийг би өрөвдөж эхлэв. Бас үүний зэрэгцээгээр японы шөнийн цамц өмссөн эмэгтэй, нойроо хасан байж хэн хэзээ нэгэн цагт чихээ огтолж байсан тухай цээжлэх хэрэгтэй болсон нь үнэхээр инээдэмтэй санагдана. Винсет Ван-Гог чихээ тамхины нимгэн цаасанд боогоод шөнөөр янхны газар очин сэтгэлт эмэгтэйдээ өгч байсан явдлыг наян жилийн дараа нэг эр эм хоёр унтлагын өрөөндөө ийнхүү ярилцан байх болно гэдгийг тааварлаагүй байсан нь мэдээж.

	Юм цээжлэн, нойр дутуугаас Агнесын зовхи улайжээ. Үсээ мушгин ороосон хавчаар дороос нь тууз унжсан нь түүнийг нойрмог Горгонтой1 төстэй болгоно.

	«За боль доо! Чи бүгдийг нь аль хэдийн тогтоосон. Одоо унтъя» гэж би өөрийн бурууг аргалахыг оролдов.

	«Би буйдан дээр хэвтье. Тэнд илүү харанхуй, би ханиадтай байгаа минь ямар хамаа байх вэ» гэж Агнес амиа өргөх гэж буй хүний шийдмэг байдлаар өчлөө.

	Чингээд нүд ирмэхийн зуур тэр өрөөний нөгөө буланд хүрчихлээ. Шөнийн чийдэн хөх гэрэл цацна. Агнес гал тогооны өрөө рүү очиж цай буцалгахаар гэрийн улавчаа өмсөж байхдаа над руу нуруугаараа харан зогсож байснаас тэр бүжигчин бүсгүйтэй Дега хамт байгаа зураг шиг санагдав. Шалгалтын үеэр манай ширээнүүд уран сайхны зургийн хуулбар бүхий ил захидлын хуудсаар дүүрэн байдаг билээ.

	«За яав?.. Би загас шиг таг чиг байя. Амаа үднэ. Харин ингээд зогсож байхдаа хэнтэй адилхан байгаагаа таа даа!» гэж байдаг чадлынхаа хэрээр уучлал хүссэн өнгөөр асуулаа.

	Агнес хэдэрлэн дуугүй байна. Тэр даарч байгаа бололтой, буцаж ирэхэд бэлэн байх шиг харагдана.

	«За яах вэ, жаахан туслаадахъя, Дегад нэг зураг бий... үгүй, ээ одоо биш болчихлоо. Над руу нуруугаараа харан зогсож байхад яг байгаа юм. Тэр зураг ямар нэртэй бил ээ? Чи түүнийг мэдэж байгаа шүү дээ...»

	Агнес бодолд орлоо. Царай нь хүүхдийнх шиг болов.

	«Тэр чинь Дегийн зураг биш... Чи зүүн талд нь интоор цэцэглэн байгаа зургийг хэлээд байна. Тэр чинь Гогений зураг. Өөр нэг эмэгтэй явган сууж байгаа. Хар, энд сууж байгаа. Чи Дега, Гоген хоёрыг солиод байна. «Таит бүсгүй далайн эрэг дээр» гэдэг зураг.

	Тийн Агнес хөнжилдөө орж ирлээ. Надаас өөрөөр өөрийгөө үздэг Агнес. Тэр үнэнхүү урт хар үстэй боловч царай нь шар биш.

	 

	«Винсент ван гогийн зураг нь нэлээд хийрхүү тасалданги болсныг нь мянга найман зуун наян найман онд эхэлсэн сэтгэл мэдрэлийн өвчнөөр нь тайлбарлаж болохгүй,..»

	 

	Нойр харанхуйлан ирж буйг би мэдэрлээ. Харанхуй гудамжаар ямар нэгэн гонзгой нүүртэй хүн гартаа ягаан бүйлсээр хийсэн том гоё чих барьж явснаа нисэн одов.

	Дахиад орой болов. Би ч дахиад л хиймэл бордоо овоолсны ойролцоо байгаа хадаасны хоосон хайрцаг дээр сууж, эргэн тойрны бүх юм бахь байдгаараа. Төмөр замын далангийн тэртээ мэдээж дуу дуулж, долоон минут тутамд тойруулга дээр трамвай хяхтнан эргэнэ.

	Гэтэл Агнес надад одоо бүх юм огт өөр болсон гэж бичсэн шүү дээ! Тэр, намайг эцэг болсон гэж бичсэн.

	«Чи эцэг болсон...» Энэ нь хэтэрхий сүржин сонстож байна. Би бол арай энгүүнээр хүүтэй болсон гэнэ. Энэ бол өөр юм. Би одоо байгаагаасаа өөр хэн нэгэн болж чадахгүй. Харин өдрөөс өдөрт энд ямар болж байна тэр л янзаараа байх болно.

	Би хүүтэй болсон, тэгэхдээ жирийн нэгэн хүү биш цамцтай хүүтэй болсон. Цамц гэдэг нь юу вэ гэдгийг би ерөнхий эмчээс асуусан. Хальс нь хагаралгүй гарсан хүүхдийг цамцтай төрсөн гэдэг юм гэнэ. Би нэг удаа гүү унагалахыг харсан болохоор төрөх гэгчийн талаар ямар нэгэн төсөөлөлтэй билээ.

	Тэр хальсыг нь хатаагаад надад бүр өгнө гэж нэгэн настайвтар эх баригч амласан хэмээн Агнес над бичсэн. Энэ хальс хатахлаараа илэг шиг нимгэн нягт болдог бөгөөд шинэ төрсөн тэр хүнд аз жаргал авчирдаг гэдэг ажээ. Эцэг нь эрүүл энх байхаас илүү аз жаргал хүүд яаж байх билээ гэх зэргийг Агнес битүүгээр хэлсэн байлаа. Энэ нь би тэр гарсан хүүхдэд талархах ёстой юм шиг шахам болсон байв.

	Баярлаж чадахгүй байгаа минь надад гунигтай байна. Ийм үе болоод байхад сэтгэлд юу ч төрөхгүй байгаа минь намайг зовооно. Энэ бүхэн яльгүй айлгавч түүнээс цаашгүй. «Түүнээс цаашгүй» гэж бодохоос л яльгүй гунигтай байна. Бас гүү унагалахыг харснаа санаснаас тэр.

	Хүүхдүүдээ угтан авахаар очиж буй эцгүүд цэцэг барьж, цэнхэр юм уу, ягаан гялалзсан өлгий авчирч яльгүй халамцсан байцгаадаг нь зүйн хэрэг. Эмнэлгийн өмнө машин хүлээж байна. Таксины жолооч заримдаа хүлээн авагчийнхаа антенд цагаан торгон тууз уясан байдаг.

	Би хадаасны хайрцаг дээр сууж байна. Одоохон тойруулга дээр трамвай хяхтнан эргэнэ.

	Дахиад л би халгай дундуур зүтгэж, дахиад л халгай над сэрүү татан байх шиг санагдана. Эмнэлгийн өрөөний гэрлүүд асжээ. Эдгээр өрөөний нэгэнд хумсаа буддаг бөгөөд эрд эмлүүлдэг байх гэж миний боддог тэр залуу удахгүй үхнэ гэдгийг би мэдэж байна. Өнөө өглөө эрт түүний өрөө рүү амьсгалуулах хүчилтөрөгч аваад орж байсан. Хашаа цэвэрлэгч хүчилтөрөгчийг агуулахаас авчирч байсан. Тэр, хасгийн сүрлэг сахалтай. Хэчнээн хүчилтөрөгч хэрэгтэй болох вэ? хэмээн Маргитаас асууж байхыг нь сонссон. Маргит ямар нэгэн юм хариулахад хашаа цэвэрлэгч, энэ чинь эд агуурсыг л үрж байгаа хэрэг, маргааш дахиад л шинэ нөөц авчрах хэрэгтэй болох нь гэж үглэв. Тийм ээ, хүчилтөрөгч хэнд хэрэг болохыг хэзээ ч мэдэхийн аргагүй... Гэтэл би хүүтэй болсон байдаг, болох болохдоо цамцтай төрсөн хүүтэй шүү. Агнес түүнд хэн гэж нэр өгөх бол?

	Хумсаа буддаг тэр залуугийн өрөөний хаалганы өмнө хүчилтөрөгчийн битүү савны тоосыг арчив. Аль ч эмнэлэг дээр ёс журмыг сахиж байх ёстой. Миний хүүгийн байгаа тэр эмнэлэг дээр ч гэсэн бас л ёс журмыг сахиж буй. Тэнд цэвэр цэмцгэр байхыг лавтай ихэд эрмэлзэн, бас тэнд савтай хүчилтөрөгч байгаа. Яагаад гэвэл хөхүүл хүүхдэд янз бүрийн юм тохиолддог гэсэн. Би төрөлтийн бэртэнгэ, хүйсийн үрэвсэл гэх мэтчилэн юм сонсож байсан. Гэвч миний хүүгийн хувьд тийм юм тохиолдохгүй байх гэж бодно. Тэр битүү боодолтой төрсөн шүү дээ.

	Харанхуй модот гудамжинд надаас өөр амьд амьтан байгаагүй болохоор энэ нь сэтгэл санааны онцгой байдлыг бий болгож, би тэгээд намуун дуугаар бүр энхрий зөөлнөөр «миний хүүгийн хувьд тийм юм тохиолдохгүй» гэж хэлэв. Би Агнесын тухай бодож, нэг хурмын зуур түүний хөнжилдөө хэвтэж байгааг нь сэтгэлдээ дүрслэн үзэв. Зүүн хөлийн нь яльгүй мурийсан хуруу хөнжлөөсөө цухуйж байгаа болов уу?.. Тийн дахиад л сэтгэлийн хөдлөлийн долгион зөөлөн шүргэлт адилаар биеэр гүйлээ.

	Би сандал дээр суулаа. За ингээд би хүүтэй боллоо. Гэвч энэ нь надаас нэг л алс хөндий байна. Би түүнийг тод үзэж байна. Гэхдээ дуранг эргүүлээд харж байгаа адил.

	Чингэснээ би төрөх газар луу нэг ч удаа, нэг ч удаа шүү, утасдаагүй байгаагаа санав.

	Сандлын түшлэг хүйтэн ажээ. Хүйтэн, дайсагнасан байдалтай ажээ. Гэвч энэ чинь төмөр, тэгэхлээр төмөр хүйтэн байх ёстой гэж бодлоо. Хүйт гэгч төмрийн голт зүрхэнд оршин байдаг. Би энэ өгүүлбэрээ чимээгүйхнээр давтан хэлээд босож байр луугаа явлаа. Ийнхүү энэ өдрөөс эхлэн би эцэг... 

	Байшингийн гудамд, уушгины өмөнтэй тэр залуугийн өрөөний хаалганы дэргэд хүчилтөрөгчийн хоосон сав байгааг би ажиглалаа.

	Өрөөндөө оронгуут би оройд сурсан зангаараа цонхоо онгойлгосноо дорхноо хаав. Хүйтэн байлаа. Гараараа цонхны тавцан тулан харанхуй руу удаан харлаа.

	Өө ийм байх нь!.. Халгай яагаад над сэрүүн юм шиг санагдсаны учрыг гэнэтхэн ойлгов. Хүүхэд байхдаа би нэг удаа хавч барихаар нэг барлагтай явсан юм. Эл явдал шөнө болсон хэрэг. Түүдэг гал асна. Голоос манан хөөрнө. Барлаг усан дотор зогсон үүрнээс нь хавч гаргаж ирнэ. Унтахынхаа өмнө бид хоёр хавчаа ууталж би түүний дээрээс халгай зулгаан хийх ёстой байв. Халгай дотор хавч удаан амьд байдаг бөгөөд тэнд нойтон сэрүүхэн байдаг ажээ. Хавчтай уутаа бид саравчны хаалганы гадна үлдээсэн бөгөөд өглөө нь би өвсний пингээс бууж ирэхэд тэр аяархан шажигнан дуугарч байлаа. Газар дээгүүр өтгөн манан тунажээ. Би гожгодуулан шээгээд уутан дотор гарах дууг чагнан уутан дотор халгайны хар ногоон навчин дунд байгаа тэр хавчнуудад хэчнээн сэрүүхэн аятайхан байгаа бол гэж бодлоо. Дараагийн өдөр нь хавчаа ногоон гоньдтой чанасан боловч ингэж чанахын өмнө тэд уутан дотор сэрүүхэн аятайхан байсан тул дажгүй билээ.

	Би цонхны дэргэд зогссоор байлаа. Би ч гэсэн хавч дүүргэсэн уут... Тэр хавчууд миний гэдэс дотор харанхуйд тэмтрүүлээ тэнийлгэхэд нь би чимээгүйхнээр шир ширхийн дуугарч ч байж болох юм. Гэвч маргаашдаа намайг арай чанахгүй!

	Гадаа бороо шивэрч эхлэв. Цонхны шил борооны нарийн ширхэгт сааралтаж эхэлснээ удалгүй би юу ч харж чадахгүй болов. Гэнэт олон олон жилд анх удаа уйллаа. Энэ маань гуниг зовлонгийнх уу, баярынх уу гэдгийг өөрөө ч үл мэднэ. Энэ хорвоод хүүхэд, гэхдээ цамцтай төрсөн хүүхэд ирж байна шүү!

	Дараа нь би залбирч бурхны тухай бодохыг хичээв. Бурхан хол байвч, би түүнийг ямар ч гэсэн харж байв, дуранг эргүүлж харж байгаа юм шигээр үзэв.

	Шиврээ бороо маань аадар болон цонх одоо надтай хамт харанхуйг дунд уйлна.

	Байгуулахын тулд хоёр жилийн шаргуу тэмцэл шаардагдсан металлоргоник нэгдлийн Асуудлын лабораторийг татан буулгахаар шийджээ. Зөвхөн жижигхэн сектор үлдээх болсон бөгөөд тэгэхдээ занарчдын захиргаанд шүү. Энэ тухай надад миний ерөнхий инженер байсан Геннадий өнөөдөр хэллээ. Тэр биеэ барьж чадахаа больсон байв. Би түүнийг бүр өрөвдлөө. Энэ бүх асуудал одоо надад хамаагүй болсон гэж хэлэх гэснээ би биеэ барив.

	Бид хоёр цэцэрлэгт сууж байсан бөгөөд шөл минь хөрж байгаа гэсэн бодол намайг зовооно. Өнөөдөр үдийн хоолонд сүүний шөл өгөх бөгөөд тэр хөрөхлөөрөө дургүй хүрмээр өрөмтдөг. Тэр өрөм нь сүүнд байгаа ямар ч хоргүй цэвэр парафинаас болж байгаа гэдгийг би сайн мэдэж байвч өрөм тогтсон сүүний шөл бөөлжис хүргэдэг. Энэ тухайгаа Геннадийд хэлж чадаагүй минь тодорхой хэрэг. Тэр духандаа хөлс бурзайтал орос - эстони холилдсон хэлээрээ ярьсаар байв.

	Тэр бараг өл халзан учир зулай дээр нь хүртэл хөлсний дусал бий боллоо. Хөлсөө тэр том цэнхэр алчуураар арчивч дахиад л гарч ирнэ. Эл үзэгдэл надад дулаан байранд оруулсан хүйтэн төмөр хоолой яг ийм дуслаар хучигддаг физикийн нэг үзэгдлийг санаанд орууллаа.

	Би Геннадийг тайвшруулахыг оролдсон боловч тэр нэг ч өдөр, тэр хийрхүү давирхай чанагчидтай нэг дээвэр доор үлдэхгүй, дараагийн долоо хоногт район руу манай үйлдвэрлэлийн цехэд очиж, цалин буурсан ч хамаагүй жирийн ажилчин болно гэв. Би түүний урмыг сэргээж, явъя гэж бүр шийдсэн бол заавал жирийн ажилчин болох албагүй, манай тэнд үйлдвэрлэлийн шинэ бааз барьж байгаа эсвэл тэр барилгыг ч бас зогсоочихсон уу? гэв. Үгүй, арай тэгэхгүй бололтой, гербицид үйлдвэрлэх шинэ цогцолборыг гүйцээж барих бөгөөд нэмэлт мөнгө ч гаргасан гэнэ. Хэрвээ тийм аваас тэнд ерөнхий инженер болж болно хэмээн түүнийг тайтгаруулсан боловч Геннадий, үгүй, жинхэнэ жирийн ажилчин болно, тэгээд юу болохыг цөмөөрөө үзэг хэмээн зүтгэнэ.

	Хэрвээ би өвчтэй болоогүй сэн бол бас л район явж лабораторийг ч тийш нь шилжүүлэхийг хөөцөлдөх байсан. Энэ явдал минь Варгамяэгийн Индрекийн2 явдлыг зарим талаараа санагдуулж мэдэх байсан. Яагаад гэвэл манай шинэ барилгыг миний төрсөн тосгонд барьж байгаа юм. Яах ч арга алга, миний оронд одоо тийшээ халзан болж буй Геннадий эхнэр Зоя, гурван хүүхэдтэйгээ явна. Тэр миний хүүхэд насаа өнгөрөөсөн хязгаарт очиж суух нь гэдэг бодол, бусад бүх юмнаас илүүгээр, лаборатори маань төгсгөл болсноос ч илүүгээр миний сэтгэлийг догдлууллаа. Миний тосгон, миний сургууль, миний горхихон... 

	Энэ Геннадий ер нь энэ эвгүй муухай шүдээ янзлуулж болно шүү!

	Би түүнд хэрвээ хэрэгтэй бөгөөд ямар нэг ашиг тус болох аваас яаманд бичье, одоо ядарч байна гэв. Тэр намайг хачин харцаар удаан харснаа гэв гэнэтхэн шалчийгаад явчхав. Тэр зөндөө цагийг минь барсандаа уучлал гуйгаад гялгар ууттай улаан лооль сарвайн «Зоя өөрөө ургуулсан юм» гэлээ. Уулга алдмаар сайн болоогүй улаан лоолийн зарим нь бүр шар өнгөтэй, нэг томоохон нь цүнх дотор хагарч бусдадаа нялзжээ.

	Би үнэхээр ядарсан санагдаж Геннадийтай салах ёс хийв. Хаалган дээр очоод тэр надад хэлэх гэсэн ямар нэгэн юмаа мартсан мэтээр эргэж харан зогссоноо ботинкийнхоо үдээсийг засаж байгаа байдал үзүүлээд над руу гараараа даллаад хурдан алхаагаар цааш явлаа. Яагаад ч юм түүний явж буй нь надад зугталт шиг санагдав.

	Орой болсон хойно дахиад гадагш гарч улиас дор суулаа. Би өөрийн тоомжиргүй байдлаар Геннадийг гомдоосондоо бага зэрэг гэмшиж байлаа. Би чин сэтгэлээсээ илүү оролцож байгаа байдал үзүүлэх ёстой байсан боловч заримдаа хүний ганц бие юм юманд хүрэлцэхгүй байх удаа гардаг шүү дээ! Эхэн үедээ тэд надад энэ эмнэлэг рүү ажлын тайлангаа ирүүлдэг байсан боловч, цаг хугацаа өнгөрөх тутам тэдний тайлан, миний олон номын доор дарагддаг болсон. Яая гэхэв дээ, «гадаад бодлого» (над болоод миний өвчинд хамаагүй юм бүрийг би сэтгэлдээ «гадаад бодлого» гэж нэрлэдэг) чамайг догдлуулахаа больсон юм чинь. «Дотоод бодлого» л намайг тэр аяар минь эзэмдэн авсан. Миний байж байгаа байдалд ийм л байх ёстой байх.

	Хачирхалтай нь, манай лабораторийг сектор болгож байгаа нь намайг яагаад ч юм баярлуулж байна ч гэж болмоор. Шалтгааныг нь би тэр дороо олсонгүй. Энэ нь магадгүй, өөрийгөө үхсэний дараа шадар, дотнынхоо бүх хүнийг цаазлан өөртэйгөө хамт булшинд оруулахыг хүсдэг эзэн хааны хүслийн ч маягтай зүйл байж болох биш үү? Юу л бол. Энэ маань намайг үгүй бол бүх юмс чинь бүтэхгүй байна гэсэн арчаагүй бие тоолт ч биш! Тэгвэл энэ маань чухам юу вэ? Тийн эцсийн эцэст би энэ мэдээг анх сонсоод баярлаагүй, харин амьдралын чинь зорьсон бүтээсэн хэрэг явдал чинь нурж байгаа нь ч чамд гоморхол авчирсангүй гэдгийг баттай итгэсний дараа л тэрхүү баярлах сэтгэл төржээ гэдэг дүгнэлтэд хүрлээ. Чингэхлээр чи үхэж байгаа бүхний эрмэлздэг тэр чөлөөт байдалд ихээхэн ойртсон байна, яагаад гэвэл тийм байхад үхэхэд хялбар. Гэвч үнэхээр тийм гэж үү? Яав ч эцсийн эцэст энэ бүхнээс юу ч өөрчлөгдөхгүй.

	Улиас өөрийн эсгэлүүвтэр үнэрээр жижиг ялааг татна. Эсгэлүү татуулан буй улиас одоогоор надаас илүүгээр тэдний сонирхлыг татаж байгаа нь тод байлаа. Намрын улиасны нөмөр дор насаа дуусгана гэдэг аятайхан толгой холболт ажээ.

	Миний сайн Геннадий минь, би чиний элдэв зовнилыг чинь хуваалцахгүй. Бид ингээд л дуусна. Энэ улиасны холтос нь ховхорч байгааг харав уу?

	Ховхорсон холтосны доор, түүнийг тойрон амьдрал буцална. Би шавжийн амьдралыг бага мэддэг, илүү мэдвэл зүгээр сэн. Чихрийн луувангийн цох хорхойд би догшин шулам нь билээ. Хэдийгээр ургамлын ширхийг устгах хэрэгсэл маань санаснаар сайн болоогүй ч ургамлын ширх намайг амьдралын минь сүүлчийн өдөр ч аятай зөөлөн үгээр дурсахгүй.

	Хэдий ийм боловч би шавжийн амьдралыг муу мэддэг. Энэ асуудлыг манай лабораторийн хоёр биологич эрхэлдэг байсан. Одоо би харамсахаас өөр юм алга. Одоо энэ жижиг амьтдыг манай эмнэлгийн цэцэрлэгийн бааз дээр судалж болох чөлөө цаг хангалттай байна. Өөрийн жижигхэн далавчаараа эрчимтэй дэвэн, бараг солонго татуулах гэж байгаа, шумуул шиг энэ жижигхэн ялаа хөөрхий минь, өөрөө ч зүүдлээгүй байгаа язгуурт латин нэртэй байгаа нь лавтай. Тэр эргэлзээгүйгээр тодорхой нэгэн анги, зүйл, дүрсэд хуваагдаж удам судрын үндэс нь кембрийн үеийн дулаан тэнгисийн мөнхийн ногоон давлагаанаас эхэлж байгаа. Сая сая жилийн туршид тэд өдөр тутмын гол зогоох зүйлийн эрэлд автан ийнхүү бужигналдаж, өөрөөсөө жижгийг залгин, би цох хорхойн догшин шулам болсны адилаар тэдний догшин шулам болсоор байгаа эд ихээхэн хийрхүү, хэв шинжит сангвиник юм даа. Модны их бие дээр суугаад ч амарч чадахгүй, одой тэмээн хяруул адилаар өөрийн яарч салгалсан хөдөлгөөнийхөө айзмаар жижигхэн далавчаа чичгэнүүлэн дэвэх юм. Эл ажилч жижигхэн амьтанд өөрийн зүрх, тархи бий бөгөөд аягүй бол бөөрний булчирхай ч байгаа юм бил үү, хэн мэдэх вэ. Тэр бөөрний булчирхай нь түүнд гай зовлон тарихыг онолын хувьд үгүйсгэх аргагүй.

	Нүдэнд дулаан шавж! Миний одоогийн, эмнэлэгт байгаа «би» ийм амьтны тухай хүрэн хавтастай, буурьтай ганц сэдэвт зохиол бичсэн бол түүгээрээ их л бахархах байна. Тэр ганц сэдэвт зохиолыг минь энэ буурал хорвоогийн хоёр гурваас илүүгүй хүн унших бөгөөд энэ нь над онцгой таашаалтай санагдах байсан, одоо надад яагаад ч юм практикийн ямар ч үнэ цэнгүй тийм зүйл л улам улам их таалагддаг болжээ. Цаашдаа би өөрийнхөө тэмдэглэлд иймэрхүү талын эргэцүүлэн бодолтдоо нэлээд зай эзлүүлэх хүсэлтэй байна.

	Маргит надад Пушкинийг авчирч өгсөн нь Пээтерийн хувийн ном байсан бөгөөд тэрээр энэ номыг өөрийн анддаа, тухайлбал, надад бэлэглэхийг сүүлчийн гуйлт болгожээ. Сүүлчийн хүсэл, гуйлт гэгч юм над төрөхгүй л бол сайн юм сан.

	Энэ ботийг «Хоригдол» дээр дэлгэсэн байхыг үзэхэд минь харанхуй тагт, гимназийн байрны гудасны эвгүй үнэр, нулимсны амт зэрэг санаанд орж ирснийг бичсэн санагдана. Одоо цаг гэж зөндөө байгаа болохоор ёстой л өнгөрсөн үеэ дурсан санадаг цаг. Тэгэх тусмаа би саяхан, цэврээрээ миний, зөвхөн миний, өөрт хамаатай тэр дуртгалаа л хураахаар шийдсэн билээ. Би «дотоод бодлогын» дуртгалаа бичихээр зэхэж байна.

	Дэвтрийн минь төгсгөлийн хуудсан дээр миний дуртгалын гол шат болсон гарчгийн үгс хэдийн бичигдчихээд байна. Түүнийг уншиж үзвэл:

	Амбаар — аалз — гашилсан сүү — Фрейдийг анх уншсан минь;

	Линда — байшингийн дээврийн хонгилын цонхон дахь од, — би эр хүн болж байна — үр тогтоодоггүй хэрэгсэл — үй олноор нь алах тухай бодол;

	Загасны боомт — орос аялгатай эрдүү хоолой — загасны ам — би өрөө цэвэрлэв — Фердинанд — хор — оймсны өсгий дэх цоорхой.

	Ямар утгатай нь зөвхөн надад л ойлгомжтой эдгээр үгийг уншиж чингэхдээ ариун хувийн өмч л бэлэглэж чаддаг тэр баярыг амтална. Хэрэв би эдгээр үгсийн утгыг тайлахгүй бол тэд үүрд нууцлагдсан хэвээр үлдэж, би булшиндаа хамт авч орон, нэг ч хүн түүнийг зөвөөр тайлбарлаж чадахгүй. Ганц энэ биш иймэрхүү бусад үгийг мөн л ийм хувь заяа хүлээж байгаа гэдэгт бараг бүрэн итгэлтэй байгаа бөгөөд хэчнээн хачирхалтай ч гэсэн энэ нь намайг баярлуулж байна.

	Бидний, өөрсдөөс маань өөр хэн ч бараг мэддэггүй. Бидний өөрсдийн маань мэдэж байгаа юм ч гавихгүй. Бид хямгатай биш, олныг мартах хандлагатай. Өнөөдөр би эмнэлгийн цэцэрлэгээр зугаалж яваад Яаникийн барааг харсан. Тэр чулуун дээр суун чанасан өндөг идэж байлаа. Хальсыг нь дараа нь газарт гишгэн дарсан. Энэ ажиллагаанд онцгой юм юу ч байгаагүй ч миний анхаарал хачирхалтайгаар түүн дээр тогтож, сэтгэлийн дотор ямар нэгэн бүрэгхэн дуртгал амилан, өндөгний хальс ямар нэгэн хэлбэрээр бас нэгэн зүйлтэй холбоотой мэт санагдав. Тэр холбоог нь би эргэн санаж чадвал сайн юм сан. Шал дэмий явдал боловч одоо болтол над саад болсоор байна. Би «Яаника - өндөгний хальс - газар» гэсэн шинэ мөрийг холболоо. Ямар учиртай гэдгийг хожим санаж магадгүй.

	Харин өнөөдөр би өөр дуртгалаас эхэлнэ. «Монцогтой оймс «Хоригдол» — БИ ЧАМАЙГ ҮЗЭН ЯДАЖ БАЙНА! хатагтай КЛАРА — Энх амгалан байтугай!» гэж тэмдэглэлд бичих хөл хөөрцөгтэй ажил маань эхлэв.

	 

	 

	Би арван настай байлаа. Сургууль дээр үдэшлэг болж байлаа. Ээж миний үсийг хажуу тийш нь самнаад цагаан монцогтой оймс өмсөхийг тушаав. Энэ удаа би элэг хөшмөөр хувцсыг нь өмсөхийг эсэргүүцээгүй нь түүний гайхлыг төрүүлсэн байх ёстой. Гайхаад байх ч юм байсангүй. Энэ оймс нь «ээжийн эрх хүүхдүүдийн» заавал өмсдөг нэг загварын хувцас. Жирийн өдөр бол би түүнийг яавч өмсөхгүй байсан, харин ням гарагт, тэгээд бүр өнөөдрийнх шиг өдөр өөр хэрэг. Яах вэ, өнөөдөр намайг үзэсгэлэнгийн юм шиг үлгэр жишээ хүүхэд гэж бодог, миний сэтгэлд юу байгааг хэн ч харж чадахгүй шүү дээ! «Яасан цэвэрхэн жаал вэ! Яасан дуулгавартай хүүхэд вэ?» гэж миний тухай хуурамчхан тэнэгдүү инээмсэглэлээр инээмсэглэн бодоцгоог. Би шүдээ зуун тэвчиж, мэндлэхдээ ихэд доош тонгойно. Би ховорхон зөв хүмүүжилтэй, цасан цагаан оймс өмссөн, оймсоо хэзээ ч бохирдуулдаггүй, дуулгавартай сайн хүүхэд шүү дээ! Монцогтой оймс өмссөн залуу гэдэг бол өчүүхэн амьтан, тэр бол залуу эр огтоос биш, харин түүний сүүдэр гэдгийг би мэддэг байсан ч өнөөдөр ухаан мулгуу томчуудын таашаалд нийцүүлэн, биеэ барихаар зориглосон. Энэ нь надад далдуур баяр авчирч буйг мэдэж байлаа. Хүлээж байгаарай, хожим би хэн нэгэн хүн (хэн болно гэдгээ би өөрөө ч яг мэдэхгүй байвч заавал ч үгүй тэднийг гайхалд оруулах хүн болох ёстой) болсон хойно минь та нар гайхан шогширч, «Тэнгэр минь, нөгөөх дуулгавартай, монцогтой оймс өмсөөд байж байсан хүүхэд маань, энэ үү?..» гэх болно доо. Хэн болох минь одоогоор тодорхойгүй ч ямар ч л гэсэн тэд «Эрхэмсэг та, Хүндэт та...» гэдэг үгийг хэлдэг тэр хүндэтгэл, талархалтайгаар надад хандан ярих болно доо!.. 

	... Гэвч би тэдэнд мууг хийлгүй, тэдэнд хандвал зохих ёстойгоос нь илүү сайн хандаж өгөөмөр сэтгэл гаргана. Айх хэрэггүй. Та нарт би өршөөлтэй хандана!

	Би энэ сэтгэгдлээ тодоор санаж байна. Эрэгтэй хүүхдүүд саваагаар лошлогоны өргөсийг цохин унагаадаг болон оймс нь хэчнээн цагаан байх тутам тэдний цохилт нь төдий чинээ хорсол хилэнтэй болж ямар их хүчин буцлан байдгийг томчууд мэддэггүй. Томчуудын толгой — өргөснүүд, дандаа төдийгүй, ерөөсөө байхгүй. учраас монцогт оймс (бас монцогт өмд, сүлжээсэн хөвөөтэй цамц ч байхгүй) өмсөх ёсгүй, ядмагхан гэр бүлээс гаралтай сургуулийн анд нөхдийн толгой ч заримдаа зам дээр унадаг.

	Өнөөдөр би Пушкиний «Хоригдол» шүлгийг унших ёстой. Эхлээд би ийнхүү шүлэг унших болсныгоо, мянгантаа зүхсэн монцогт оймс өмсөхтэй ижил доромжлолын бас нэгэн арга хэмжээ гэж үзэж, гэмгүй атлаа зовж буй хүний бахдал, өслөх төлөвлөгөөгөө нуун, уг шүлгийг сэтгэлийн ямар ч хөдлөлгүйгээр яаруу сандруу уншихаар бэлтгэж байсан боловч, тайзан дээр гарахтай зэрэг бүх юм өөрчлөгдөв.

	«Александр Сергеевич Пушкин. «Хоригдол» гэж би хүүхэд хоолойгоороо эхэллээ. Танхим чимээгүй болов. Бага ангийн сурагчдад ахлах ангийнхан насанд хүрэгчид мэт харагддаг болохоор тэдний найрсаг, сонирхсон харцтай би тулгарлаа. Хөдөлж хавьчилгүйгээр намайг сонсох, ухаантай, буурьтай сайныг хүссэн олон нүүр над руу эргэлээ. Миний сэтгэл нэг л хачин болж, би энэ шүлгийг гэртээ ганцаараа уншихдаа хэчнээн сайхан болдог билээ, тэгэхлээр энд ч энэ шүлгээс ямар нэгийг олж авч болох юм. Сэтгэл минь сайхан болохоор барах уу, харанхуй гянданд цуст идээг тоншин, чөлөөт хязгаарт тэмүүлэн байгаа залуу бүргэд... бид хоёрын хооронд төстэй ямар нэгэн юм байх шиг санагддаг. Гэнэтхэн, энэ шүлэг тэднийг амьдралыг эргэцүүлэн бодож, түүнийг сайн тал руу нь өөрчлөхөд хүргэн, шүлгийн утга санаа тэдэнд хүрээсэй гэсэн халуун хүсэл төрлөө. Харж байна уу, тэр миний амыг дагуулан харж, амьсгал даран намайг чагналаа. Бие минь халуу оргиод явчхав. Би тэднийг шинэ шүтлэгтэй болгоно! Саарал амьдралынхаа даанч өчүүхнийг тэд ухаараг!

	Тийм ээ, тийм сэтгэлийн түгшилтэйгээр цуст идээг тоншин буй залуу бүргэд тэдний сэтгэлд хүрсэн бололтой. Үүнийг би бүх биеэрээ мэдэрч, миний дуу чангарч, танхимд суугчдыг би өөртэйгөө хамт үүлний чанадтай өөд хамт аваад хөөрч чадах юм шиг санагдан, сэтгэлийн хөдлөлөөс чичирхийлсэн тунгалаг хоолойгоор:

	 

	Далайн тэртээ хөхрөх алс тийш, 

	Салхи бид хоёр зугаацах зүг тийш...

	 

	гэлээ.

	Тийм ээ, би үнэхээр сэтгэл нь уярсан энэ сонсогчдыг, эхний эгнээнд сууж буй төгсөх ангийн үзэсгэлэнт гоё хүүхнүүд, залуучуудыг, сэмхнээр нулимсаа арчих гэсэн бололтой халааснаасаа алчуур гаргаж ирсэн тэр өвөөг, тэр ч байтугай уруул дээрээ үүтэй, жимбүүрийн шаардангуй орилоо дуутай, эстони хэлний багш эмэгтэйгээ хүртэл өөртэйгөө хамт аваад цэнхэр далайн тэртээд нисэхэд бэлэн байлаа. Өгөөмөр уудам, өршөөх нигүүлсэнгүй сэтгэл намайг эзэмдэн, тосолж хажуу тийш нь самнасан үс монцогт цагаан оймс минь ч надад ичгүүр төрүүлэхгүй, нэг үгээр салбадай өөрийн салбагануур хонхыг холыг харагч зөн билгийн хонх болгож, би бүрэг номойг нь урамшуулан сэргээж, зохих хэмжээний зай барин, энэ олны өмнө талд нисэн тэднийг зөвхөн салхин зугаалах цэнхэр далайн тэртээ цөмийг нь авч очих байлаа... 

	Чингэтэл бүр аймшигтай, алж гүйцсэн, зүүдэнд ормоор явдал боллоо. Шүлгийн төгсгөлийн, «салхин бид хоёр...» гэсэн үгийн эхлэл болох ёстой, гайхамшигтай суут fermato дээр миний дуу нам болон зогсосхийсэн яг тэр хурамд хаалга онгойн төгсөх ангийн нэг өндөр залуу гуйвсаар орж ирээд итгэмжгүй гуйвсан алхаагаар танхимын хүн суугаагүй зайтай хэсгийг огтлон гарч урт сандлын сул өнцөг дээр суухыг санаархан сандлын эгнээний хоорондуур чиглэснээ хөл алдан шалан дээр уначихлаа. Миний учиртай зогсосхийлт маань ч ямар ч утга учиргүй болсноор зогсохгүй, буруу үзэлтнийг зөв замд нь оруулахаар бодсон тэнгэрлэг нам гүмийн тэр хурам, хязгааргүй гүн тэнгэрт үл үзэгдэх хүчээр тогтоогдон буй мэт далавчаа үл дэвэн тогтон байх бүргэдийн элэн халихыг бэлгэдэн үзүүлэх ёстой тэр хурам маань одоо болохлоор энэ үхээнц амьтан, тийм ээ, тийм, энэ үхээнц амьтан шалан дээр нуруугаараа пидхийн унахын нь ёслол төгөлдөр эхлэл нь болсон юм шиг санагдана. Гэвч энэ маань зовлонгийн дөнгөж эхлэл байлаа. Би «Салхин бид хоёр» гэдэг саяхан гишгэгдэн нухчигдсан энэ үгийг зэмлэсэн, доромжлогдсон намуун дуугаар хэлээд, хулчийлаа. Гэвч намайг хэн ч ажиглахгүй, дуу алдсан их алга ташилт инээд хөөрийн чимээ нь над биш нөгөөх бузартай, жигшүүрт, бөгсөөрөө унадагт зориулагдсаныг би мэдэрч байлаа. Зөвхөн нөгөөх өвөө, эстони хэлний багш эмэгтэй хоёр л намайг зориглон харлаа. Төгсөх ангийнхны нэгдүгээр эгнээ надад дагзаа харуулан нууж дарахын аргагүй хангалуунаар янцгаалдана.

	Зээлийн газрын тоглолт! Ичгүүрт явдал! Урвалт! Цагаан оймстой залуу Мессия3 би тэдний өмнө зогсож байхад эд нар нэгэн үхээнц амьтныг дооглон инээлдэж байсан юм. Эд нарт өндөрт хөөрөхөөс, элэн хальсан бүргэд яг зогссон тэр хурмаас, согтсон нусгай эр илүү чухал, тэр нь Пушкин бид хоёроос чухал байна гэнэ дээ!

	Би энэ боолчуудын нүднээс далд орохоор, энэ ухаан хомстон нараас, зөвхөн мушгирч унахыг үзэх хүслэн бологчдоос салахыг хүсэн тайзнаас гүйлээ. Тайзны ард гарч тоглохоо хүлээсэн хүмүүс байсан бөгөөд тэд ялга ташилтын чимээ сонсоод намайг ийм амжилттай боллоо гэж бодоцгооно... 

	Би хаалганы чийдсэн хүрэн яс модыг налан зогслоо. Дотор тал халуу оргино, бас хүйт даана. Би ямар нэгийг хүлээнэ. Юуг вэ? Тэдэнд би бодох хугацаа өглөө. Юу хийснээ тэд ухаарахгүй байна гэж үү? Одоо танхимд нам гүм болсноо ганц нэг алга ташилт гарч улам улам хүч авсаар "БИС! БИС! БИС!" гэсэн уриа шуугиан болно. Намайг тайзан дээр дахин гарахыг урина. Тэгэхэд нь татгалзана. Гар дээрээ өргөн гаргах гэхэд нь би мултарч амжина. Тэдний бохир гар хүрэх нь жигшил төрүүлнэ... Би хаалганы хүйтэн яс модонд духаа наан хүлээж, тэдэнд бас хугацаа олголоо... Төгөлдөр хуур хөгжим мексик бүжгийн эхлэл хөгжмийг өгөхөд нь би хойд хаалгаар чимээгүйхэн гарлаа.

	Бие засах газар тамхи татсан байлаа. Төгсөх ангийн хулигаанууд газар сайгүй тамхи татаж, архи ууж байх юм. Тийм амьтдаас юу ч хүсэн хүлээх билээ. 

	Би жорлонгийн нэг өрөөнд орон түгжиж суув. Гарахдаа би намайг хүн харчхаагүй байгаа гэж эргэж харвал хэн ч байсангүй. Ханан дээр би хортой харандааны хөх ягаан балаар үг бичлээ. Тэр маань уншигчдад: БИ ТА НАРЫГ ҮЗЭН ЯДАЖ БАЙНА! хэмээн мэдээлж байлаа.

	 

	 

	Би дуу цууриат гудмаар алхана. Удахгүй уран сайхны хэсгийн тоглолт дуусна. Зүй ёсоор бол би гэр лүүгээ явах журамтай. Бүжигт таваас дээш ангийнхан ордог. Нөгөөх «БИ ТА НАРЫГ ҮЗЭН ЯДАЖ БАЙНА!» гэснийхээ дараа бардам байдлаар яваад өгөх нь л онож байсан ч ямар нэгэн юм намайг энд татсаар байлаа. Танхимд байгсад бүгдээрээ юм уу, хэдэн төлөөлөгч нь намайг эрж олон надаас уучлал хүснэ гэж найдаж байв уу? Үгүй, тиймгүй. Энэ саарал олон түмэн юу хийснээ ойлгож байгаа гэж үү? Чингэтэл би санаа сэтгэлээр сэргээд явчихлаа. Тэд өөрсдийн алдааг ухаарахгүй өнгөрөхийг нь би хүслээ. Ухаарахгүй байх нь бүр ч сайн. Чухам үүнд л бидний хоорондын ялгаа байгаа юм. Монцогт цагаан оймстой байгаа минь гэнэтхэн аятайхан санагдлаа. Энэ нь намайг тэнэг олноос ялгаруулж байна. Та нар намайг дооглон инээлд лүү? Инээлд! Инээлд! Хэнийг дооглон инээж байна? Өөрсдийгөө дооглон инээцгээ!

	Уран сайхны тоглолт дуусав. Би гудмаар алхан, цугларч бөөгнөрөн зогсогчдыг үл сайшаасан, дээгүүр зангаар харна. Би хажуу самнасан үсээ илж, оймсныхоо монцгийг засаж бүдүүлэг амьтад та нар бохир мөрөө үлдээчхэж болзошгүй, тийм их хүндэтгэлийг та нарт өгөхгүй шүү! Миний сэтгэлд ийм юм болж буйг хэн ч, огтоос хэн ч мэдэхгүй байгаа гэсэн бодолдоо баярлана.

	Гудмаар ийнхүү алхахад санаа сэтгэлийн байдал улам сайжирч байв.

	Ахлах ангийн залуучууд бөөгнөрч зогсон, томчууд хоёрдмол утгатай гэж нэрлэдэг боловч, үнэн хэрэгтээ ганцхан тодорхой утгатай үгсийг охидод хашхиран хэлнэ. Ямар утгатай гэдэг нь ч надад бас тодорхой. Манай гэрт «Эрүүл ахуйн гарын авлага», «Эмчилгээний байгалийн арга» гэсэн ном бий. Энэ булай явдлын бүх зүйлийг биднийг мэддэг гэж битгий бодоорой. Залуучуудын хэлэх үгэнд нь охид хоорондоо хи - хи - хи инээлдэн оймсныхоо оёдлыг засна. Энэ бүх хөл хөөрцөг миний дургүйг хүргэнэ. Тэд бүгдээрээ, номоос миний мэдсэн тэрхүү заваан юмаа хийхээр бэлтгэж байгаа байдалтай харагдана. Гэтэл багш нар юу харж байна вэ? Тэд гудамд болон шатан дээрх хэв журмыг анхаарч тэнд байгсад юунд санаа тавьж юу төлөвлөн байгаа талаар ямар ч ойлголтгүй байгаа байдал харуулна. Энэ бүх хүмүүс, түүний дотор багш нар ч булай хуйвалдагчдын бүлэг. Удахгүй бүжиг эхэлнэ. Залуучууд охид руу ухасхийн дайрцгааж тонгойсхийн тэднийг тэвэрч авна. Чингэхдээ ямар ч бүсгүй өөр нөхцөлд бол гар хүрэхийг зөвшөөрдөггүй бөгөөд цамцны нь цаанаас мэдрэгдэх мөрөвч, тасам байгаа тэр газраас нь барьж авав. Хуйвалдагчид! Гэтэл би тэдэнд шүлэг уншиж байдаг... 

	Хэдийн есөн цаг болж би гэр лүүгээ явах болжээ. Ингэснээ гэнэтхэн би тагт руу гардаг хаалгатай манай ангийн түлхүүр надад байгааг саналаа. Хэрэггүй хог хадгалдаг сав болсон тагт яг энэ танхимын дээр байдаг бөгөөд би тэндээс бүгдийг үзэж болно!

	Би хувцасны өлгүүр лүү гүйн хүрч гэр лүүгээ явах гэж байгаа байдал үзүүлэн пальтоныхоо халааснаас түлхүүрээ аваад жижүүр багш эмэгтэйн араар бултхийн гарч шатаар дээш ухасхийв.

	Манай сургуулийн боксын аварга гэдгийг нь би мэддэг, төгсөх ангийн, хатги болсон бүдүүн залуу, шатан дээр миний гар дээрээс барьж аван, намайг дооглон: «Бурам шиг хөөрхөн жаал, булга шиг зөөлөн алчууртай, бурантаг л харин хамраас нь цухуйна!» гэлээ. Энэ гахайн амнаас дарс ханхийнэ!

	«Ингэж ярих нь эвгүй» гэж би дороос дээшээ өлийн хэлэв.

	«За за, битгий л зодоорой...» гэж тэр айсан байдал харуулан биеэ хярж, миний пиджакийг тавив. Шатны дараагийн талбай дээр, төгсөх ангийн царай муутай эмэгтэй алмайдуу байдлаар миний толгойг илэв. Энэ энхрийлэл ч миний дургүйг хүргэв, Тэр намайг муур шиг илбэж, найз бүсгүйтэйгээ дэмий ярьсаар байв. Би түүний гарыг сэгсрэн авч хаялаа.

	Танхимд бүжиг эхэлж байгаа нь сонстоно. Би тагт руу ордог ангийнхаа хаалгыг чимээгүйхэн онгойлгож, харанхуй тагт руу ороод дотроос нь түгжив.

	Тагт харанхуй байснаас намайг хэн ч үзэхгүй харин би танхимд юу болж байгааг бүгдийг ажиглан үзэж болно. Би гимнастикийн хуучин дэвсгэр дээр сууж өөрийн хоргодсон газраас доош харлаа. Залуучууд танхимын хаалганы хажууд шавааралдаж, бүжиг эхлэх болоход хурдалцгаана. Охид нь хана дагуулан тавьсан урт сандал дээр тарж сууцгаан, энд болж байгаа бүхэнд ямар ч хамаарал холбогдолгүй юм шиг байдал харуулцгаана.

	Тагтан дээр өвс, тоосны эсгэлүүвтэр үнэр үнэртэнэ. Энэ үнэрээс болоод би дахиад л гуниглав. Энд би бүгдээс өндөрт байгаа бөгөөд энэ минь бас бэлгэ тэмдэгтэй юм. Гэтэл ингэснээрээ би ямар нэгэн юмаа алдаж, байхгүй болговол яана? Миний амьдрал та нарын бүгдийн чинь толгой дээр... Тэгвэл амьдралын тэр жирийн баяр хөөр хэзээ ч надад хүрч ирж чадахгүй байж болох уу? Танхимын хананд яг миний өөдөөс хараад нэг том зураг өлгөөстэй байна. Иосиф Виссарионович бид хоёр нэг түвшинд байлаа. Тэр бас л дээрээс энэ хөл хөөрцгийг харна. Гартаа гаанс барьж, савхин гутал нь гялалзана. Ар талд нь Кремлийн цамхгийн улаан дүрс гэрэлтэнэ.

	Хурмын зуур би бүргэдийн ганцаардлын тухай бодолд автлаа.

	Халаасанд минь ямар нэгэн юм байгааг би гэнэтхэн тэмтрэн мэдэв. За мэдээж хэрэг! Ээж надад алтан цаастай бурам өгсөн байлаа. Би цаасыг нь хуулаад хазлаа. Саяхны миний бодож байсан бодол маань бурам олоод баярласантай минь зохицно гэж үү? хэмээн бодсоноо би чинь дөнгөж арван настай шүү гэсэн цагаатгалыг дор нь оллоо.

	Найрал хөгжмийн гоцлон дуулаач «Өө Клара хатагтай» гэж дуулна. Тэрээр баргил хоолойтой бөгөөд хар шил зүүжээ. Амьдралынхаа ямар нэгэн зүйлийг би алдах юм гэж үү? Үгүй, үгүй, үгүй! Өөрөөсөө өөр хэнээр ч би дутагдаагүй байна шүү дээ.

	Пушкиний «Арион» гэсэн ойлгомжгүй нэртэй өөр нэг сайхан шүлэг сэтгэлд орж ирэв. Бурамнаасаа салж түүнийг дэвсгэр дээр тавиад

	 

	Нууцлаг дууч би л 

	Нижигнэх аянгаар эрэгт хаягдав 

	Өмнөх үеийн сүлдээ дуулан 

	Өөрийнхөө норсон нөмрөгийг наранд 

	Өнгийх хясааны доор дэлгэв,

	 

	гэж шивнэн уншлаа.

	«Нууцлаг дууч би л» гэж хэлэхэд юутай гайхамшигтай.

	Өнөөдөр би үзээгүй боловч энэ хорвоо дээр эрхэм дээд шударга, ёс байдаг гэсэн санаа энэ шүлэгт байлаа. Мөн байгалийн хүчин, хувь тавилан хоёр гэгч тодорхой нэг бие хүний хувьд ухаалаг нарийн хандаж бусдыг живүүлэн алга болгоход түүнийг долгионоор эрэг дээр гаргадаг! Тийм ээ, хүмүүс сайн хүнээ олж харахгүй бол үл мэдэгдэх нэг хүчин түүнийг бусдын дээр гарган өргөөд хайр хүндэтгэлтэйгээр доош буулгадаг. Би өөрийгөө золгүй байна гэж бодохыг болилоо! Тэртээ доор байгсад чадахаараа бүжиглэцгээг, зугаалж цэнгэцгээг!.. Чингэснээ гэнэтхэн надад тэр доор байгсад бас ямар нэгэн юманд хэрэгтэй, ямар нэгэн хэмжээгээр бид бие биедээ уусан нэгдсэн, нэг тал нь нөгөө талгүйгээр юу ч болохгүй гэж бодогдлоо. Бид нийлээд нэг бүхэл бүтнийг бий болгож байна. Яг тийм нэг бүхэл бүтнийг бий болгож байна. Тийм ээ, тийм, тэд нар талархах ёстой, хэрвээ тэдний дээр цагаан монцогт оймстой, хүүхэд сууж, харанхуйд нам дуугаар шүлэг уншиж байгаагүй бол тэдний энэ маяг заяг ямар ч үнэ цэнгүй байх сан билээ. Тийм ээ, тэд над талархах ёстой.

	Тэдний амьдарч байгаагийн цагаатгал нь би, зөвхөн би л болж байна гэсэн бодол над төрлөө!

	Би байрандаа сууж чадашгүй, миний оюун ухаан гучин таван килограммын жинтэй, нэг метр гучин сантиметрийн урттай уурагт бие болон хувилж миний одоо, ирээдүй, өнгөрсөн хийгээд дээд тэнгэрээс заяасан хувь заяа минь байдаг хэмжээгээрээ тэнийн, энэ оюун санаа маань өөрийг нь ажиглаж мэднэ гэдгээс ч айхгүй, тэр хэнээс ч юунаас ч айхгүй, гараа урагш сунгана.

	Би эдгээр хүмүүсийг нигүүлсэн өршөөж, өөрийнхөө нулимсанд цацан уйлна. Гашуувтар нулимс минь ам руу урсан орж, би түүнийг залгин, хамаг үс минь тушаал авсан адилаар байдгаараа бослоо. Би та нарт бүгдийг чинь өршөөж байна. Дүлий хүнийг сонс гэж, сохор хүнийг хар гэж шаардаж болохгүй. Гэлээ ч би та нарт бүхнийг чинь өршөөж байна. Санасан бүхэн чинь ёсчлон бүтэг!

	Чингээд л би тэсэж чадалгүй дэвсгэр дээр нүүрээрээ даран унаад амтлаг жаргал эдлэн удаан уйлав. Брезент нулимсанд нороод нойтон үнэр үнэртэнэ. Эл гашуувтар атлаа, халуу дүүгсэн, аялаг үнэр жин үдийн нойрмоглох халуунд, олноос онцгой нэгэн бээр, өөрийн хувцсаа элс, замаг далайн анир намын дунд хувцсаа хатаасан, нар тусан ойсон байц хадных шиг л надад санагдана.

	Өнөөдөр миний хэлэн дээр цагаан толбо гарч загатнаж эхлэв.

	«Хэл гэдэг бол салслаг бүрхэвчээр хучигдсан, амны хөндийн булчинлаг эрхтэн. Хэлний доод талын гадаргад буй хөвч хоолой хүртэл үргэлжилдэг. Хэлний дээд тал утас хэлбэрийн, мөөг хэлбэрийн, ховил маягийн бэрсүүгээр битүү хучигдсан байдаг. Сүүлчийн хоёр нь амт мэдэрдэг» гэж би нэг номоос уншлаа.

	«Хоёр нутагтны хэлний булчирхай илүү их хөгжилтэй, эл булчирхай бас шувуунд байдаг, сүүн тэжээлтэнд салслаг булчирхайн зэрэгцээгээр ийлдэс булчирхай бий. Ийлдэсний юм уу, уургийн булчирхайнуудын нэг тал ховилт бэрсүүд орж, энд ирж буй хоол ундны зүйлс булчирхайн шүүрлээр шингэрүүлэгдэн бэрсүүнүүдийн амтлагч төгсгөлүүдийг цочроодог» гэж өөр нэг ном мэдээлсэн байлаа.

	«Хэлний гадаргын дээд талын өөрчлөлт эрүүл хүнд ч тохиолдож болно. Эвэршсэнээс бий болсон цагаан толбонууд, уг эвэршсэн хэсэг хуурч унасны дараах улаан толботой хослон газрын зураг шиг алагтдаг учраас газар зүйн хэл гэдэг нэр гарсан. Хэт их эвэршсэнээс болоод хэлний утас хэлбэрийн бэрсүү нь зузааран ихээхэн уртасдагаас хэлний дунд хэсэг үсээр хучигдсан юм шиг санагддаг. Ингэж өөрчлөгдсөн хэлийг үсэрхэг буюу хар хэл гэдэг. Энэ өөрчлөл нь ямар ч өвчин зовуурьгүй байдаг. Эмчилгээний шаардлагагүй» гэж гурав дахь номд тэмдэглэсэн байлаа.

	Би толинд хэлээ харлаа. Би газар зүйн хэлтэй бөгөөд энэ цагаан толбонууд миний өмөн өвчинд ямар ч хамаагүйг одоо би мэдэж байна. Би дахиад л ялимгүй ч гэсэн ухаан суулаа. Би өөрийнхөө газар зүйн хэлийг их л өөнтөгчөөр шинжиллээ. Хэлээ байдгаар нь амнаасаа гаргаад жижигхэн толио цантуулахгүйн тулд амьсгалаа боов.

	Иваны шөнө буюу оймын цэцэг дэлгэрдэг нэгэн шөнийг би санаж байна. Агнес бид хоёр чийглэг оймын дундуур орон цааш яргасан. Бид хоёр танилцаад удаагүй байсан, тэнд оймон дунд, гэхдээ цэцэглээгүй ойм дунд бид хоёр анх удаа хүчтэйгээр үнсэлцсэн. Агнес нүдээ анив. Тэр урт сайхан сормуустай. Тэнгэрийн хаяа улаан шаргалтаж, түүдэг галын тэндээс дуулах, шуугих чимээ сонстоно. Бид хоёр удаан үнсэлцэж, би гэнэтхэн түүний хэлний сэтгэл хөөрүүлэн сэнгэнэсэн амтыг мэдрэв. Тэр маань лав энэхүү амтлах булчирхайн сэнгэнүүлсэн тунгалаг амт байсан байх.

	Би өөрийнхөө толбо суусан урт хэлээ харсаар байтал бие сэтгэл хачин болж би насан туршдаа энэхүү бэрсүүт, махны жижигхэн тасархайг аман дотроо зууж байх ёстой! Насан туршдаа бол ч бас яах вэ, үхсэн хойноо ч мөн л ижил гэж бодлоо.

	Өнөөдөр дахиад сайхан өдөр боллоо. Би ердийнх шигээ сандарч тэвдсэнгүй. Үдээс өмнийн турш би налуурт сандал дээр сууж, наранд ээв. Гал тогооноос кофены амтат үнэр ханхийж, сав суулга нэгэн хэмээр хангинан харших сонстоно. Гүн хөх тунгалаг тэнгэрт цагаан хурган үүлс мөнхийн адилаар бодох санах юмгүй хөвж, чиний насны хэмжил дууссан байхад энэ амьдралыг орхин үхэхээс илүү энгүүн юм энэ хорвоод огтоос алга гэж би бодож байлаа. Тэгэхэд амьдрал үлдэж, дахиад хүүхдүүд төрж, шүлэг уншиж, монцогтой оймсоороо өөрийнхөө нүүрийг улайлгаж, эрдэм ном хичээн оролдож, дараа нь Агнесуудтай сууж, хожим нэгэн цагт шинэ үеийнхэнд байраа өгч үхэхийн тулд эцэг болно. Бүх юмны эцэс төгсгөл нь нэг л цагт ирдэг бөгөөд энэ маань эцсийн төгсгөл мөн үү, биш үү гэдгийгээ мэддэггүй ч байгалийн бүх зүйл ийм л жамтай. Яагаад ч юм бүх юм мөнхөд давтагдаж, нэг байдлаас нөгөөд зогсолтгүй шилжих шилжилтэд итгэнэ. Өвөөгийн булшны хөшөөн дээр: «Миний удам судрын гэр ганц биш газар бий» гэж бичсэн буй. Магадгүй, энэ нь үнэн ч юм бил үү, хэн мэдэх вэ.

	Миний амьдралын завь цутгаланд ойртон ирж, их хүрхрээний ховдог урхиралтыг би сонсож, урсгал улам хүчтэй болж байна. Хаа нэгтээ тун ойроос аймшигтай биш бөгөөд харин ч тэнд намайг татсан, авралын ямар нэгэн юм байна. Үүнийхээ өмнөхөн мөрний ус хэчнээн амгалан дөлгөөн, эргийг нь наран ээж, эргэн тойрны юмс хурц тод харагдаж энэ бүхнийг сэтгэлдээ хадгалан үлдэхийн тулд эцсийн удаа чи тойруулан харна. Унахын өмнөх эл тайвшрал юутай сүрлэг билээ. Чингэтэл мөрөн урсгалаа ялимгүй хурдасгаж, тэгэхэд чи эрэг орчмын долгион дунд салгалж буй өрөвдөлтэй жижигхэн онгоцнуудыг хамаагүй хол хаячхаад өөрийн завиа мөрний усны хамгийн гүн рүү нь чиглүүлж, тэгээд хүрхрэн дуудах сүрлэг нүргэлээг сонсож, тэр бээр соронздон татаж, ятган дуудаж сэтгэлийг эзэмдэнэ. Тийн чи нүдээ хагас анин, хүрхрээ рүү орж, их усны сэрүү татсан цалгидас нүүрийг шүршиж, завины хошуу доош тонгойж, чамайг хүрхрээний дээр өндөрт гаргах тэр эцсийн хурамд чиний харцны өмнө нойрмоглосон амгалан тайванд умбасан алсын шинэ зах хязгааргүй уудам тал харагдаж болзошгүй. Өө, хөлгүй гүн рүү унахын өмнөх энэхүү хурамд чиний дээгүүр үсчин бужигнах усан цалгидас хааны ёслолын хаалга шиг солонго татуулж ч болзошгүй. Миний удам судрын гэр нэг биш газар бий... 

	Би алхааны чимээ сонсоод нүдээ нээн харлаа. Замаар сувилагч Маргис гэсэрт цэцгийн баглаа барин явна. Тэр над руу хараад инээмсэглэхэд нь би хариу инээмсэглэлээ. Маргитын дулаахан хүрэн нүд нь бүхнийг ойлгосон намуун дөлгөөн туяа цацруулна. Энэ нь миний санаа сэтгэлийн байдалд яг таарч байлаа. Маргит надад улаан хүрэн цэцгээ өгөөд цааш явлаа. Би түүний яаралгүй даруухан байрын алхааг харна. Сэтгэлдээ би энэ хүүхнээс эмээдэг бөгөөд тэр эцсийн амьсгал хурааж буй хүний дэргэд нь байж байгаад түүнийг сүүлчийн аялалд нь үддэгээс тэр билээ.

	Маргит хөх саарал үстэй, гайхалтай даруухан бүсгүй. Үг дуу цөөнтэй, хамгийн шаардлагатай үгийг л хэлнэ. Хэзээ ч түрүүлж ярихгүй. Үхэж буй хүний хувьд бол шал өөр хэрэг. Тэдэнтэй түүнийг ярилцдаг гэж яагаад ч юм, би боддог. Тэдэнд түүний намуухан, тайвшруулсан дуун хэчнээн хэрэгтэйг би сэтгэлдээ төсөөлж байна. Би буруу бодож байж болох ч түүний бүүвэйлсэн зөөлөн дуунд ятган сэнхрүүлсэн, бүр сэртэндсэн ч гэж болох ялдам гүвтнэсэн аяс бий болдог байх гэж бодогддог. Маргитын дуу бол шатан дээрээс байшингийн хонгил руу хөтөлсөн дуун, доош буухад чинь айдас төрүүлэхгүй байх, харанхуйгаас чам руу сунгасан халамжит гар. Энд нас барж буй ихэнх хүн орныхоо дэргэд Маргитыг байхыг хүсдэг, бие нь дордоод эхлэхээр тэд Маргитыг л дууддаг.

	Түүний нүүр нь л тайвшрал авчирдаг. Маргит үзэсгэлэнтэй гоё ч, тэрхүү үзэсгэлэн нь өнгөндөө гял цал биш. Түүний харц нь ариун үйлстний харц. Энэ харцнаас ичиж эмээхийн арга байхгүй. Маргитын нүүрийг би аль эртнээс мэдэх юм шиг надад олонтоо санагддаг бөгөөд энэхүү царайд, би урьд өмнө хаа нэгтээ магадгүй, үзэсгэлэнгийн танхимын бүдэг гэрэлтэй буланд байвч, санаанд үлддэг, гял цал болоогүй зураг дээрээс ч үзсэн юм шиг сэтгэгдэл төрүүлдэг тийм шинж бий.

	Зөвхөн би ганцаараа л ингэж мэдэрч, болдоггүй гэдэгтээ бат итгэж байна. Ямар ч байлаа гэсэн, эрчүүд Маргитад сээтэн хаядаггүй. Й. Андрескоок мэтийн зарим нэгэн этгээд л оюун ухааныхаа хомсдолоос болоод захын нэгэн хөнгөн сэтгэлт сувилагчийг оролдож буй адилаар нүдээ ирмэн маягласан байж болох юм. Нэг удаа би орондоо орчхоод хэвтэж байхдаа Маргитын тухай бодоод, түүний царай, дуу хоёроос нь өөр юу ч санаж чадаагүй. Тэр эмэгтэй хүний уян налархай чанартай, хэдий тийм боловч сэтгэлд нэг л тогтдоггүй, тэр хөх томтой юу, бүр байхгүй юм шиг үү гэдэгт би хариулж чадаагүй. Дараагийн өглөө нь би түүнийг анхааралтай ажиглахад тэр биеийн галбираар Агнесыг санагдуулж байв., Агнесын хөх нь гадагшаа яльгүй сэргэр. Би иймэрхүү юм бодон, харьцуулж байгаагаа мэдмэгцээ усанд орж байгаа ээж юм уу, эгчээ санамсаргүйгээр харчихсан адилаар нүдээ доош буулгасан.

	Манай Маргит гэдэг энэ залуу эмэгтэй бол үхлийг ингэж олонтоо үздэг бөгөөд гар нь хүн гэгч эвдэрч өмхрөхөөрөө дахиад шингэн болдог барилгын материалд өчнөөн удаа хүрсэн ийм л хүн дээ. Миний завийг хөлгүй ус руу авч орох, ёслол төгөлдөр бардам гэж тооцдог ч бид бүгдээр дэмжлэг тусламж эрдэг тэр хурамдаа толгойгоо Маргитаар түшүүлэхийг би хүснэ. Намайг дун адилаар, миний өөрийн хавтаснаас намайг шахан гаргаж эхлэх үед эсэргүүцэн цовхчих биеийн цөхрөлийг түүний амгалан тайван байдал өөртөө уусган багтаана гэж би найдаж байна. Тэр, миний сүүлчийн шаналал зовлонг шингээн авч чадна, түүний аргадан бүүвэйлсэн дууны ялдам зөөлөн долгион нь бүхий л зовлон тарчлалаас намайг авч гарч чадна гэж би найдаж байна.

	Энэ бүхэн минь зохиомол, сүржин юм шиг сонстож болох ч би хүрэн улаан өнгөтэй гэсэрт цэцгийг тартаа барин, гүн цэнхэр тэнгэрийг ширтэж байхдаа чухамхүү ийм л сэтгэлд автан байсан билээ.

	Мэдээж энэ хардлага биш, мах цусны нь тасархай болсон хүү нь төрж байхад ч зохих анхаарал тавиагүй хүнд, өөрийн эхнэрээ хөндлөнгийн хүний харцаар харж чаддаг хүнд юуны хардлага төрөх билээ. (Үгүй ээ хардлагын тухай яриа ч байж болохгүй ч Яаника бүтэн хагас цагийн турш миний цонхон тушаа энэ андрескооктой (түүний нэрийг жижиг үсгээр эхлэн бичихэд юутай аятайхан байх юм бэ) хэлхэлдэн яваа нь надад амар заяа үзүүлэх биш. Ийм шал өөр хоёр хүн юун тухай ер ярьж болох вэ?

	Үнэндээ гэхэд бүх байдлыг нь харахад зөвхөн тэр л ярьж байвч Яаника түүнийг анхааралтай сонсох ажээ. Хүүхдийнх шиг царайтай зөндөө том Яаника чулуун дээр сууна. Болохгүй зүйл болж байна гэдгийг сэрдэж амжаагүй байхдаа л түүний солиотой ярианы торонд орчихно гэж би айна.

	Андрескоок ханшаар шил зүүдэг бөгөөд, засаж янзалсан буурал сахалтай. Түүний бие цэвэр гэдэгт эргэлзэх үндэс над байхгүй ч тэр надад бохирдуу хүний сэтгэгдэл төрүүлнэ. Би түүнийг харахаас л зэвүү хүрдгийнхээ учрыг үндэслэж чадахгүй ч энэ сэтгэл маань маш хүчтэй. Андрескоокийг би хамгийн санаанд багтамгүй нүгэл хийдэг гэж сэрдэхэд бэлэн. Өглөөгүүр тэр таягаа гартаа эргэлдүүлэн наадаж, хошин дуурийн ямар нэгэн үглэл дуу дуулан зугаалж яваа нь хийсэн хэргээсээ өөрийгөө цагаатгах ов мэх харуулж байгаа нь энэ гэж над бодогдоно. Сүжигтнүүдийнхээ өгсөн мөнгийг өөрийнхөө далдуурын бузар явууллагадаа зарчхаад баригдахгүй байдаг хийдийн хамбын ямар нэгэн шинж байх шиг санагддаг. Шалгагчид ирэхэд тэр ханшаар шилээ зүүж, сахлаа янзалж засчхаад буурьтай намбалаг алхаагаар өөдөөс нь угтан очоод инээмсэглэн мэндэлдэг, цагаан сэтгэлтэй, нас тогтсон, улаан хүрэн хацартай хүн болно... 

	Яаника түүний дэгээнд орж амжсан бололтой, тэр хоёр өдөр бүрий бүтэн цагаар заримдаа хоёр цагаар ч ярих юм олоод байдаг болов. Яагаад ч юм нэг удаа би Йотаас Яаника юу хийж байна гэж асууж билээ. Тэр нүдээ ирмэн нууцлаг байдлаар «Хэл бичгийн мэргэжилтэн, франц хэлний мэргэжилтэн, эрхийн бичгийн гэрчилгээний мэргэжилтэн» гэж зальжиндуу инээмсэглэснээ, «Өө франц гэдэг сайхан шүү...» гэж нэмж хэлсэн.

	«Энд чинь хүн мушилзаад байх юу байна аа?» гэж би асуулаа.

	«Муу гэсэн утгаар энд мэдээж юу ч байхгүй. Та энэ талаар л асуугаад байна уу?» гээд тэр нүгэл гэдгийг мэддэггүй хүний байдлаар цааш явсан.

	Өө Яаника! Том цагаан Яаника, ялимгүй нойрмоглосон юм шиг номой, хүүхэд байрын эмэгтэй минь, чи айж ч чадахгүй! Чухам ямар аюул чамайг отож байгааг би өөрөө ч яг мэдэхгүй байвч болгоомжтой бай, маш болгоомжтой бай!

	Яаника зүүн хацартаа цөөхөн цайвар үстэй том хүрэн мэнгэтэй.

	Би угаасаа том мэнгэнд нэг л дургүй, зарим хүнийх бүр төөлүүр хорхой шиг үстэй, аймшигтай байдаг. Гэтэл харин Яаникад болохлоор байгалийн энэхүү даажигнал нь хүртэл зохидог. Тэрээр маш ялдам зөөлөн, цагаан арьстай болохоор өөртөө тийм мэнгэн чимэглэл байхыг зөвшөөрч болох бэнчинтэй билээ. Мика Валтари өөрийнхөө «Цэнхэр» дэвтэрт эртний египет эмэгтэйчүүд хиймэл үснийхээ доор хоёр сантиметрээс илүүгүй ургасан үстэй байдаг байсан гэж бичсэн. Египет хүүхнүүд хааяа хиймэл үсээ авчхаад өөрийн сонгож авсан хайртай хүндээ толгойгоо илүүлэхэд цаадах нь ер бусын сэтгэлийн хөөрөлд ордог байсан гэж Валтари өөрийнхөөрөө баталдаг. Түүн шигээр, Яаника өөрийнхөө мэнгээр Й. Андрескоокийн оролдохыг зөвшөөрдөг ч юм бил үү... Утгагүй тэнэг бодол, гэвч тэдний дээрээс ямар нэгэн юм унагах санаа намайг шаналгана.

	Би цонхоо онгойлгон, тэд юу шивнэлдээд байна? гэдгийг чагнахад зарим нэгэн салангид үг хүртэл сонстов. Миний л ойлгосноор бол, хүнд амьдрал өгнө гэдэг бол агуу их гэмт хэрэг гэж Шопенгауэр үзэж байсан мэтээр мань эр залж байлаа. Яаника түүнийг гунигтай байдлаар эвшээн сонсоно.

	Ямар байна даа? Энэ талаар намайг юу бод гэж тушаах вэ?!

	Тэд бүгдээрээ л надаас зугтаж байх мэт. Өнгөрсөн бүтэн сайн өдөр Геннадий, өнөөдөр Агнес хүүхэдтэйгээ. Тоос татуулаад л зугтсан. Тийн тонилох тусмаа л сайн биз.

	Агнес хүүтэйгээ өнөөдөр ирнэ гэдгийг би аль өчигдөр мэдсэн билээ. Шөнө бараг унтаж чадаагүй бөгөөд энэ маань энд тэнд үг хэлж, илтгэл тавихын өмнө сандарч тэвддэг шиг л янзтай болов. Агнес над дээр ирээд сэтгэл дүүрэн байгаасай гэсэн бодол надад байнга байдаг бөгөөд энэ удаа зорилт маань бүр нарийн, хэцүү байлаа. Тэр хүүхдийг гар дээрээ авч тэгээд Агнес түүнийг өлгийдөхөд нь туслах ч хэрэг гарах юм уу, гэвч хамгийн гол нь инээмсэглэл, аз жаргалтай байгаа эцэг хүний баяр хөөртэй, өөдрөг, гэрэлт инээмсэглэл нэг ч хурмын зуур миний нүүрнээс арилах ёсгүй.

	Хүү минь үрчгэр, улаан нүүртэй ажээ. Би хүү рүүгээ тонгойн улаан шаргал нүүрийг нь харахтай зэрэг Й. Андрескоок санаанд оров. Ингэтэл миний янз үзэж байгаа юм шигээр Й. Андрескоок өөрийн биеэр морилон хүрч ирэв.

	Тэр өөрийнхөө махийлгасан хурууг миний хүүгийн хамар дор барьж «тю-тю-тю» гэж хачин дуугараад, аавыгаа яг өвчөөд гарч гэж хэлснээрээ Агнесын талархлын инээмсэглэлийг хүртэв. «Эрдэмтэн болно, эрдэмтэн болно... Духыг нь харахгүй юу, ухааны үрчлээтэй байна». Дараа нь тэр Агнесаас хүүгээ хөхөөрөө цатгаж байна уу? (энэ нь миний зэвүүг хүргэж бүр гүйцэв) гэж асуув. Тэр ингэж асуухдаа ямар ч гэм зэмгүй царай гаргаж байсан учир Агнес миний дургүйцэл төрж байгааг ажигласангүй. Чингээд тэрээр сүү нь бүр их учраас зэргэлдээх байшингийн нэг жаалд өгдөг гэж нууцаа хүртэл итгэн ярив. Хөхөөрөө цатгаж байна гэдэг сайн хэрэг гэж Йот хэлээд, миний зүг зальжин янзтай харснаа хүүг минь тю-тю-тю гэж эрхлүүлсэн болоод далд инээмсэглэлтэйгээр цааш одов. Одоо тэр миний Агнес хөхөндөө сүүтэй гэдгийг мэдэв.

	Би хүүгээ хэсэгхэн зуур тэврэхдээ инээмсэглэхийг аядан, хөдлөхөөсөө ч айж, хүрэн лаваар хийсэн хүүхэлдэй шиг амьтан сууж байлаа. Агнес, бид хоёрыг жаргалтай нүдээр харна. Тэр ихээхэн таргалж, одоо түүнийг жирэмсэн байна гэж ч болохоор ажээ. Нүүр нь сар шиг дүгрэг болжээ. Хүүгийн ар дагзнаас барьж байсан миний гарыг засахаар над руу тонгойход нь түүнээс сүүний исгэлүүвтэр нялуун үнэр ханхийнэ. Амнаас нь ч мөн тийм үнэр гарна.

	— Түүний зулай нь битүүрээгүй байгаа юм гэж Агнес хэллээ.

	— Юу, юу?

	Агнес хүүгийнхээ зулайг их л хайр энхрийлэлтэйгээр гаргаж ирэхэд нь тэнд би юу ургах, битүүрэх ёстойг нь сайн ойлгосонгүй, харин түүний зулман үсэн дээр нь яг Геннадийнх шиг шүүдэр — хөлс байгааг ажиглав. Чингэснээс энэхүү хашхирч, ярвайсан жижигхэн хүний зулай дээр ямархан нэг юм булбалзан байгааг үзлээ.

	— Сая төрсөн хүүхдийн гавлын ясны заадасны хооронд зай байдаг бөгөөд хэдэн сарын дараа битүүрч гүйцдэг юм. Их, бага гэж ялгадаг гээд тэр бас зөндөө юм ярьсан. Тэр нь номын хуурай үг байсан бөгөөд Агнесын дууны өнгө өөрчлөгдөхийг би ажиглав. Тэр өөртөө итгэсэн, сургамжилсан ялимгүй номчирхсон өнгөөр ярина. Гэтэл «винсет вангогийн зураг нэлээд хийрхүү...» гэж байсан тэр үеийнхээс ямар ч ул мөр үлдсэнгүй. Тэгтэл миний толгойд тэнэг бодол, үгүй ээ зэмлэлийн үг орж ирэн би, Агнес чиний хүүхэн байсан үе чинь хэдийн өнгөрсөн байна гээч гэж бодов... 

	Хүүхэд уйлсан учир би түүнийг Агнест өглөө. Тэр зулай энэ тэр нь намайг айлгасанд би баярлалаа. Хүү маань цангинасан шаардангуй дуутай ажээ. Агнес түүнийг авч хөдөлгөн бүүвэйлж эхлэхдээ ямар ч сандарч мэгдсэн байдал гаргахгүй байв. Тэр үнэхээр их өөрчлөгджээ. Гэвч бүүвэйлэхэд тэрний уйлах нь намдахгүй, атгын чинээ жижигхэн амьтан гэхэд жигтэйхэн том ам гарган уйлна.

	— Жижигхэн Яаны гэдэс нь дүүрээ юу? Тийм үү? гэж Агнес энхрийлэн асууна.

	Яан гэнэ ээ? Тэгэхлээр энэ хүүхдийг миний нэрээр нэрлэсэн байгаа нь намайг... гэдэгт Агнес бүрэн итгэжээ. За энд ер нь юунд гайхах бил ээ? Сайн байна, гэвч тэр яагаад одоо болтол итгэхгүй байгаа байдал үзүүлээд байв аа?

	Агнес жижигхэн Яаны хөлийг нугалаад гэдсэнд нь наалдуулав. Амтай нь харьцуулахад түүний хүрэн ягаан хөл нь тун чиг жижигхэн ажээ. Бас ялимгүйхэн майга бөгөөд эхэн үедээ ер нь тийм байх ёстой биз! Агнесын хэвлий дотор есөн сар атийн байна гэдэг тоглоом биш шүү дээ. Ер нь ийм жижигхэн амьтан яаж тиймэрхүү байрлалыг давж гардаг байна аа?

	Тоглоомын бамбаруушийг дарахлаар гардаг шиг дууг хүү минь гаргасан тэр үед л би иймэрхүү дасгалын учрыг олсон билээ.

	— Чи минь том хүн шиг дүлж чадахгүй шүү дээ!

	Энэ өгүүлбэр над таашаагдсангүй.

	Хүү минь дахиад хоёр удаа писхийсэн дуу гаргасныхаа дараа тайвширч Агнес түүнийг том, хурц хөх тэргэнд хийгээд одоо ийм тэргийг их шохоорхож байгаа юм, чамд таалагдаж байна уу? гэж асуув. Тэгж байна гэж би хариуллаа. Үүний дараа бид ямар боловч энгүүн ярилцахтайгаа болов. Царай чинь сайн байна гэж Агнес дахиад л намайг магтав. Тэрээр ирэх бүрийдээ ингэж хэлдэг боловч, бүр муу юм болчихсон байх вий гэж айдаг байсныг нь өнөөдөр л би ойлгов. Сүүлийн долоо хоногуудад бие минь овоо сайжраад ч байх шиг санагдаж би өөрөө ч гайхна. Би уулнаас буусаар байгаа боловч урьдынх шигээ огцом биш ээ. Энэ маань үсрэх тавцангийн маань хамгийн сүүлчийн налуу хэсэг нь ч юм бил үү? 

	— Хүүдээ ямар нэр өгмөөр байна? гэж Агнес надаас асуув. 

	Миний дэргэд хүүгээ тэр Яан гэж нэрлэснээ анзаарсангүй бололтой. Хэн ч гэж нэр өгсөн над ялгаа байхгүй гэж хэлсэн дороо би ингэж хэлэх хэрэггүй байжээ гэдгээ ойлгов. Аз болоход тэр үед Агнес миний ярихыг анхааралгүй сонсож байлаа. Над өөрт бол Яан гэж нэрлэх нь таашаагдаж байвч чи одоогоор бүрэн эдгэрч зүгээр болоогүй байгаа болохоор ингэж нэрлэх нь тохирохгүй... гээд тэр хэлэх үгээ яг оноож чадахгүй байсан учир, «түрүүлээд данснаас хасах» гэвэл илүү ононо гэж би бодлоо. Чухам иймээс л одоо болтол хүүд тодорхой нэгэн нэр өгөөгүй байна гэж нэмж хэлэв. Би шаахайтайгаа оролдох шалтаг оллоо.

	Хүүгийн хүйсийг ургамлын хандаар арчдаг бөгөөд хүй нь жаахан саатан арав дахь хоног дээрээ цөглөснийг би мэдэв.

	Агнес нэг л хөндий, хүйтэн болоод явчхав. Түүнд одоо өөр Яан бий болсон гэж бодоод энэ нь үнэн хэрэг дээрээ сайн, тун чиг сайн явдал гэж өөртөө итгүүлэхийг чармайлаа... 

	Удсан ч үгүй хүү дахиад уйлахад Агнес, түүнийг жигтэйхэн тайван хүү гэв. Агнес цагаа харлаа. Цагныхаа оосрыг сунган шинээр нүхэлсэн хийгээд бугуй нь хүртэл бүдүүрснийг би ажиглав.

	— Хөхийг нь хөхүүлэх цаг мэдээж болсон гэж Агнес зовнингуй хэлээд арга тасарсан байдлаар эргэн тойрноо харав. Эхлээд надад больницын цаагуур орох хэрэгтэй юм гэсэн бодол төрсөн боловч Леопольд хүүрийн байшинд их хармыг нь санаж бас хөхүүл хүүхдийг хөхүүлэхэд ер нь тохирох ч газар мөн үү дээ? гэсэн бодол төрлөө.

	— Эндээс явж ногооны газар луу очъё.

	Агнес хүүгээ түрсээр халгай эхэлдэг тэр газар хүрээд платьныхаа товчийг тайллаа. Би жаахан хөндийрөн хадаасны хайрцаг дээр суув. Хэрвээ ширүүн биш юм аа гэхэд шаардангуйгаар мээмээ нудчин, ховдгоор хөхөх хүүгээ эхлээд ойроос жаахан ажиглаж энэ нь миний сэтгэлийг хөдөлгөв. Бас энэ хорвоо дээрх олон мээмнээс өөрийнхөө үр удамд чухамхүү үүнийг сонгож авсандаа баярлав. 

	Сор сор, хайр найргүй хөх! Ээж чинь хүлцэж чадна! 

	Би хайрцаг дээр сууж байгаа учраас түүний ховдоглон буй царайг харахгүй байсан тул бид хоёр ямар нэгэн хэмжээгээр холбоотон хамсаатан байлаа.

	Миний баруунтайд урьд нь ч би хатагтайтай зүйрлэж байсан хулуу байв. Зүүн гар талд Агнес ажилч, бардам байдлаар хүүгээ хөхүүлэн сууна.

	— Юунд чи мушилзаад байна?

	— За даа... зүгээр л

	Хүү хөхөндөө цадаж би түүнийг түрж явав. Хүүхдийн тэрэг түрэх, тэгэх тусмаа эмнэлгийн хувцастай явах нь надад ялимгүй ичгүүртэй байсан учраас аль болохоор хурдан явлаа. Мэдээж би хурдалж юу гавих вэ, гэвч тэргийг Агнест өгөхөд хүү байдгаараа чарлав. Тэрэг нь донслон сэгсчигдэж явах түүнд таалагдсан бололтой.

	— Аав чинь чадал тэнхээтэй. Ээж нь тэгж хурдан явж чадахгүй... 

	Энэ нь хэнд ч хэрэггүй манж үг болов. Тэр хоёр явахаар бэлтгэж, орилоо хүүг намжаахын тулд Агнес түүнийг хар хурдаар нь түрж явлаа. Энэ нь яг л зугталт шиг харагдаж байсан бөгөөд гэвч тэд удахгүй эргэж ирнэ хэмээн амлалаа. 

	Өмөн гэдэг хэдийгээр халдварт өвчин биш ч гэсэн муу юмнаас холхон байг гээд дараа ирэхдээ хүүгээ өөрийнхөө аав ээж дээр орхихыг Агнест сануулав.

	Энэ нь Агнесыг тун их айлгасан учир, тэр надад өмөн тусаагүй гэж итгүүлэхээр ятгаж эхэлдгээ ч мартчихав. 

	Харин, энэ хэлснийг чинь бодож үзнэ гээд хурдаа нэмлээ.

	Бараг өдөр бүрий дэвтэртээ шинэ үг бичивч тэднийг цөмийг нь би өөрөө тайлна гэдэг огтоос бүтэхгүй зүйл болов гэдэгт туйлаас итгэж байна. Ийм болсон нь харамсалтай, Пушкиний «Хоригдол» тагтан дээр суун нэг оройжингоо сэтгэл шаналан байсан тухайгаа бичсэн минь хоёр оройг аятай тавтай өнгөрүүлэх боломж олгосон юм сан. Би зарим газар жаахан давсалсан (өөр үгээр хэлбэл гоёсон гэдэг маань үнэн), өөртөө худал хэлнэ гэдэг ийм амтлаг зугаатай ажил гэдгийг би урьд нь гадарладаггүй байжээ. Хэзээ нэгэн цагт би энэ бүлгийг үнэний нэрийн өмнөөс дахин засаж янзлах хэрэгтэй болно гэж бодож байна. Гэвч товчлон хураах бодол алга. Миний өмөнгийн өдрийн тэмдэглэлд огтоос тэнцүү биш ямар нэгэн юмны тухай ийм дэлгэрэнгүй өгүүлсэн зүйл байгаа нь надад өөрт минь таашаагдаж байна. Хэрвээ хүсвэл, энэ бол өвөрмөц маягийн эсэргүүцэл юм.

	Өнөөдөр би өөр сэдэв сонгож авлаа. Өнөөдөр би, амьдралын утга учрыг оллоо гэж өөртөө тунхаглах хувь, хүндэтгэл хүртэв.

	Ийм зүйлийг тунхаглана гэдэг үнэндээ тэнэг хэрэг, гэвч бүх хүмүүс энэхүү амьдралын утга учир гэгч заавал ч үгүй байдаг боловч хаа нэгтээ нуугдаж саатчихаад байгаа юм шигээр түүнийг эрж хайж байдаг. Эхэндээ би өөрийн энэ санааг дооглон инээдэг байсан бөгөөд хэчнээн ихээр дооглож инээх тутам түүнийгээ төчнөөн буурьтайгаар хүлээн авдаг болсон. Түүнээс гадна би одоо ч гэсэн өөрийнхөө амьдралын хөдөлмөрийг амжилттай дуусгасан гэж зарлаж болох учраас амьдралынхаа утга учир гэдгийг хэрэгжүүлэхэд надаас ямар ч чармайлт шаардахгүйгээрээ миний амьдралын утга учир гэдэг сонирхол татах талтай. Тэгэхлээр би амьдралынхаа туршид цуцахыг мэдэхгүй хөдөлмөрлөгч байсан болж байна. Унтаж нойрсож байхдаа ч, энд эмнэлэгт ч цаг үргэлж ажилласан болж таарч байна... Энэ бүхэн надад их хөхиүн байснаас өөрийн тэмдэглэлээ аль талаас нь эхлэхээ мэдэхгүй байна. Би бага багаар балган ус ууж, харандаагаа үзүүрлэж, ширээнийхээ араас босож, өрөөнийхөө нэг өнцгөөс нөгөө өнцөг хүртэл алхаж, буцаад сууж, дахиад ус ууна.

	Бүх явдал нөгөөх улиасны доор болсон билээ.

	Өнөөдөр энэ хөгжүүн хөхиүн жижигхэн шумуулууд байхгүй байв. Би нэгэн удаа тэдний хувь заяаг, тэдний бөөрний булчирхайн тухай бодож үзсэн юм. Өнөөдөр улиас дээр шумуулаас том, илүү аймшигтай амьтан ирж буув. Түүний гэдэс нь нарийхан урт, хөндлөөш нь бүсэлсэн улаан судалтай учир айдас төрмөөр байдалтай болгоно. Энэ аймшигт байдлыг нь, би эхлээд хэл гэж бодсон боловч дараа нь түүнийг эзэмшигч уг зүйлээ илүү нарийн зальтай ашиглаж байсан бөгөөд тэрхүү яг л төмрөөр хийсэн юм шиг зүү нь улам ч хүчтэй болгоно. Тэрээр модны их биеэр дээш доошоо чөлөөтэй явж үе үе өөрийн ган зүүгээр модыг тогшиж үзнэ. Тэр ямар нэгэн юмыг чагнаад байгаа юм шиг санагдана. Жижигхэн саваа барьж яваад ус байгаа газрыг олон худаг гаргадаг, тэр ч байтугай ашигт малтмалыг олдог хүн байдаг гэж ярилцдаг. Эл нисдэг амьтан ч яг л тиймэрхүү байдалтай. Явж явж тоншоод чагнана. Ямар нэгэн ул мөр олсон бололтой. Зүүгээ бардмаар өргөөд, өрөмдөх ажилдаа буурь суурьтайгаар оров. Хялгас шиг нарийхан түүний антен нь яаж модны их биеийг цоо өрөмдөх нь вэ? гэдэг сонирхолтой. Тэгээд юу олохоор найдаж байна?

	За хараач, модон дотроос бандайсан цагаан шаргал авгалдай гарч ирлээ. Ээ тэнэг амьтан, өөрөө өөрийн үхэл рүүгээ тэмүүлж байна. Энэ бүхнийг харахад зэвүүцэлтэй ч, би нүд буруулалгүй, цаашаа юу болохыг нь харна.

	Нөгөөх том авгалдайн дээрээс шонхор зөгий маань мордов. Мариалаг тарган авгалдай мултарч гарахыг оролдоно. Түүний мах ихтэй арьс нь долгиотон атирна. Авгалдай байдгаараа өндийн босож ирэв. Ийм хөдөлгөөнгүй шахам номой амьтан ийм эрчимтэй хөдөлгөөн гаргана гэж хэзээ ч бодохын аргагүй. Мах ихтэй энэ биед нь огтоос зохиогүй жижигхэн хүрэн нүдийг нь би харав. Далайд болж буй их давлагаан шиг давлагаалсан хөдөлгөөн авгалдайн биеэр өнгөрөв. Гэвч тийм том далбааг унагах аргагүй. Шар зөгийтэй төстэй тэр аварга амьтан ерөөс хөдлөх шинжгүй. Сансраас ирсэн амьд пуужин гэж үнэнхүү болох гялалзсан ёстой аварга амьтан. Сувд шиг далавч, улаан гэдэс нь тэр аяараа болд, шил, хуванцраас бүтжээ.

	Өрөмдлөгийн ажил үргэлжилнэ.

	Авгалдай ногоо руу унасан боловч түүний энэ заль амжилт олсонгүй. Тэр аймшигт морь унагч далавчаа дэлгэлгүй түүнтэй хамт уналаа. Түрүүчийнхээс юу ч өөрчлөгдсөнгүй, энэ удаа эл эмгэнэлт явдал ногоон дэвсгэр дээр л болов. Авгалдайг энэ тарчилган зовоогч яагаад ингэж шаналгаж байна? Байдлыг нь ажиглавал түүнийг идэх гэсэн шинж алга. Тэр эхлээд өөрийн зүүгээ өөхтэйхөн шиг газар луу нь хатган хэсэг зуур байлгана. Энэ ажиллагаагаа хэд хэд давтана. Энэ бүхнийг харахад ямар нэгэн ичгүүртэй зүйл байлаа. Гэнэтхэн миний нүдний өмнө анатомийн атласт байсан бөгөөд хэлбэрээрээ авгалдайг санагдуулсан бөөрний булчирхай үзэгдэж, чухам иймээс энэхүү хатгаж байгаа нь надад онцгой эвгүй санагдаж, энэ махан овоо авгалдайд туслан аврах санаа хожимдон төрөв. Тарчилгагчийг айлгахаар би нэг сүрэл авсан боловч хожимджээ. Тэрээр зовоосон амьтанд ямар ч сонирхолгүй болж, далавчаа дэлгэн гялалзсан пуужин болон дээш нисэв. Завхайрсан Донжуан шиг амьтан байна.

	Авгалдай одоо яадаг бол? Хэчнээн хачирхалтай ч тэр амьд байв. Хэсэгхэн зуур үлбэгэнэн хэвтэж байснаа улиас өөдөө авирч гараад холтсон доогуур шурган оров. Ер нь юу болов оо?

	Гэнэтхэн би «Хүүхдийн баясал» сэтгүүл дээрээс амьд авгалдайд өндгөн эсээ хийгээд орхичихдог нэг амьтны тухай урьд нэг удаа уншсанаа санав. Авгалдай дотор авгалдай хийнэ гэдэг нь над тэр үед тун ч санаанд багтамгүй бодогдож байсан. Чингэхлээр ган болдоор хийгдсэн энэ амьтан чинь эр хүйсийнх биш эм хүйсийнх болж байна. Энэ бүхнийг тэгэхлээр эхийн сэтгэл ч гэх юм уу, тиймэрхүү санаагаар хийсэн болж таарч байна. Авгалдай модны их биед шигдэн аюулгүй байвч өөрийг нь үхэлд хүргэх өндгөн эс хэдийн дотор нь орчихсон байгаа. Авгалдай юу ч болоогүй байдлаар модны хүрэвтэр, зөөлхөн голыг мэрж, тэрхүү тэнэг хүрэн нүдний нь цаана байгаа тархи нь өөрт нь ямар гай зовлон учраад байгааг огтоос зүүдлээгүй байгаа. Эхлээд авгалдай агуулах маягтай байна. Гэвч төдий л удалгүй өөрийн нь хальс өөрийн нь авс болж, жижигхэн авгалдайнууд дотор талаас нь хөндлөн гулдгүй иднэ. Гэвч шонхор зөгий түүнд өөрийн ган хошуугаа шургуулснаас хойш цаг хугацаа гэдэг өөрийн нь эсрэг ажиллаж эхэлнэ. Түүний дотор өндөг боловсорч байгаа... Зогс!..

	Яаника өндөг идэж байгаа нь надад энийг л санагдуулсан байна шүү дээ! Тэр, өндөгнийхөө хальсыг газарт гишгэн хаясан... 

	Одоо би саналаа! Би өөрөө ч гэсэн урьд нэгэн цагт газарт таван өндөг булсан шүү дээ!

	Хятад үндэсний хоол гэсэн нэртэй, герман хэлээр хэвлэгдсэн хуучны нэгэн номын эсгэлүүвтэр үнэр санаанд орж ирж байна. Тэр номын дотор далайн од, эмгэн хумс зэргээр хийх янз бүрийн хятад хоолны жор, модон барын зураг байсан. Зураг дээр зарим хятад нь зүсэн бүрийн хачин юмсыг шарж жигнэж байгаа, нөгөө дээр нь тансаг баян хувцастай ихэс дээдэс бололтой хүмүүс савх барьчхаад түүнийг их л амтархан идэж байгаа байдаг. Тэр номыг уншихад яагаад ч юм би ямар нэгэн болохгүй зүйл хийж байгаа юм шиг санагддаг байв. Тэнд өндгөөр хийсэн хоол ч байдаг байлаа. Тэнд байсан нэгэн урт шүлэглэлд би ч хийж чадах нэг өндгөн хоолны тухай өгүүлсэн байсан.

	Би шингэж байгаа нарны гэрэлд, хоёр гараараа толгойгоо тэвэрч, яагаад ч юм зураг дээр дээдэс ихэс адилаар завилан сууж, мөн л тэдний адилаар нүдээ аниад шарласан номд байсан шүлгийг санана.

	 

	ТАВАН ӨНДӨГ

	Таван настай байхдаа би

	Таван цагаан өндгийг

	Тэр нэг модон дор булав,

	 

	Арван нас хүрэхэд минь 

	Агдалж нуусан өндгөө 

	Ажиж хармаар санагдсан,

	 

	Арван тавтай байхдаа 

	Алс харьд явсан тул 

	Тэр өндөгний тухай 

	Ор тас мартсан,

	 

	Хорин нас хүрээд 

	Харьж нутагтаа ирээд 

	Хуримлаж суухдаа харин 

	Хадгалсан өндгөө санасан

	 

	... ... ...

	 

	Өөрөө би хорин тавтай

	Ууган хүү минь тавтай 

	Удаах дүү нь гуравтай

	Охин дүү нь мэндэлж байхад

	 

	Модон дор нуусан таван өндгөө 

	Хөрсөн доороос ухаж гаргавал 

	Хачин амттай зоог болжээ

	 

	Өндөгний ингэж хувирсныг үзээд 

	Өргөн хорвоогийн амьдрал өөрчлөгддөгийг 

	Өөрийн эрхгүй би бодов

	 

	Хэрвээ би эндүүрээгүй бол энэ маань ням гарагийн өглөө байсан даг. Би хамгийн түрүүн босов. Зургаан цаг л болж байсан. Ямар ч л гэсэн түүнээс өнгөрөөгүй байсан. Эмээ ээж өндөг байгаа гэж зүүдлэхгүй газраас би өндөг авлаа. Хар тахиа маань бүр долоо хоногийн өмнөөс элдэв багаж хэрэглэл хийдэг саравч дахь хуучин чарга дотор өндөглөдөг болсон билээ. Хүрз мөрөн дээрээ тавиад талын зөргөөр гол руу алхлаа. Замд хүн тааралдвал өт малтаж авах гэж байна гэж хэлэх байсан. Өвөртөө нүцгэн биедээ би таван өндөг хийсний нэг нь бүр халуухнаараа байв. Бүдэрч унахгүй гээд болгоомжтой явж байлаа.

	Наран дөнгөж мандан, гайхалтай намуун өглөө болов. Нарны туяа тосгоны жижигхэн сүмийн төмөр дээвэрт тусаж нүд баясган гялалзана. Тэнгэрт малгайн чинээ ч үүлгүй. Халуу шатсан өдөр болох аястай байлаа. Гэвч тэнгэр бие нозооруулам өтгөн цэнхэр болоогүй, голын дээгүүр шингэн манан тогтож, нарны туяанд бүх юм улайран ягаарсан, сэрүүн тунгалаг өглөө. Тэр өндөгнүүдийг яаж мартав аа гэдэг надад одоо гайхал төрүүлдэг. Салхигүй намуун өглөө, сүмийн цамхагт туссан нарны улаан шаргал туяа, хүрз барьсан хүүхэд энэ бүхэн миний сэтгэлд үүрд хадгалагдан үлдсэн. Би, Григийн «Өглөөг» сонсох бүрий энэ бүхэн нүдний өмнө урган ирдэг. Хөдөөгийн байдлыг дүрсэлсэн пастороль хөгжмийн эхлэл нь өлмий дээрээ явж байгаа юм шиг тийм эмзэг зөөлөн байдгийн учрыг ойлгосон. Яагаад гэвэл би өндөг өвөртлөөд явж байгаа учраас бүдэрч унаж болохгүй.

	Би унжаа хусыг сонгож авав. Түүнийг өөр модтой эндүүрэх аргагүй. Манай тойрогт гав ганцаархнаа ургадаг юм чинь. Унжаа хус над бас өөр нэг шалтгаанаар тохирч байсан юм. Хорин жил гэдэг бараг өнө мөнхийн хугацаа. Энэ зуур би хүүхэдтэй ч болчхож магадгүй. Хус зөөлөн сэрчигнэж түүний унжсан урт мөчир нь бараг газарт хүрч би хүрзээрээ газар луу гишгэхэд хурмын зуур надад эвгүй байдал бий болов.

	Би өндгийг их л хүндэтгэл сүслэлтэйгээр дөрвөлжин хар нүхэнд хийгээд газрыг нь бушуухан тэгшлэв. Нэг өндөг нь бусдаасаа илүү халуун байлаа. Дараа нь жижигхэн хутгаар модныхоо их биед зураас гаргав. Хожим хэзээ нэгэн цагт энэ тэмдгээрээ олно. Нууц газар маань өндөгнөөс хорин алхам зайд байсан бөгөөд энэ бүхнийг мартахааргүй болсон гэдэгтээ би итгэж байлаа.

	Ажлаа дуусгаад эргэн тойрноо анхааралтай ажиглахад хэн ч намайг үзсэнгүй. Тосгоныхон унтсаар, зөвхөн хаа нэгтээ энд тэнд тахиа л дуугарна. Тэд цаанаа л нэг учиртай донгодож, өндөгнүүдийн нэг нь хав халуухан байсан гэдгийг би эргэн эргэн бодно. Түүнээс хэзээ ч тахиа гарахгүй. Би яльгүй нүгэл хийснээ мэдэж байсан боловч зураг дээрээс над руу зальжингуй инээмсэглэсэн онигор нүдтэй тэр хүмүүс харан байсан нь санаанд орж, гэнэтхэн энэ бүхэн над жигтэйхэн их таашаагдав. Хэн ч мэдэхгүй нууц над байна. Тийм ээ, тийм би нүгэлт ховдог амьтан!

	Би нуусан нууцаа тойрон, өвдгөө нугалан, хоёр тийшээ ганхан, мяраах, байдлаар, бүжиглэлээ. Энэ хаана ч байхгүй бүжгийг миний гар хөл өөрөө бодон хийсэн бөгөөд Ховдог — Нүгэлтнүүдийн Нууц Бүжиг болсон.      

	 

	 

	Гэрлээ асаах цаг болсныг ч би ажигласангүй. Бичсэнээ ялгаж уншихын тулд ширээн дээрээ их тонгойх хэрэгтэй болов. Би хүүгийнхээ тухай бодлоо. Агнес яг одоо түүний хөлийг гэдсэнд нь шахах («Чи минь том хүн шиг дүлж чадахгүй шүү дээ») гэж байж ч болох юм. Би Геннадийн талаар, өөрийн лабораторийн талаар бодно. Тэр давирхайчид тэнд өдийд лав өөрсдийн өндөр даралтын халаагч аппаратаа оруулчихсан байгаа. Нүдний өмнүүр туулсан бүх амьдрал минь тэр аяараа жирэлзэн өнгөрөв. Сургууль, дээд сургууль, эхнэр авсан, Агнес бид хоёрын хамт өнгөрүүлсэн өглөө, үдэш, энэ эмнэлэгт хэвтсэн болон өөр олон зүйл.

	Гэтэл би энэ бүхнийхээ тухай огт бичихгүй, харин газарт булсан тахианы таван өндөгний талаар бичиж байгаа минь өөрт ч эвгүй санагдав... Гэвч ямар нэгэн юм өчүүхэн төдий ч гэм буруугаа хүлээх сэтгэлийг минь дарж байв. Яагаад гэвэл тэр өндөгтэй холбогдсон явдал бол зөвхөн тоглоом төдийгүй, илүү чухал зүйл, би учрыг нь олж тайлах ёстой нарийн төвөгтэй зангилаа болон хувирчээ. Би босож ширээний өнцгийг алгаараа дарахад хилэгнэл буцлан бие чичирхийлнэ. Хүлцэнгүй өчил өчье! Хуурамч ичгүүр тонилог! Тэр энд ямар ч хэрэггүй! Сохор, тэнэг тохиол л надад эхнэрийг минь ч, ажлыг минь ч өгч, одоо хүү өгөв. Одоо энэ бүхнээ цэвдэг хүйтэн сэтгэлээр буцаан авч байна! Тэр над өмөн өгч энэ эмнэлэгт авчирч хаялаа. Сэтгэлийн хоосон хөдлөл тонилог! Сэтгэл зүрхгүй энэ далай дунд үлбэгэр, нус нулимсаа гоожуулсан өчүүхэн сэтгэлийн хэрэг юу байна? Энд, эмнэлэгт би хатуу, хүйтэн сэтгэлтэй байж сурав. Би байдаг чадлаараа эхнэртээ, хүүдээ, хорвоод тэр аяараа ямар ч тоомжиргүй байхыг чармайж байлаа. Хойшид ч би, энэ тоглоомын шаардаж байгаагаар ийм л байж, зөвхөн энэ өндгөн хоол "funf Eier unter dem Baum"-оос өөр юуг ч сонирхох бодолгүй байна. Би энэ өндгийг идэж, тэгээд хэхрэхийг хүсэж байна, Ингэж чадвал бүх юм хэв ёсоороо байна гэсэн үг. Тоглоом тэнцлээр дуусаж байгаа нь тэр. Тэгээд ч зогсохгүй цаг хугацаа гуайг ч дөнгөчхөж байгаа юм. Тэр намайг ялсан ялалтаа тэмдэглэж байхдаа ч тун жирийн ажлыг гүйцэтгэхэд хүрэв. Цаг хугацаа гуай миний тогооч боллоо! Өндгөөр хийх хоолыг минь чармайн бэлтгэж байлаа. Цаг хугацаа бидний эсрэг ажиллаж байна. Улиасны зөөлөн голыг идэж байхдаа үүнийг бусдын төлөө хийж байна гэдгээ мэдэхгүй тэр авгалдайтай бид бүхэн ижил юм. Цаг хугацаа, Өмөн хоёр одоо миний бөөрийг мэрж байна. Гэвч энэ зуур миний өндгөн хоол болж байгаа! Энэ нь миний урмыг сэргээж, жигтэйхэн их сэргээж байна. Би өөрийнхөө ямар ч хэрэггүй ажлыг хийж байхдаа, өөрөө ч мэдэлгүй цаг хугацаа гуайн Тууварчин болчихсон байжээ. Ямар ч л гэсэн арван хоёр настай хүүхдийг гучин хоёр настай эр болгосон энэ бүх жилүүдэд Цаг Хугацаа гуай надад үйлчилж байжээ. Би тэр өндөгнүүдийг идэхээ л иднэ, тэгэхийн тулд шаардлагатай бол хашаан дээгүүр харайж гарч байгаад ч иднэ!

	Цаг хугацааны Тууварчин минь! Энэ чинь сайн байна! Нүдээ залирхгаар жийтайлган амтат хоолоо иддэг байсан тэр хятадууд ухаалаг хүмүүс байжээ. Ямар нэгэн утгаараа тэд Цаг Хугацааг идэж байжээ.

	Би өвдгөө нугалан хоёр тийшээ битүүлгээр найган ганхмаар санагдана. Би энэ удаа ядаж сэтгэлдээ ч гэсэн Ховдог — Нүгэлтнүүдийн Нууц Бүжгийг бүжиглэхийг хүсэж байна! Би одоо ширжигнэн байх өмөн үүгээр дүүрсэн уут болсон минь ч ямар хамаатай билээ. Тоглоом үргэлжилж байна.

	Өтөлсөн хаан эцсийн амьсгалаа татах болчхоод алтаар оёсон лавир доор хэвтэж байна. Утаа суунаглах бойпроос хүжний амтлаг үнэр ханхална. Сүүлчийн найдвар тасарлаа, барын нугасаар хийсэн тосон түрхэц ч замын бэлчирт дүүжлэгдсэн дээрэмчний гавлын ясыг нүдэж хийсэн нунтаг ч тус болох биш, юуг ч анагаах чадалтай өвс ногооны ханд ч, ид шидийн хүчтэй жин ч ямар ч хүчгүй болов. Одоо хаанд лиш цэцгийн цай өгөөд л ид шидийн хүчинд найдахаас өөр аргагүй боллоо. Хойдохыг нь унших ламыг бэлэн бай гэж сануулах хэрэгтэй гэв.

	Хөгшин хаан лавирынхаа цаанаас энэ бүхнийг чагнана. Дэрэн доороо сонсголын хоолой нуусан байна. Тэр сульдлаа даван олон давхар дэрэн дээрээ өндийн суугаад лааны тамга хадгалагчийг авчрахыг шаардав. Чингээд тэр мяндагт хүн хааны алтан ор луу тонгойход хаан түүний чихэнд ямар нэгэн юм шивнэнэ. Тэр гарч яваад удалгүй үнэт модон хайрцагтай юм авч ирэв.

	«Энэ хайрцгийг онгойлгоод дотроос нь зураг гаргаад ир!»

	Дотроос нь шарласан илгэн цаас гарч ирэхэд сум, тасалдсан шугам олон ажээ. Том улаан дугуйгаар нууцалсан газрыг яг заасан байлаа.

	«Одоо миний орны доогуур хар, харин хөтөвчийг битгий унагаарай! Тэнд алтадсан хүрз байгаа. Хамгийн итгэлтэй хоёр хүн дагуулаад энэ хүрзийг аваад яв. Тэгээд юу хийх ёстойгоо чи мэдэж байгаа!»

	Хүндэт мяндагтан доош тонгойн мэхийгээд замд гарлаа.

	«Зам зууртаа чи ходоодоо дүүргэх гэж бодвол өөрийгөө л хараагаарай! Би насан туршдаа ховорхон сэтгэл сайтай хүн байсан бөгөөд засгийн эрх мэдлийг «хэтрүүлэн хэрэглэх» тийм хэмжээнд доош унаж байгаагүй. Хэрвээ хөгшин толгой чи биеэ барьж чадахгүй бол манай эрүүгийн хуульд байгаа боловч мартагдсан нэг зүйл анги олоод хэв журам зөрчсөн гээд шийтгэнэ. Анд минь, шамбармаа битгий мартаарай! Түүнийгээ санаж, бие махбодоороо амсах шийтгэлээ санаж бай! Тахиа гурав дуугарахад чи эргэж ирэх ёстой. Эс тэгвээс...»

	Тахиа гурав дуугарахын өмнө ордны мяндагтан буцаж ирэв. Тэрээр хаанд шороо наалдсан, булцруутай, бөөрөнхий жимс шиг юм сарвайн шүлсээ хүдхийтэл залгижээ.

	«Ноёд оо, хөгжим тоглоорой!» гэж хаан тушаалаа.

	Ордны найрал хөгжим тоглож эхэллээ.

	«Хөгжилтэй, хөгжилтэй. Хашаанд боогдсон салаа туурайтан шиг д'амур жимбүүр яагаад хяхтнаад байна. Виола да гамба би чамд хэлж байна. Илүү сэргэлэн, үгүй арай дөлгөөн! Маш хурдан, хөгжүүн тоглоорой ноёд оо!»

	Чингээд л хөгжим байдгаараа хангинаж, хөгжмийн нум дээш хөнгөнөөр дэгдэж, д'амур жимбүүр баавгай агнаад арьсыг нь хувааж авч чадсан боловч мөнгөө архинд өгөөд уучихсан анчны тухай нийтэд түгсэн уанстеп тоглов.

	Хаан өндгийг хөнжлийнхөө захаар арчина. Ордны эмч ухаан алдан унахад түүнийг авч гарна.

	«Эрхэм хүндэт эмгэнэгсэд минь ээ! Миний бүхий л эхлэл амжилттай болов. Энэ маань өндгөнд ч хамаарна. Өндгөнд онцгой хамаарна!»

	Хаан таван өндгийг нэг амьсгаагаар идээд дөнгөж сонстох төдийгөөр "funf Eier unter dem Baum" гэж гүвтнэснээ чангаар хэхрээд эцсийн амьсгалаа татав.

	 

	 

	Өрөөг ширээний чийдэн гэрэлтүүлнэ. Гэрэл гудам руу нэвтэрч, бүрэг бараг гудамд байгаа сувилагчид ажиглачхаж магадгүй гэж бодоод би цоожны нүхийг таглав. Шөнийн хоёр цаг болсон авч намайг унталгүй суугаад юм бичиж байгааг хэн ч гадарлахгүй байв.

	Миний өмнө бэлэг дурсгалд зориулсан зуу зуун граммын хоёр шил коньяк байна. Би мөн л анчны тухай тэрхүү уанстепийг исгэрнэ. Миний арьсыг мөн л тийм хувь заяа хүлээж байгаа. Гэхдээ түүний өмнө өндгийг иднэ. Би Агнест тушаал өгөхөд тэр өндгийг авчирна. Би булсан газраа яг хэлж өгөхөд тэр түүнийг заавал олоод над авчирч өгнө.

	Тэгэхлээр бас нэгэн хувилбарыг бичье.

	 

	 

	Тэр ч бүр замаа алдаж гүйцсэн зальхай амьтан. Тэр насан туршдаа харахад томоотой, зулгуй зальтай байсан юм. Ямар ч ажилд хүрч үзээгүй, зөөлөн цагаан гартай байсан. Хонгор зул цэцгийнх шиг цэнхэр нүд нь тунгалаг, хүүхдийнх шиг мөрөөдөмтгий. Тэднийхний хэн нь ч хэзээ ч ажил хийж байгаагүй, бүгдээр насан туршдаа христосын шашинтны өө сэвгүй амьдралаар амьдарсан. Бүр залуу бага насандаа л тэд чихрийн лууванд дуртай, нүдэнд дулаахан цоход зориулан, түүнийг цааш харуулах уусмал бэлтгэх мэтийн тийм дорд ажлыг бүү хэл суваг ухах, байшин барих, талбайд ажиллах мэтэд өөрсдийн үнэ цэнт амьдралаа зориулах эрхгүй гэдгээ ойлгосон юм, Тэд хүүхэд шигээр ойр дотнынхноос хишиг хүртэн, гаднынхнаас, гэхдээ хэт баян ховдог хүмүүсээс хулгай хийн амьдардаг байлаа. Тэд цэвэрлээгүй спирт уугаад орчлонт ертөнцийн тайлбарлагдашгүйн талаар эргэцүүлэн боддог ч удаа байсан.

	«Хүндэт нөхөд өө! Би та нарт насныхаа амьдралын хөдөлмөрийг үзүүлэхийг хүсэж байна!» гэж нөгөө ертөнцийн амьдралд очихоор бэлтгэж буй, бидний ядмаг анд хэлэв.

	«Өө бид чиний насны хөдөлмөрийг сайн мэдэж байна. Тэнгэр газрын тухай, амьдрал үхлийн тухай сэтгэл эзэмдсэн номлол, хэлсэн үгийг чинь бид санаж байна. Эрвээхэй, цэцэг харан баясахад биднийг чи сургасан. Бидний сэтгэлийг булаагч шүтээн минь чи энэ бүхнийгээ одоо яаж дахин харуулах юм бэ? Энэ чинь одоо боломж ч үгүй, хэрэг ч үгүй» гэж дөрвөн анд нь нэгэн зэрэг хариулав.

	«Миний хүндэт анд нар аа, үнэмлэхүйн сэдвээр бид бясалган эргэцүүлэн бодож байсан маань талаар өнгөрөөгүйг харуулж байгаа бөгөөд та нарын уудам өгөөмөр сэтгэлийн энэ сайхан үгэнд чинь би талархаж байна. Гэлээ ч гэсэн сүүлийн хорин жилд би та нарын төлөө ажилласан бөгөөд, би хэдийгээр аль хэдийн бүс байхгүй болсон авч гэдэс хонхолзсоноос бүсээ чангалах хэрэг олонтоо тохиолдож байсан учраас энэ ажил надаас чин хатуу зан төрх, шаргуу тэмцлийг шаардсан юм. Оюун санаа нэгтэй миний анд нөхөд минь ээ; би манай хотын сайхан гудамжаар учир утгагүй сүлжилдэж яваа эв хавгүй энэ амьтдын зүүдэнд ч ороогүй тийм сайхан үдшийг бэлтгэсэн юм. Тэгэхээр хотын захад гарч, бидний дуртай, ойн цоорхойд очъё. Тэнд бид бүрэн эрхтэйгээр нууц Үдэш гэж нэрлэж болохуйцаар зоог барих маань болно. Тийм ээ, тийм яг ингэж нэрлэж болно. Чингэхдээ тэнд бидний дунд урвагч Иуд байхгүйгээрээ бүр сайн болж байгаа юм. Хүмүүс спиртийн дэнд шатахуун болгон хэрэглэдэг тэр таван шилтэй хүрэн өнгийн шингэнийг ав. Түүнийг бид өөрсдийн шатахуун болгоно. За явцгаая! Маргаашийн өдөрт найдах хэрэггүй!»

	Хотын захад ойн чөлөөнд очоод тэр, анд нараа нэгэн том модны доор суулгаад өөрөө нэг чулууны доорх газрыг малтаж эхлэв.

	«Багш минь, ах минь та тэнд юу хийгээд байна?» гэж багшийгаа шүтэгч дөрөв асуулаа.

	 

	Миний тогооч цаг хугацаа 

	Маш хичээнгүйлэн зүтгэжээ! 

	Үхэлгүйг агуулсан өндгөө 

	Өнөө би ухаж гаргана. 

	Ахин олдсон он жилдээ баясна. 

	Амтат ундаагаа задалцгаа нөхөд өө!

	 

	Чингээд л тэд амтлаг гэж жигтэйхэн өндгөн хоол идлээ. ЦАГ ХУГАЦАА гуай өөрийн биеэр бэлтгэсэн өндөг хүн бүрийд нэг нэг ногдов. Тэд гүн цэнхэр тэнгэр доор сууж талархлын их аагтаа өөрсдийн үнэнч нүдээр дээш харна.

	«Миний бүхий л эхлэл амжилттай болов» гэж найр, зоогийн эзэн намуухан хэлээд гараа элгэндээ зөрүүлээд, дараа нь аяархнаар уянгалуулан хэхэрснээ... нөгөө ертөнцөд одов оо.

	 

	 

	18

	Надад халууны шил авчирч өгөхөд би их л зовуурьтайгаар унтаж байлаа. Би жижүүрийн сувилагчийг хагас аньсан нүдээрээ харахад түүний царай нь гөлтгөнөөр хийсэн юм шиг байлаа. Тэр царай мөс шиг хүйтэн цагаан харагдсан учир би тэрхэн дороо нүдээ анилаа. Сормуусаа нэг хөдөлгөөд л гөлтгөнө багийн дээгүүр хөндлөн гарсан нь түүн дээр гялалзсан цаас наасан юм шиг харагдах нарийн улаан зурвас - сувилагчийн амыг ч харж амжлаа.

	Хүйтэн шил намайг хайрч хатгана. Халууны шил шонхор зөгийн өндгөн эс адилаар миний суга дотор мөнгөн усны гялалзах ширхгийг үлдээв. Энэ үр миний биед эгээ л нарийхан, утас шиг, хэврэгхэн соёо бүхий бас нэгэн бие болон ургана. Тэр миний хялгасан судсаар дамжин явна. Чингээд цоморлог нь нээгдэн хүйтэн хөх гэрэл адилаар, бүдгэрсэн гөлтгөнө баг, улаан амыг хурцаар гэрэлтүүлэн мөнгөн усны цэцэг дэлгэрэхийг би сэтгэлдээ дүрслэн бодлоо. Би нүдээ нээгээд эл салж өгөхгүй, хэцүү хий үзэгдлийг сэгсрэн хаяж бодит байдалдаа орж ирлээ.

	Өрөөнд сэрүүвтэр байв. Би босож цонх руу очлоо. Хөдөлж явахад нэг их бэрхшээлгүй байвч хөл минь мэдээгүй юм шиг байснаас ийш тийш мурийлгүй, болгоомжтой гишгэх хэрэгтэй байв. Эс тэгвээс хөл минь нугарчих байлаа.

	Хүрээлэн байгаа орчлон гялалзсан хурц атлаа хүйтэн юм шиг санагдана. Өнгө будгийн хувьд хүүхдүүд дэвтрийнхээ хавтсан дээр буулгадаг хуулбар зургийг санагдуулна. Шөнөдөө салхи гарчээ. Байшингийн төмөр дээвэр хяхтнан дуугарч, нарийн цагаан элс замаар салхинд хөөгдөнө. Өнөөдөр гадагш гарах хэрэггүй бололтой, тэр элс аманд орчхоод шүдэнд хяхтнаад байдаг юм.

	Орог саарал хамартай ачааны машин хүүрийн байшингийн өмнө зогсоно. Хар хувцастай хүмүүс машины хажууд үймэлдэнэ. Салхи тэдний пальтоны хормойг хийсгэнэ... 

	Би дахиад л хэвтэж, сувилагч дахиад л ирж халууны шилээ авахдаа миний халууныг буусан байна гэхэд нь нүдээ анилаа. Нүдний цэцгийн цаана дулаахан, чийглэг, харанхуй газар байна гэж бодлоо. Би нойронд умбав. Нойрны худаг ч бас л дулаан чийглэг ажээ.

	Хаалга цохих чимээ намайг сэрээв. Би дуугарсангүй. Дахиад тогшсоноо хаалганы бариул чимээгүйхнээр доош болж хаалгаар Леопольдын өргөн царай харагдлаа.

	— Та унтаж байна уу... Үгүй ээ босох хэрэггүй! Би удахгүй.

	Тэр хариу хүлээлгүй сандал дээр суув.

	Леопольд зургийн хавтсаа барьсан байв. «Шинэ зургаа үзүүлэх нь» гэж би тааварлан байлаа. Ижор нутгийн өвгөн санаанд орж надад нулимах чий жимсний яс байхгүй болохоор босохоос өөр аргагүй боллоо гэдгээ ойлгов.

	— Би их унтсан бололтой. Хэдэн цаг болж байна? Арав уу? гээд би босож орон дээрээ суулаа.

	— Арван нэг хагас гэж Леопольд яагаад ч юм их л хангалуунаар хэллээ. Тэр миний хүрэн дэвтрийг эргүүлж буйг би ажиглалаа.

	— Тийм ээ, уран үгийн тэнгэр миний өлгийг тойрч өнгөрсөн юм. Хүмүүсийн ярьдгаар тэр надад өөрийн үнсэлтийг хайрлаагүй ч түүнд нь би гомддоггүй! гэж Леопольд хэлээд дэвтрийг хүчтэй хаалаа.

	Хөл минь тэнхэл алдан суларч, зүрхэн дор үл ойлгогдох хачин хоосон зай булгилна. Нүцгэн хөлөөрөө орон доороосоо улавчаа тэмтрэн олоод хөлөө харахад том, шав шар тэр минь минийх биш, өөр гаднын бие шиг санагдлаа. Түүний хөдөлгөөн нь миний хүсэл зоригт үл захирагдана. Хөл минь өөрийнхөө л амьдралаар амьдарч байгаа юм шиг. Хөлийн хуруу улавчны нэг оосроос чимхэж аваад ойртуулж ирэв. Тэгснээ хүний том хөл жаахан эв хавгүй ч гэсэн, цэмбэгэр шар өсгийгөө ил үлдээн нүхэндээ шурган оров.

	Леопольд урлагийн тэнгэрийн үнсэлтийн талаар түрүүчийнхээрээ л урсгаж байсан боловч миний хөлийг сонирхон харахыг нь би ажиглалаа.

	— Мөн ч шар байна шүү! гэж цаанаа л нэг хүндэтгэлтэй маягаар хэлснээ, — Би танд зарим нэгэн юм үзүүлэх гэсэн юм гэлээ.

	Тийн хоёр зураг гаргаж ирээд миний хажууд хөнжил дээр тавив.

	— За юу гэж хэлмээр байна?

	Би зургийг хараад энэ нь урьдах зургуудаасаа юугаараа ч ялгарч байгааг нь яагаад ч ойлгож чадсангүй. Нөгөөх л хүүрийн байшин, мод нь бас л байдгаараа. Тэнгэрийн хувьд ч ямар ч өөрчлөлт гарсангүй. Ямар нэгэн шувуу нуугдсан байж магадгүй гээд ямар ч гэсэн модны оройг сайн харав.

	— Танд таалагдана гэдгийг би мэдэж байсан юм гэж хэдийгээр би сайшааж буйгаа нэг ч үгээр илэрхийлээгүй боловч тэр хэллээ.

	— Энэ зургийн хамаг учир нь хаалганд байгаа юм. Тийм биз? Зураачдын дунд ярьдгаар ойлгогдох далд санаа байгаа юм.

	Тэр гэнэтхэн сандлаас харайн босож, өлмий дээрээ хаалга руу явлаа.

	— Би эднийг танд бэлэглэж байна. Эднийг үзэхэд тань саад болохгүйн тулд явъя... 

	Хаалга хаагдав. Тэр хаалганы бариулд дахиад л болгоомжтой хандав. Бариул аажуухнаар анхны байрлалдаа орж зөөлхөн дуугарав. Харин би Леопольдын холдон явах алхааг сонссонгүй. Тэр явсангүй юу? Хаалганы цаана зогсоод цоожны нүхэнд наалдан, чимээ чагнаж байна уу?

	Чухам ямар учиртай гэдгийг нь одоо л би ойлгов. Энэ хоёр зураг дээрх хаалга түрүүчийнхээс ялгаатай байлаа. Леопольд хүүрийн байшингийн  хаалгыг нээлттэй зуржээ. Хоёр зураг дээрх дотроос нь төмөрлөн, байдгаар нь дэлгэсэн хаалга том хар шувууны буудуулсан далавчийг санагдуулна.

	Толгой өвдөнө. Леопольдын зурсан хүүрийн байшин, өнгөрсөн шөнө би хувь төөргөө давах гэж оролдсон таван өндөг — таван хөзөр энэ бүхэн хэчнээн тэнэг явдал билээ. Зөвхөн л хошигносон алиалал.

	За тийм л байг. Над хүч, зүтгээ зан хангалттай бий. Би өөрийн тэмдэглэлээ үргэлжлүүлэхээр ширээ рүүгээ очлоо. Хөл минь бас л мэдээ муутай байвч энэ нь тийм ч их жигшил төрмөөр биш болжээ.

	Ийнхүү тоглоом үргэлжилж байна. Үргэлжлэх ёстой.

	Өчигдөр бид жаахан коньяк ууснаас ихээхэн согтсон. Бид гэдэг маань би өөрөө, бас зүрхэн доороо тээж яваа миний хүндэт өмөн. Бид хоёр хавьд архидаагүй. Нэг шилтэйг нь би өөрийнхөө эрүүл энхийн төлөө уусан. Нөгөөг нь түүний төлөө уусан. Бид хоёр анд болж хундага өргөсөн.

	«Ноёд оо, үзгээ үзүүрлэе, үзгээ үзүүрлээд сарнайг шүлэглэе» гэж Хаан Сууринд урьд нэгэн цагт уран зохиолын багш хэлсэн. Хэрвээ би өөрийн өмөнг тодорхойлон бичих гэж оролдвол яана? Үгийн далимд хэлэхэд өнөөдөр миний өмөн бие нь муу байна. Тэр өөрийн амьдралдаа ерөөс архитай ховор учирч байсан бөгөөд харин би өөрийнхөө хувьд бол ингэж хэлж чадахгүй. Оюутан байсан жилүүддээ би өөртөө архины зүйлийг багагүй тунгаар оруулж байсан. Гэвч тэр үед миний өмөн байгаагүй. Тэгэхлээр өмөн минь дээд боловсролгүй болж байх нь ээ. Ийнхүү бид хоёрын хооронд оюун ухааны боловсролын зэргийн хувьд ихээхэн зөрөө байна. Гэвч үүнийгээ би нэг их дөвийлгөөд байхгүй... 

	Надад байгаа анатомийн хуучин атлас дахь (зохиогч нь: анагаах ухааны доктор, Вюрцбург хотын И. Соботта) зургийн өнгө нь тун ч гоё сайхан учраас үнэн болов уу гэдэгт нь бүрэн итгэдэггүй. Соботта цээжний хөндийг задлан харуулсан нь эгээ л амтлаг хоолны цуглуулга шиг. Яргай загас шиг ягаан, хүрэн шар, улаан лооль шиг ув улаан. Энэ өнгөнүүд тун сайхан харагдах учир бялууны чимэг өнгө болгочихмоор.

	Би шар өнгийг, Рафаэлийн бүдэг шар өнгийг зориглон авч зураг зурах зотонгийнхоо дээд өнцөгт, хэдийгээр бөөрний булчирхай giandulae supravenales хавирган сартай яг адилгүй, харин үрчийж хорчийж хий нь гарсан агаарын бөмбөлөгтэй илүү төстэй боловч наашаа төвийж гарсан хоёр гоё хавирган сар зурна. Үнэндээ гэхэд одоо би зөвхөн л ганц giandula- гаар гайхуулж чадах ч хоёулыг нь зурав. Тэгэх нь илүү гоё болно. Сүүдрийг нь тааруулахдаа онцгой хянуур ажиллах хэрэгтэй, яагаад гэвэл бөөрний булчирхайн ерөнхий байдал нь өөрийн хэмжээндээ л таарсан биржгэр билээ. Нэг булчирхайг зүссэн байдлаар харуулбал сайн юм сан. Уран нарийн бийрт тав тогтсон үе ялангуяа Zonaveticularis буюу торлог бүсийг зурах нь асар их таашаал өгнө. Тэр нь уран нарийн зураас хийж чадахыг шалгаахад зориулагдсан юм шиг л байгаа. Эсвэл зэрэгцсэн, нэг төвөөс цацарсан тэр баялаг олон судсыг зурж болно. Тэд нэг газар чөлөөтэй мурийлдан мушгирч, тэгснээ мушгиралдан эргэлдэнэ. Энэ маш зөөлөн, нарийхан холбогч эд эсүүд нь гадна эрхтний бүрхүүлтэй холбогч илүү зузаан давхрааг болон бие биеэс нь булчирхайт эсийн бүлгийг салгасан холбогч эд байдаг. Энэ бүхэн эцсийн эцэстээ уран нарийн, өө сэвгүй, харц булаасан геометрийн дүрс болно.

	Дараа нь энэ тунгаамал даруу өнгөнөөс хоёрдмол биш утгатай яггүй шунахай хар хүрэн өнгө рүү орно. Ийнхүү бид нугас тархины үе рүү орлоо. Энэхүү эрчимтэй жингэнэсэн өнгөнд би хэний ч нүдэнд дулаан, амьдралын хүч өгнө. Нугас тархины үелээд би бүрнээ найдаж болно. Түүнээс гадна энэхүү улаан бодис надад төдий л чухал биш. Тэнд боловсруулагдаж буй нарийн химийн бүтээгдэхүүнийг аль ч эмийн сангаас адреналин хэлбэрээр худалдан авч болно. Энэхүү улаан өнгө миний зургийн хамгийн өөдрөг, амьдралд тэмүүлсэн өнгө нь болно. Үүний түрүүн би их л дүрслэгээр аятайхан сайхан бичсэн, сэтгэлийн дүрслэн бодолтоор бүтээсэн шатаар уруудан Маргитад гараа өгөх боллоо гэхэд нугас тархины үелээ түүнд ямар ч буруу байхгүй.

	Тэгэхлээр бөөрөндөө өөрт нь шилжье. Түүнд ямар ч хольцгүй зөөлөн хүрэн, хэрвээ гаргаж авч чадвал бүр энгүүн хүрэн өнгө илүү зохино. Энэ нь бөөрөнхий тэрхүү тэнэгдүү хэлбэр хийгээд зориулалтад нь тохирох сон билээ. Тийм нэгэн, уртаараа ургасан улаан лооль гол судас дээрээ суучхаад цусыг байдаг чадлаараа шүүн тунгааж, дусал дуслаараа (насан туршид гэхэд хэчнээн дуслыг сэтгэн бодож чадах биш) эгээ л усан дунд байгаа усны цаг адилаар давсаг руу дуслах шээсийг ялгаруулна. Бөөрийг би хялбарчлан татлангуй зурна. Тэд ажлаа хийхээ больчихвол бид дорхноо нөгөө ертөнцөд оччихно, хэдий тийм боловч бөөрний булчирхайг танигдахгүй нууцлаг байдалтай болгодог тэр үл тайлагдах шингэн шиг тийм нууцлаг байдал үгүй. Чухамхүү нууцлаг байдал... Бодоод үзээч, бөөрний булчирхай өөрийн үүргээ гүйцэтгэж байгаад ялимгүйхэн л этгээд зан гаргаадахлаар эгээ л Мона Лизагийн үзэсгэлэнт сайхан эрүүн дээр давирхай шиг тас хар ямаан сахал ургачихсан адил болно.

	Одоо ингээд би энэхүү хүрэн улаан, шар хөөсөн дунд найр зоогийн хамгийн гол эзэн Өмөнг өөрийг нь байрлуулна. Тэр надаас ургаж гарсан болохоор тэр бол би өөрөө ч гэж болно. Гэлээ ч гэсэн би түүнийг гаднын хорт хүч болгон дүрслэх хүсэл ундарна. Гэвч түүнийгээ яаж дүрслэхээ мэдэх биш. Яагаад гэвэл И. Соботтагийн атласт харамсалтай нь бүтцийн илүүдэл байхгүй хүмүүсийг задлан үзүүлсэн байлаа. Иймээс түүнийг зурах ч хэрэггүй юм, тэгэх тусмаа гарцаагүй дайрах үйлийн үртэй юм бүхэн улиг болсон гадаад төрхтэй байдаг.

	Сэтгэлдээ дүрслэн бодоход энэ бүхэн илүү өнгөтэй, баялаг санагддаг. Багт наадмынх шиг энэ алаг цоохор зургийн гүнд, өнгө өнгийн цацагтай хивсний цаана тэр өөрийн тэрс номын зан үйлээ үйлддэг тахилын өргөө, гол байр нь байдаг. Тэрс номын гэдэг нь бол өөрийгөө хүндэтгэдэг аливаа шүтээн бүрий илүү халиу зүйл байхыг хүлцдэггүй. Гэтэл энэ ухаангүй тайлгач нэг асар том юм хийхээр бодож өөрийнхөө нууц хоргодох газраас миний эсүүдэд эс бүрий асар томорч, хамаг бүх ажил хэрэг анхаарал халамжаа асар том эс ургуулахад чиглүүлэх солиорч галзуурсан тушаал өгнө. Өмөн өөрийн эзнийг хэмжээ хязгааргүй юм бүхнээр гийгүүлэх гэж элгийг нь аварга том элэг болгох, дэлүүг нь дэндүү том дэлүү болгох, шулуун гэдсийг нь хязгааргүй урт шулуун гэдэс болгохыг хүсэж байна. Зөвхөн л өсөж, томроод л бай! Энд би дахиад л аль эртнээс над амар заяа үзүүлэхгүй байгаа зөрчилтэй тулгарч байна. Өмөн гэдэг бол би өөрөө, миний биеийн тасархай. Энд гаднын ямар ч хорт хүч оролцоогүй, нян, хорууны хөнгөн их буу над руу дайраагүй, бүх юм миний дотор өөрт минь болж, миний өөрийн даалгавраар, миний гарын үсэгтэйгээр, надаас төлөөсийг нь гаргуулан болж байх боллоо. Миний биеийн солиот санаархлыг миний тархи, оюун ухаан саатуулж чадах ямар ч хүчгүй. Чингэвэл над тархи байхын учир юу вэ? гэсэн асуулт гарна. Зөвхөн л ийм энгийн ажиглалт хийхийн л тулд гэж үү? Утга учиргүй юм!

	Би лонхноос ус авахаар огцом бостол хөл минь зогсож чадахгүй байгааг гэнэтхэн мэдрэв. Удаан тэмцэлдэв. Эсвэл надад илэрхийлэхийн аргагүй удах шиг санагдав уу? Юутай ч өвдөг минь чичирхийлж байснаа аажмаар нугарч эхэллээ. Эхлээд нэг нь, дараа нь нөгөө нь нугарав. Би нүүрээрээ даран орон дээрээ уналаа. Бүтээлэг ширүүн оргихыг амаараа мэдэрснээ гэнэтхэн бүх юм яаж ч байх нь огтоос хамаагүй санагдаад явчхав.

	Үгүй! Болохгүй, бүх юм яаж байх нь огтоос хамаагүй болж болохгүй. Би хүчээ сэлбэн амарч байгаад хөл дээрээ тогтоод гуйвсаар цонх руу очлоо. Ганц амьсгалах цэвэр агаар хэрэгтэй!

	Газар дэлхий дээш доош дэвхцэн голлох цэг нь алдагдсан юм шиг. Модод, байшингийн дээвэр, зам цөмөөр шар, ягаан хилэн хүрээгээр жаазлагджээ. Миний халаад ч тийм л хажлагатай болжээ. Хоолой өөд бөөн юм тулж ирсэн нь мөн л шар, ягаан өнгөтэй байгаа биз! Яагаад ч би түүнийг нулиман гаргаж чадахгүй санагдана. Тэр томорсоор миний толгойноос том болов.

	Би ухаан орлоо. Цээжээрээ цонхны тавцан түшээд байж байв. Шар, ягаан цэцгийн хэлхээ алга болжээ. Цэцэрлэгийн замаар Маргит явж байснаа зогсоод гараараа нүдээ саравчлаад миний цонхны зүг харлаа. Тэр намайг үзсэн байж чадахгүй, гэлээ ч гэсэн тэр яг л миний цонхыг харж байна гэж би батлан хэлж чадна. Би түүн рүү гараараа даллах гэсэн боловч хүч тэнхээ минь дахиад л алдагдав.

	Өдрийн үлдсэн хэсгийг орондоо хэвтэж өнгөрөөв. Би ухаан алдсан байлаа.

	Би Маргитын нүдийг л санаж байлаа. Намайг ор луу аваачихад тэр нүд миний дээрээс харж байсан. Ялдам зөөлөн дуугаараа хэзээ л намайг ятган сэнхрүүлж эхлэх юм бол гэж би хүлээж байлаа. Гэвч тэр дуугүй л байсаар байв. Тэгэхлээр миний амьд байх цаг тун чиг багахан байх нь ээ. Сонирхолтой нь надад хэзээ хиймэл бөөр залгаж эхлэх юм бол? Урьд би Пээтер дээр ажигласан, амьдралаас амсах давшгүй их хүсэл ундарч буйг мэдрэв. Толгой минь тасарсан ч хамаагүй, нүдээрээ, уруулаараа ч гэсэн амсахыг хүснэ. Эмнэлгийн хануур хорхойг цаг нь болоогүй байхад татаж авбал толгой нь тасраад үлддэг гэж ярилцдаг.

	Эрлэгийн элч наашаа хэдийн хүрч ирчхээд энүүхэн хавиар тэнэж яваа байх. Цонхоор харанхуй руу харвал түүнийг үзэж ч магадгүй. Тэр хиймэл бордооны дэргэд миний суудаг хадаасны хайрцаг дээр юм уу, их биед нь байгаа авгалдай шаналж буй тэр улиасны доор ч байж болзошгүй. Эрт орой хэзээ боловч тэр энэ байшинд орж ирэн гэрэлтүүлсэн шатаар чимээгүйхэн өгсөхөд ногоон хивс түүний алхааны чимээг шингээн авна. Тэр зүүрмэглэн буй жижүүрийн сувилагчийн хажуугаар өнгөрөхөд түүнийг хэн ч сонсож, үзэхгүй, жигд алхаагаар тэр гэрэл, будгийн үнэр дундуур явсаар бөөрний өмөнтэй хүн дээр ирэхээ мэднэ.

	Сувилагч нойрон дундаа инээмсэглэн юу ч ажиглахгүй. Түүнийг зөвхөн ханын цаг л ажиглан мэдэж магадгүй. Ханын цаг заримдаа түүнийг явж өнгөрөхөд зогсдог. Үгүйбээс хаа нэгтээ харанхуй өрөөний цонх гэнэтхэн өөрөө онгойж болно. Эрлэгийн элч үхэл ойртож буйг цонх, ханын цагнаас өөр хэн ч мэдэрдэггүй. Бас Маргит мэдэрдэг байж магадгүй. Тэр дандаа л хэрэгтэй цагт өөрийн, хагацлын дуутайгаа хүрч ирдэг. Энэ бүхэн тийм ч аймшигтай биш, түүний дуу нь; бүр нарийнаараа бол түүний аялга нь л уянгатай байдаг. Өвчин өнгөрнө. Дахиад жаахан тэвчье. Одоо дахиад бас жаахан тэвч.

	Үхлийн өмнө хүн бүхэн яльгүй хүүхэд зантай болдог. Би ч бас атийн хэвтээд нуугдах гэж хичээж мэднэ. Хүүхэд байхдаа би ямар нэгэн хэрэг тарьчхаад за хүлээж бай, эцэг чинь ирээд үзүүлээд өгнө өө! гэж ээж айлгадаг байсан. Би тийм тохиолд орондоо ороод атийн унтаж байгаа байдлаар хэвтдэг байсан. Аав намайг сэрээдэггүй байсан.

	Өнөөдөр би хөлөрсөн шиг хөлөрлөө! Хүнд ийм их хөлс байдаг гэж ер боддоггүй байжээ. Тэд миний дэргэд хөл болцгоон, би сархинцаг шиг болж хэрвээ тэд намайг шахах юм бол өөдөөс нь ус цацчих юм шиг санагдана. Одоо бүх юм өнгөрч хаана ч өвдөхгүй боллоо. Хаана ч өвдөхгүй байна гэдэг юутай гайхамшигтай сайхан юм бэ! Бие минь аз жаргалдаа умбана. Урьд нь би энэ аз жаргалыг амталж чаддаггүй байжээ. Олон жилийн турш би түүнийг амталж болох байсан. Саяхан биеэс минь хөлс гоожин байсан шигээр, одоо биеэс минь хөгжим хангинана. Тэд миний зүрхийг сайн юм гэв. Жаахан унтъя.

	Би шөнийн нэг цаг хагаст сэрэв. Тэгэхлээр бүтэн зургаан цаг унтжээ. Толгой сэргэлэн байв. Орноосоо босоход хөл дээрээ бат зогсоно. Намайг соронздон татсаар байсан тул дахиад л цонх руу очив.

	Цонхны цаана манант шөнө нэвсийнэ. Манан хотын неон гэрлийг өөртөө уусган авсан адилаар миний хотын дээгүүр үүргэнийн гөрмөл цэцэг адилаар хүйтэн улаавтар цагариг болон гэрэлтэнэ. Тэнд энэ улаан туяаны доор театр, зоогийн газар, кино, кафе зэрэг миний хувьд байхгүй болсон газрууд бий. Байхгүй л болог! Гэлээ ч би өөрөө, одоо энэ хурамд бид бүгд нэгэн зэрэг энэ давтагдашгүй хурамд амьдарсаар байна. Бүүдгэр хүйтэн шилэнд духаа наалдуулан ганцаар ийнхүү зогсож байхад би энэ буурал орчлонд амьдарч байна, чингэхдээ бусад хүмүүстэй нийтлэг холбоотой гэдгээ хурцаар мэдрэх сэтгэл төрж, эл сэтгэл маань тун ч хачирхалтай, бас аз жаргалтай ажгуу. Би амьдарч, амьдрал ахуйтай холбоотой байна. Урьд тэр нэгэн цагт сургуулийн танхимын тагтан дээр өмхөрсөн модны эсгэлүүвтэр үнэр үнэртэн, «хуучны Хатагтай Клара» танго сонсож зогсохдоо сэтгэлийн гэнэтийн хөдлөлийн улмаас гараа сунган бүгдийг өршөөн хэлтрүүлж билээ. Тэр үед би бусдаас хөндий зогсож байсан, одоо ч мөн л тийм байдлаар зогсном. Гэвч энэ гарагийн нэгэн шөнийн нэг хурам чухам л ийм л байгаагаараа байгаа нь миний гавьяа билээ. Одоо гэдэг юутай ид шидийн үг бил ээ! Энэ үг нэгэн хурмын дотор шатан, үнэн хэрэг дээрээ байдаггүй өнгөрсөн болж хувирдаг. Хурам бүрий үеэ өнгөрөөгөөд юу ч үгүй болтлоо шатан алга болж, гэвч тэрхэн доороо шинэ хурам төрдөг.

	Хаа нэгтээ зоогийн газар ядарсан бүжиглэгчид байгаа, хөлсөнд норсон торго эмэгтэй хүний ташаанд нь наалддагийг би мэдэх бөгөөд хөргөгчийн хүйт даах хэвлийгээс цаг зуурын өнөөгийн төлөө улаан цоохор наймалж гаргаж ирэн, шампан дарсны бөглөө тааз өөд нисэж, хөгжмийн зэмсгүүд одоо гэгчийн босгоны цаана унтрах аялгуу тоглож зоогийн газрын хашаан дотор хүйтэн хананы дунд хогийн сав дээр муур суун урт сахлаа хөдөлгөж магадгүй Пиллимээс хаа нэгтээ нулимс гартал зогьсож хаа нэгтээ залуу бүсгүй хувцсаа тайлах бөгөөд түүний арьс нь наргил модны сүү шиг ялдам цагаан атал хөгшин эмгэн үе мөчний өвчний улмаас шаналан хэвтэхэд түүний арьс нь үрчийсэн илэг шиг шаргал агаад өрөөнөөс үе мөчний өвчний тос ханхийж ханын тарчигнах цаг хурам бүрийг хичээнгүйлэн тооцож миний ажиллаж байсан лабораторид хэмжүүрт шил савнаас уусмал дусаж мөнгөн усны реле шил савд зохих дулааныг тогтоон цахилгаан гүйдэл кабель утсаар гүйж чухам одоо л хүндээр ёолох тогооны цахилгаан гүйдлийг төрүүлэн гаргаж харанхуйд газар доорх муу усны сувгаар бохир балиар ялгадас оволзон үргэлж гэдэг нь олонлог гэдгээс өөр юу ч биш үргэлж байсаар байдаг тэнгис рүү тэмүүлж одоо хотын захад үнээ нойрон дундаа мөөрч магадгүй хар тодол ямар нэгэн юм зүүдэлж хурмын зуур хар нүдээ нээн моддын хүнд мөчир мөгөөрслөг хөлөө нугалахыг болон энэ бүхний дээгүүр хүйтэн хөх тэнгэр одот тэнгэр байхыг одоо үзнэ.

	Эл «одоо» гэгч маш агуу их учраас түүний байж болно гэдэг нь ид шидийн гайхамшиг санагдана. Гэвч тэр байж болохгүй, тэр тасралтгүй задарч ан цав гаран ямар нэгэн шувуу ногоон дотор үхэтхийн унаж, тэр үгүй болон түүнтэй хамт бас нэгэн одоо үгүй болж, шинэ одоо нь шувуутай хамт ногоон дотор байх бөгөөд тэр одоо нь урьдынхаас огт өөр одоо болно. Тийн би үгүй болох хурам ирнэ.

	Шөнийн чийдэн өрөөг гэрэлтүүлнэ. Би өөрийгөө харна. Энэ бол миний одоо. Би амьд байж өөрийн үнэрийг мэдэрнэ. Миний бөөр одоохондоо өөрийн ажлаа нэг юм дөнгөөд байна. Би мөн ч их туржээ. Миний ташааны арьс тэр үе мөчний өвчний тосны үнэр ханхалсан өрөөнд байсан эмгэнийхээс илүү шар биш юм аа гэхэд түүнийх шиг шарлаж, шөнийн чийдэнгийн бүрэг бараг харанхуйд би шуумалтай адилхан харагдана. Гэвч би одоохондоо шуумал биш. Би явж булчингаа чангалж чадна. Миний харц ирээдүй үед ямар нэгийг хийж чадсан биеийнхээ тэр хэсгийг харлаа. Битүү хальстай хүүхэд төрж, нэг эмэгтэйн хөх сүүтэй болсон шүү дээ!

	Илүү ихийг хийж чадаагүйдээ гэнэтхэн харамсал төрөв. Тийм ээ, энэ хорвоогийн юм бүхэн өмхөрч өгөрдөг, гэвч үржиж өсөцгөө! гэсэн энэ сургаал ганц ухаалаг бөгөөд агуу их утгатай байж болох юм. Утга аа? Ямар? Ирээдүйн «одоо»-гийн утга, энэ нь хангалтгүй гэж үү? Би Анхан хөдөлгөгч ямар харагддагийг мэдэхгүй, ер нь түүнийг мэдээд ч яах юм бил ээ? Бүх юм эрчээ авч, тоглоом эргэлдэн өнхөрч, бүжиглэж буй эмэгтэйн ташаанд торгон хувцас нь наалдаж, нойтон ногоон дотор хар тодол унаж, хиймэл бордоон дунд хулуу ургаж байна... өөр яах юм бэ? Хэрвээ энэ бүхний цаана ямар нэгэн нууц юм нуугдаж байгаа бол, (заримдаа би алсын алсад дэлхий ертөнцийн хязгаарт бүүдгэр цонхтой навтгар овоохой байж, түүний цонхон дээр туух цэцэг, түүний навчин дундуур бүхнийг ойлгосон настай авгайн уйтгарт нүд алсыг харан байна гэж итгэдэг) тэр ч байтугай, өөр ямар нэгэн юм байлаа ч гэсэн энэ нь хэрэг явдлыг өөрчлөхгүй билээ. Бид бүхэн одоогийн өмнө чичирхийлж байдаг, энэ маань аугаа их аз завшаан.

	Би өөрийнхөө хатсан биеийг дахин ажиглав. Бие минь хугарч хатсан мөчир шиг болжээ. Би өөрийн гар, хөлийг харснаа, хотын дээгүүр суунаглах нойтон улаан мананг дахин ажиглалаа.

	Яаника! Яаника! Миний унтарч буй одоод хань хэрэгтэй байна. Яаник аа! Гэнэтхэн би, байж боломгүй ч, миний бие дахин төрж, хүчээр дүүрэн байгааг мэдэрлээ.

	Би халаадаа нөмрөөд цэцэрлэгт ордог саравчит тагт дээр гарлаа. Тагтны шал миний алхалтаас шажигнана. Хөл минь шалны хүйт оргихыг мэдэрлээ.

	— Яаника!

	Цонхоор зууван цагаан царай харагдав. Царай нь сарны гэрэлд гэрэлтэнэ. Би шилэнд наалдан гайхсанаасаа томрон, харласан түүний нүдийг үзлээ.

	— Яаник аа! Би байна... 

	Тэр цонхоо онгойлголоо. Хурмын зуур би цонхны хөшгөнд ороолдлоо. Би, нүүрнээсээ хөшгийг холдуулан харвал Яаника миний өөдөөс хий үзэгдэл үзсэн мэтээр харж зогсоно.

	— Чи намайг өвтгөлөө гэж Яаника хэлэв.

	Түүний задгай үс нь нүүр ирвэгэнүүлж, цагаан даавуу маань орны өмнө шалан дээр хөглөрнө.

	— Чи яагаад ийм байна? Ганцаардлаас айсан уу?

	Бид хоёр их л завсарлагатайгаар ярилцана. Одоо гэгч тасралтгүй сөнөж арилан дахин шинээр төрнө.

	— Тийм байх. Ганцаар байх хүсэл над байгаагүй.

	— Чи над дээр ирэхийг хүссэн үү? гэж тэр байцаана. 

	Харанхуйд би түүний царайг үзэхгүй байвч, ийнхүү асуухдаа тэр инээмсэглэж байгааг нь би мэдэж байлаа.

	Намайг дуугүй байхад Яаника үргэлжлүүлэн,

	— Тэр айдсыг чинь би мэднэ. Тэр юу болохыг намайг мэднэ гэдэгт итгээрэй гэв.

	Тэр, шалан дээрээс цагаан даавуу авч намайг хучив.

	— Чиний амьсгаа одоо ч дарагдахгүй байна. Чи ийм туранхай... гэсэн атлаа намайг өвтгөж чадлаа.

	Тэр, харанхуйд иймэрхүү байдалтай байгаа нь надад таашаагдана. Харанхуйд саяны хийснийхээ дараа шүү. Түүний дууны өнгө тун ч ялдам, энгүүн ажээ. Тэр хэрвээ «Өөдгүй муу банди, өөрийнхөө Яаникаг өвтгөчихлөө» гэж хэлсэн бол бүхнийг урвуугаар эргүүлчих байсан. Тэгэх нь хуурамч зүйл болох байсан бөгөөд бид хоёрын дуугүй байгаа маань дуугүй байгаа биш болох байсан. Миний л бодож буйгаар Агнес яг ингэж хэлэх байсан. Гэтэл харин Яаника, ганцаардлын айдсыг мэдэрснээ, бас... мэдэж байгаагаа хэлэв.

	— Чи яагаад миний мэнгийг таалан оролдоод байв? Тэр чамд аятайхан харагддаг гэж үү? Мэнгэ муухай шүү! гэж Яаника асуув.

	— Яг ийм мэнгэ өөр нэг эмэгтэйд байсан юм. Би тэр үед бүр залуухан, хүүхэд байсан. Тэр эмэгтэй загас худалддаг байв гээд би Яаникад миний дэвтэр дотор гарчиг болгон бичсэн, загасны зах дээр өөрт тохиолдсон явдлыг ярилаа.

	Яаника миний ярихыг сонсоно. Тэр одоо намайг хардаж болох ч бид хардлага гэгчийг мэддэггүй шүү дээ. Ийм шөнийг үзэж өнгөрүүлсэн тэр хүн хардаж чадахаа хэдийнээ больдог.

	— Чамтай хийсэн саяных маань энд, миний сүүлчийн удаагийнх... Дахиад би хэзээ ч чадахгүй гэж ялимгүйхэн байсхийгээд би хэллээ.

	Яаника дуугүй болов. Гэнэтхэн би энэ дуугүй байгаа нь түрүүчийнх шиг биш гэдгийг мэдэрлээ. Би юуг буруу хэлснээ ойлгохгүй байлаа. Тийн түүний нулимс дуслан байгааг мөрөөрөө мэдэрлээ.

	— Гэхдээ үүнд аймшигтай юм юу ч алга. Хүнд амьдрал өгөхөөс илүү гэмт хэрэг байхгүй гэж нэгэн гүн ухаантан хэлсэн юм гэснээ би нэлээд итгэлгүй байдлаар, — Яагаад чи уйлна вэ? гэж нэмж хэллээ.

	Яаникагийн бие хүйт даагаад явчихыг би мэдрэв.

	— Би яалаа ч гэсэн модны хонгил л гэсэн үг. Намайг туяагаар эмчилж байгаа. Би нуранги болсон хүн. Ойлгож байна уу? Чи нааш ирж болохгүй байсан.

	— Тэнэгхэн охин! гэж хэлэх миний дуунд ч худал хуурмаг байдал сонсогдсон байх.

	Яаника огцомхон өндийн босов. Орны өмнө, том цав цагаан тэр зогсоно.

	— Яв!

	— Яачихаа вэ, боль доо!

	— Яв, одоохон яв!

	Би дуугүй л байлаа. Юу хийхээ үл мэднэ. Тэр намайг гар дээрээс минь өвдтөл атган намайг орон дээрээ өргөн босгов. Би түүнийг илэхийг оролдсон боловч тэр мултарч аваад,

	— Яв, яв! Ойлгохгүй байна уу? Би нурж идэгдэж гүйцсэн зовлого!

	Яаника бүр ухаан алдаж гүйцжээ. Түүний хумс миний мөрөнд шигдэн, тэр намайг сэгсчинэ.

	— Тонил!

	Би босож халаадаа авлаа. Яаника орныхоо өнцөг дээр суув. Тэр нүдээ гараараа дарав.

	— Намайг туяагаар эмчилж байгаа. Миний бие гэж авах юмгүй болсон. Чи зөвхөн бодоод үзээч! Чиний сүүлчийн чинь... миний биеэр гүйж... хайж байна. Гэтэл би модны хөндий гэсэн үг... Би өөрөөсөө жигшиж байна. Эх болохоосоо өнгөрсөн, модны хоосон хонгил... гэж үг үгээр нь тодхон хэлж байгаа түүний уруулыг би олж харж чадсангүй.

	Тагтны шал нойтон, хүйтэн ажээ. Таллины дээгүүрх неон туяа бүдгэрчээ. Дорноос тэнгэрт ногоовтор туяа татна. Удахгүй үүр цайж эхэлнэ.

	Би бүтээлгэн дээрээ хэвтэн адар ширтэнэ. Эмнэлгийнхэн маань унтсаар л байна. Шөнө дуусах болж, өрөөнд үүрийн гэгээ тусна. Өмөн үүтнүүдийн тарчлагдаж, үрэвссэн бие нь эхэлж буй өглөөг яах ч аргагүйг зөнгөөрөө мэдэрнэ. Хөнжлийн даавуу нь хөлийн нь орчим хуниралдаж, хар дарсан хүнд зүүд нь эргэж хөрвөхөд хүргэн, завжнаас нь шүлс гоожин дэрэн дээр нь дусна.

	Хэн ч ирэх өглөөнөөс зугтаж чадахгүй.

	Би ширээний өнцөг дээр байгаа дэвтрээ харахад одоохондоо ямар өнгөтэйг нь ялгаж болохгүй байвч удахгүй нарны анхны цацраг миний өрөөний цонхыг эрэн олж миний дэвтэр, миний өвчин адилаар хүрэн өнгөтэй болно.

	Би дэвтрээ аваад хуудсыг нь эргүүлэхэд өөрөө өөртөө инээдэмтэй санагдана. Энэ дэвтрийн дотор хаа нэгтээ нь үхэл гэдэг гоёчлол, маяглалыг хүлцдэггүй гэсэн үг бичээстэй бий. Би Пээтерийг бодон ийнхүү бичиж байхдаа өрөө ч мөн тийм л нүгэл эдэлнэ гэдгээ мэдэхгүй байлаа. Шинэ төрсөн хүүхдийн мэнгэ, холтсон цэцгийн согогтой өнгө, Агнесын хөхний сүү, бөөрний чихрийнх шиг өнгө зураг... гэвч маргаангүйгээр миний «Funf Eier unter dem Baum» маань хамгаас инээдэмтэй. Энэ бүхэн бол хурц амттай рокфорын бяслагийг санагдуулсан, алиаллаас өөр юм биш ээ. Үнэнээ өчихөд би энэ бүхнийг зориудаар хийгээгүй билээ. Би үхэж буй хүн олныг үзсэн бөгөөд хамгийн хатамжит сэтгэлтэй хүн ч гэсэн хорсолтой, тэгсэн атлаа нялуун хүлцэхийн аргагүй алиа салбадай болдгийг ойлгож мэдсэн билээ. Тэд цөмөөр амьдралын төлөө зууралдаж байгааг нь харна гэдэг ой гутмаар үзвэр байдаг. Миний анд Пээтер сүйт хүндээ хаягдсан бүсгүй шиг л байсан. Тэр өөрийн эрүүл чийргээр сайрхаж, энэ орчлонд болж байгаа юм бүхнийг сонирхон, эрд гаралгүй хөгширсөн хүүхнүүд яагаад ч гэлээ үрчин хорчингоо нууж, сэргэлэн цовоо байгаагаа харуулах гэж ам хуурай байдаггүй ярьдаг шиг л байсан. Би тэгэхийг хүсээгүй. Харин сэтгэлийн хүчтэй байхыг хүссэн. Хүрээлэн буй орчлон надаас татгалзсан, яая гэхэв, тэр орчлон над ч хэрэггүй. Гэтэл эцсийн эцэстээ ялгалгүй зөвхөн л гоёчлол маяглал болчихжээ.

	Яах вэ? Үхэл гэдгийг ариутган шүүсэн үр дүн, амран ангижралт гэж хүлээн түүнийг үг дуугүй авахыг оролдох уу? Гэвч энэ маань ч бас л хуурмаглал. 

	Хүүхэд байхдаа би нэг хүнийг нутаглуулах гэж явааг үзсэн. Дэл сүүлэнд нь цацагласан хар тууз уясан хар морьд мөнгөөр чимсэн тоног, өндөр дугуйтай хар тэрэг. Уг тэрэг тэр аяараа хар, мөнгөн чимэгтэй. Замын хажуугаар явагчид малгайгаа авсхийн мэхийх нь юутай инээдэмтэй, хуурамч харагдаж байлаа. Гэнэт тэр морьдын нэг нь амьдралынхаа өдөр тутмын нэгэн хэрэгцээг хангахаар янз бүрийн чимэг зүүсэн сүүлээ өргөж зогсоход ёслолын ажиллагаа ч зогсон хүлээх болов. Гашуудан явагсад өөрсдийн сүрлэг харцаа алсад чиглүүлж, би инээд алдчихлаа. Ээжид мэдээж эвгүй байсан бөгөөд дараа нь намайг хатуухан авсан билээ. Хүмүүс гэгч сэтгэлд байгаа бодол бүрээ тэр бүрий царайдаа гаргаад байдаггүйг би тэр үед хаанаас мэдэх билээ. Тэр хар хайрцаг дотор, газарт булах хүнийг авч явсан бөгөөд тэр хүн лавтай эгэл нэгэн байсан бөгөөд заримдаа балгачих дуртай, янз бүрийн тэнэг явдалд оролцож магадгүй, чүдэнзний хайрцаг цуглуулдаг ч юм уу, хөлөө угаахаас залхуурдаг байсан байж болно. Чингэтэл, одоо ийм чухал сүрхий хүн болчхоод түүний өмнө хүмүүс толгойгоо бөхийлгөж, нийтийн дунд загатнасан газраа ч маажиж зориглохгүй байна. Энэ бүхэн мэдээжээр найрсаг ёсорхол. Ангижран амаржилтын энэ сэдвээр авьяаслаг олон хүн нэг биш сайхан дуу зохиож, мөн л цөөнгүй, буурьтай сургаал айлдсан. Амьдралын утга олдоогүй аваас түүнийг үхэл ухааран ойлгог. Энэ нь тун ч аятайхан ёсорхол, тэгэх тусмаа бид бүгдээр үхлээс айдаг бөгөөд үхэгсэд ичгүүр гэдгийг мэддэггүй учраас ангижран амаржилт гэгч төчнөөн хүсэлтэй санагддаг. Би үхлийг томоохон өөдгүй явдал гэж үздэг боловч мөнхийн амьдрал гэгч мөн л тийм байна байх.

	Би дэвтрээ хажуу тийш нь тавилаа. Энэ дэвтэр дэхдээ гэнэтхэн сэтгэл минь хангалуун үлдэв.

	Эмнэлгийн хашаагаар анхны ачааны машин орж ирэн, гал тогооны жигүүр лүү очиж буй чимээг би  сонслоо. Түүний дараа эм, цагаан хэрэглэл, савтай хүчилтөрөгч зэргийг ачсан машинууд ирдэг бөгөөд манайд бүх юм хүрэлцээтэй байх ёстой.

	Удахгүй өвчтөний өрөө, эмчийн үзлэгийн өрөөнд, нарны туяа тусна. Шилэн шүүгээн доторх эмнэлгийн янз бүрийн багаж нарны гэрэлд гялалзан, мушгиралдан харлан харагдах могойнууд бидний ходоодонд орж болох улаан резин зонднууд болон хувирна. Дахиад л энэ төрөл бүрийн баялаг зэмсэг байлдааны бэлэн байдалд орно. Үхлээс айдаг хүн төрөлхтөн гэгч эдгээрийг танхил булбарай үсгүй биедээ зориулан, амьдрал гэж нэрлэгддэг тэр өчүүхнийг хамгаалахын төлөө бодож олсон юм. Хүүрийн байшинд юуны түрүүн цэвэрч, дэг журам хэрэгтэй учраас цайр ширээнүүдийг хужрын уусмалаар арчдаг.

	Агнес намайг өнөөдөр эргэхээр ирж ч болох юм. Би түүнд нөгөөх өндөгний талаар юу ч ярихгүй гэдэгтээ итгэж байна. Тэд, унжаа хусны доор, үүрд мөнх газар доор үлдэг.

	Эндээс би гараад явчих хүч, зүрх хүрвэл дээ! Гэвч энэ маань шар үхэртэй мэлхий эн зэрэгцэх гэсэн хэрэгцээгүй, дэмий оролдлого л болох сон билээ. Бид ер илүү ихийг дөнгөх чадвартай гэж үү? Нөгөөх хусны доорх газрыг би хүрзээр гишгэн хийх ёстой тэр сүүлчийн зүйлээ хийсэн. Эрт урьдын нэгэн өглөөгөө, зөөлөн цэнхэр тэнгэрийг, тахиа донгодож байсныг дурсан санах сан. Би, нуга дундуур, өвөртөө өндөг хийснээс тун ч болгоомжтой явж байсан нэг жаал хүүг санах сан. Тэр жаал хүүг би хаа нэгтээ хол орхижээ. Би нялуун зангаас ч ангижирч чадах байсан гэж надад бодогдоно.

	 

	Өндөгний ингэж хувирсныг үзээд

	Өргөн хорвоогийн амьдрал өөрчлөгддөгийг 

	Өөрийн эрхгүй би бодов.

	— Хөлөө салга! Нийлүүл! Салга! Нийлүүл!

	Ширээн дээр байгаа зөөврийн хүлээн авагч ингэж ярина. Үйлдвэрлэлийн гимнастик хөтлөгчийн дуу хүчтэй, тод ажээ.

	— Салга! Нийлүүл! Салга! Нийлүүл!

	Би биеийг нь барьсан битүү захтай цамцтай өндөр өргөн цээжтэй хүнийг сэтгэлдээ үзнэ. Ийм дуу хүүхдийнх шиг богинохон үстэй, хар толгой, дээд уруулдаа шингэн шар сахалтай хүнд л баймаар санагдана.

	Цонхон дээр том хөх ялаа дүнгэнэнэ.

	Гал тогооноос хайлсан тос үнэртэнэ. Хайруулын таваг дээр өндөг шарж, шаржигнах нь сонстоно. Агнес өндөг нүдлэн шарж байна.

	Яаниктай өнгөрөөсөн нийтэд ил болсон (Й. Андрескоокоос болж) тэр шөнийн дараа надад, эмнэлгийнхнийг та бүр залхааж гүйцлээ, одоо юуны түрүүнд мэдрэлээ эмчлүүлэх хэрэгтэй гэж хэлсэнд би Пальдисийн засмал зам дахь эмнэлэгт хагас сар болов. Тийн эцсийн эцэст би, надад үнэхээр бөөрний холбогч ширхэгт эдэнд ерөөсөө л febromyomo буюу жижигхэн хорт биш хавдар байгаад итгэхээс өөр аргагүй болов. Ийм хорт биш хавдар гэгч бөөрний хавьд байх нь тун ховор тохиол гэнэ.

	Тэр, нөгөөх өөр эмнэлэг надад сэтгэлийн хийрхэл гэсэн бас нэг өвчний онош тавьсан билээ.

	Энэ нь анагаах ухааны ном их уншсанаас болоод салж өгөхгүй элдэв бодол төрдөг болдог гэнэ.

	Энэ тосноос яасан хэцүү үнэр үнэртэнэ вэ!

	Идэж эхэлтэл бөөлжис цутгана. Гэвч амьдралд хэрэгтэй уургийн эхний тунг оруулахтай зэрэг энэ бүхэн өнгөрнө. Тийн бидний эрүү ам тос болж, уруулаар өндөгний шар урсана.

	Намайг Пальдисийн эмнэлгээс гаргах болоход би өөрийн бичиг цаасаа хүлээн хулдаасан бүтээлэгтэй буйдан дээр сууж байлаа. Миний бие эмнэлгийн хувцсанд дасаж гүйцсэн учраас костюм өмссөн чинь хөл минь хөлөрч загатнаж эхлэв. Намайг эмчлэгч эмч сэтэрхий уруултай байсан бөгөөд түүнийгээ сахлаар хаахыг оролддог билээ. 

	Ийм тэмдэглэлийг, үхэх яагаа ч үгүй бөгөөд сэтгэлийн хийрхлийн энэ хөнгөн хэлбэр бол өвчин биш, мэдрэлийн системийн өвчний нэг хэлбэр туссан хүн л бичнэ гэж хэлсэн үгийг нь эргэцүүлэн үзэж, түүний зөв байх гэж бодов. Ийм болсон хүний байдал ердийнхөөсөө шал өөр байдаг гэсэн. Би өвөл хулуу идэхийг хүсэх юм уу, шинэ зангиа худалдаж авахыг хүсэх, эсвэл эхнэрээ худал зүйлд буруутган зовоож ч эхлэх юм бил үү, хэн мэдэх вэ. Тийм болсон хүнд амталсан бяслаг зэрэг ийм нарийн нандин хоол бэлтгэн баярын ширээ засдаггүй. Хүлээгээгүй байхад л үхэл ирдэг.

	«Би өөрийн үхлээ гутаачихлаа» гэж хулдаасан бүтээлэгтэй буйдан дээр сууж байхдаа бодож билээ.

	 

	Ногоон гэдэстэй ялаа цонхны хүрээгээр авирна.

	Удахгүй өглөөний цайгаа ууна.

	 

	 

	Шарсан өндөг иднэ. Ялдам эхнэр минь зэрэгцэн сууна. Эмийн чөлөөний хугацаа дуусаж байна. Ажилдаа ханцуй шамлан орно.

	Би инээмсэглэлээ. Энэ инээмсэглэл минь дицэдсэн данханд ойн тусч тэндээс миний өөдөөс инээмсэглэнэ. Жижигхэн толгой минь дундуураа өргөсөн, мушилзсан инээмсэглэлд хуваагджээ. Энэ мушилзал надад үл таашаагдана.

	— За одоо бүх дасгалаа эхнээс нь аваад давтъя гэж хүлээн авагчаар ярина.

	 

	1967 оны дөрөвдүгээр сарын 21 — 1969 оны тавдугаар сарын 21

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“ЭНН ВЕТЕМАА : ЯДРАЛ (Бэсрэг романууд)” номын ГАРЧИГ

	 

	ОРЧУУЛАГЧААС ӨГҮҮЛЭХ НЬ

	 

	ХӨШӨӨ

	ЯДРАЛ

	ГАЗАРТ БУЛСАН ӨНДӨГ

“ЭНН ВЕТЕМАА : ЯДРАЛ (Бэсрэг романууд)” номын Хэвлэн нийтлэлийн мэдээлэл

	 

	ЭНН ВЕТЕМАА

	 

	ЯДРАЛ

	(Бэсрэг романууд)

	 

	Орчуулсан С. Лочин

	Редактор Д. Алтанхуяг

	 

	УЛСЫН ХЭВЛЭЛИЙН ГАЗАР 

	Улаанбаатар 1984

	 

	Зураач Г. Актив

	Уран сайхны редактор Д. Сандагдорж

	Техник редактор Д. Норовсамбуу

	Хянагч Г. Алтанцэцэг, Д. Сугар, Д. Баясгалан

	 

	Өрөлтөд 1984 оны 1-р сард, 

	Хэвлэлтэд 1984 оны 4-р сард

	 

	Цаасны хэмжээ 84x108/32. 

	Хх 8,25 

	Хнх 13,86

	 

	Хэвлэсэн тоо 9000 

	 

	ХГ № 192/83 

	За № 094

	 

	Үнэ 3 тө 30 мө

	 

	Улсын Хэвлэлийн Газар. 

	Улаанбаатар, Элдэв-Очирын гудамж, 7.

	 

	Шинжлэх Ухааны Академийн хэвлэх үйлдвэрт хэвлэв. 

	Нэгдсэн үндэстний гудамж

	
Заметки

		[←1]
	 Грек домогт гардаг, могойн үстэй далавчит гурван эмэгтэй. Домгийн ёсоор бол тэдний харцанд өртсөн амьд амьтан бүхэн чулуу болон хувирдаг аж. (ред.)




	[←2]
	 А. Таммсаарегийн (1878-1940) «Үнэн ба шударга ёс» олон боть романы баатар




	[←3]
	 Библи судрын домгийн баатар

